
ÆМДУГОНЫ ХЪУЫДЫТÆ

ÆВЗАГ – АДÆМЫ УД! 
Йæ адæмы культурæ чи нæ базыдта, зонд æмæ йæ зæрдæйæ чи 

нæ банкъардта, уый рæстмæ аргъ скæнын нæ базондзæн дунеон 
культурæйæн дæр. Адæймаджы рæзты фæндаг райдайы чысыл 
хъæуæй стыр сахармæ. Афтæ у царды ‘гъдау. 

Мах стæм дунейы адæмыхæттыты ‘хсæн иу нацийы минæвæрт-
тæ, æмæ, кæй зæгъын æй хъæуы, фæлтæрæй-фæлтæрмæ хæссæм 
нæ культурæ. Уыцы иу рæстæг нæхи Къоста, нæ национ театртæ, 
не ‘взаг, нæ литературæ, музыкæ… иууылдæр сты Уæрæсейы 
культурæйы æмæ дунейы иумæйаг культурæйы иу хай. Уымæ 
гæсгæ нæхи иннæ адæмыхæттытæй иппæрд кæнын, ай-гъай, раст 
нæ уыдзæн. Афтæмæй алы хуызы культурæты æмæ этносты дæр ис 
æнæфау æцæгдзинад æмæ хъæздыгдзинад. Æмæ искæдбон дунейы 

культурæйы иу хай куы фæцуда, куы фесæфа йæ хæдхуыздзинад, 
уæд фестдзыстæм кæрæдзи халдих субъекттæ.

Зæгъæм, нæ республикæмæ цы туристтæ цæуынц, уыдоны фæ-
фæнды сæрмагондæй ирон адæмы удыхъæд банкъарын нæ национ 
уæлæдарæс, музыкæ, хæринæгтæ, архитектурæйы фæрцы. Мах, 
цы республикæтæ æмæ нæм бæстæтæй æрцæуынц, уыдонæй куы 
ницæмæй хицæн кæнæм, уæд нæм бæлццæтты цыды сæр цы у? Нæ 
хæхтæ феныны охыл? Чи зоны, о… Фæлæ нæ хæхтæ дæр æнæ суб-
культурæ куы уой, уæд цы хъауджыдæр уыдзысты æндæр хæхтæй, 
уæд бæлццæттæ æндæр ранмæ дæр фæцæудзысты сæ цæстытæ 
барæвдауынмæ. Уый тыххæй ма ис Альптæ, Кордильертæ, Андтæ, 
Памир, Пиренейтæ… Фæлæ туристтæ абалц вæййынц культурон 
хæзнатæ фенынмæ, иу кæнæ иннæ адæмыхатты фыдæлтыккон 
мон банкъарынмæ. Нæхæдæг дæр арæх куы сцыбæл вæййæм 
Египет кæнæ Китайы культурæ фенынмæ. Фидарæй йæ зонын, 
æнæ хигъæдон культурæ, этникон колорит мах канд иннæтæн нæ, 
фæлæ нæхицæн дæр кæй фенад уыдзыстæм. 

Мах тынг уæззау рæстæг цæрæм. Бирæтæ зæгъдзысты, гео-
политикон уавæрмæ гæсгæ культурæ, спорт, æвзаджы рæзтыл 
дзурын ныртæккæ раст нæ уыдзæн, уымæй нæм бирæ ахсджи-
агдæр фарстатæ ис, зæгъгæ. Фæлæ ам мæ зæрдыл æрлæууыд 
Уинстон Черчиллы уайдзæф, Дыккаг дунеон хæсты рæстæг æм 
Великобританийы бюджет куы æрбахастой, æркæс-ма йæм, цы 
фиппаинæгтæ дæм ис, зæгъгæ, уæд. Йæ цæст ыл куы ахаста, уæд 
бафарста, культурæйы рæзтæн дзы æхца цæуылнæ бавæрдтат, 
зæгъгæ. Æвæстиатæй райста дзуапп, хæст кæй цæуы æмæ сæ 
культурæмæ уыцы уавæры кæй не ‘вдæлы.

«Æмæ мах нæхи дыууæ къухæй нæ культурæйы хурхыл куы 
бахæцæм, культурæ нæм куы нал уа, уæд ма цæй номыл у нæ хæст 
та?» – бафарста сæ Черчилль. 

Национ æвзаг æмæ культурæ бахъахъхъæныны фæндагыл 
цæлхдур чи феста, ахæм уавæртæ зæххыл нæй. Æмæ нæ хъæ-
уынц.

ЦГЪОЙТЫ Тамерлан 

УАРЗИАТЫ ВИЛЕН: 70 АЗЫ

(1952–1995)

Ирон цардыуаг æмæ æгъдæуттæ иртасæг,
удварны хæзнатæм фæндагамонæг



8

ÆЗ АЦЫДТÆН...
Ацы аз кадджын уавæры бæргæ сбæрæг кодтаиккам Уарзиаты Вилены 

райгуырды 70 азы бон, 27 азы размæ æгас Ирыстоны цæрджыты зæрдæтæ 
кæмæй фæрыстысты, уыцы фыдохы хабар йæ хæдзарæй куынæ райхъуыс-
таид, уæд. Фæхуыдтаиккам алы бæстæтæ æмæ Уæрæсейы алы горæттæй 
йæ бирæ хæлæртты, ахуыргæндты. Сарæзтаиккам конференцитæ, уым 
дзырдтаиккой нæ фыдæлты историйы цауты æцæгдзинæдтæ æмæ даутыл, 
этнографион иртасæн æрмæджытыл, дзырд-быцæуы бацыдаиккой, сцырен 
уыдаид цæлхæмбырд, æмæ уымæй ноджы æнгомдæр æмæ фидардæр кодта-
иккой се ‘хсæн бастдзинæдтæ æмæ хæлардзинад. Фæлæ... Фæлæ... 

Зæххон цардæн – æрмæст 42 азы. Фæлæ куыд ирд рауад йæ фæндаг, куыд 
нæ бафтыдтой дисы йæ уазджын итрасæн бынтæ, йæ арф хъуыдытæ, йæ 
миддуне. 

Вилен райгуырд 1952 азы. Астæуккаг скъолайы фæстæ иттæг хорз бæ-
рæггæнæнтимæ каст фæци Хетæгкаты Къостайы номыл Цæгат Ирыстоны 
паддзахадон университеты историон факультет, 1978 азы та – ССР Цæдисы 
Наукæты академийы Н.Миклухо-Маклайы номыл Этнографийы институты 
аспирантурæ. Уæрæсейы, Казахстаны, Венгрийы Уарзиаты Виленæн мы-
хуыры рацыд сæдæйæ фылдæр наукон куысты. 1989 азæй фæстæмæ каст 
лекцитæ Цæгат Ирыстоны паддзахадон университеты Уæрæсейы истори 
æмæ Кавказ иртасынады кафедрæйы, 1992 азы ссис профессор. 1995 азы йын 
лæвæрд æрцыд Уæрæсейы Наукæты академийы стипенди. Архайдта Дунеон 
æмæ Æппæтцæдисон наукон конференциты æмæ этнологты сесситы, стæй 
наукон экспедици «Алайнаг фæндаг»-ы (Ныгуылæйнаг Европæ, 1993 аз). 1995 
азы ахицæн йæ цардæй...

ЗÆГЪЫНЦ ВИЛЕНЫ ТЫХХÆЙ:

ЦАРДÆН КÆРОН НÆЙ
Цалдæр азы размæ Уарзиаты Вилены дыууæтомон чиныджы пре-

зентаци уыд Мæскуыйы Нациты хæдзары. Уый хуымæтæджы нæ 
рауад, уымæн æмæ æцæг ахуыргонд Вилен ссис ам, Мæскуыйы. Уæд 
ма цардхъом уыд Кавказ иртасыны скъола, удæгас уыдысты Калоты 
Барис æмæ Гарданты Валентин. Уæд Кавказ иртасыны скъолайы ми-

нæвæрттæй мæскуыйаг презентацийы уыдысты Сергей Арутюнов æмæ, 
аспирантурæйы Виленимæ чи ахуыр кодта, уый – абхазаг культурæйы 
дæсны, этнограф Юри Анчабадзе. 

Вилены мæскуыйаг цард æз хорз нæ зыдтон, фæлæ йæ иннæтæ 
уым диссаджы кафæгæй кæй зыдтой, уый мæм фæкаст цымыдисаг: сæ 
зæрдæты баззад Хъесаты Ларисæимæ сæ хонгæ кафт. Нæдæр йæ тех-
никæмæ гæсгæ, нæдæр йæ дæсныдзинадмæ, нæдæр йæ драматургимæ 
гæсгæ уыцы хонгæ кафтæн æмбал нæ уыд – афтæ йæ мысынц абон дæр 
ма. Æрымысынц  ма Вилены цардимæ баст æндæр цымыдисаг хабæрттæ 
дæр, зæгъæм, йæ сæрыл уæлдзарм худ, афтæмæй-иу Мæскуыйы уынгты 
куыд фæцæйцыд, уый. 

Вилен канд ахуыргонд нæ уыд, йæ фæлгонцтæ уыдысты алыхуызон. 
Ууыл дзурæг сты Рафаэль Гаспарянцы кинонывтæ дæр; уыдон сты, аргъ 
кæмæн нæй, ахæм документалон æмæ сфæлдыстадон хæзнатæ. Вилен-
иу кæм уыд, уыцы ран-иу суанг уæлдæф йæхæдæг  дæр сфæлдыстадау 
уыд. Зæгъæн ис, æмæ Вилен уыд аристократ, æрмæст ын уыцы миниуæг 
искæйы фæзмгæйæ нæ уыд, фæлæ цыд йæ зæрдæйы арфæй, уымæн æмæ 
йæ рахаста йæ мады гуыбынæй. Уымæ гæсгæ уыцы миниуæгæй дæр 
адæмы йæхимæ хæстæг кодта. 

Мæскуыйы презентацийы архайджытæ ма мысыдысты, Виленæн йæ 
фæстæ кæй баззад бирæ базырджын ныхæстæ. Уыд тынг цыргъзонд, 
æмæ дзы йæхи алчидæр хъахъхъæдта. Гуырдзы йæхицæн разамонæгæй 
Звиад Гамсахурдиайы куы равзæрстой æмæ иу иннæмæй уæззаудæр 
цаутæ цæуын куы райдыдтой, уæд Вилен афтæ бакодта: «Уымæн йæ 
ном Звиад нæу, фæлæ у Змиад». 

Вилены  иннæ базырджын ныхас та уыд ахæм: «Æз ацыдтæн этно-
графион æрмæг æмбырд кæнынмæ». Цæвиттон, Вилен цард йæ мад æмæ 
йæ хоимæ. Хистæр æфсымæрæн уыд бинонтæ, æмæ цард хицæнæй. Хо 
дæр уыд моймæдзыд, æмæ Вилен хæдз ары хаста хистæр нæлгоймаджы 
ном. Йæ ныййарæг уыд, йæхицæй уæздандæр скæнæн кæмæн  нæй, 
ахæм сылгоймаг, чызгæй – заманхъуйлаг Есенатæй. Вилен æм дзырдта 
– Есенон. Йæ гыццылæй фæстæмæ рахаста рынчынтæгæнагæй, æмæ  
йæм мадæй хауд  уæлдай рæвдыд æмæ йæ хъулон уарзт.

 Уæд дын иу хуыцаубон уыцы хъал лæппу йæхи кæдæмдæр рæвдзы-
тæ кæнын куы райдаид. Куыд æй бафарстаид йæ уæздан мад, кæдæм 
цæуыс æмæ фæстæмæ кæд æрбацæудзынæ, зæгъгæ? Æмæ афтæ куы 
бакæнид: «Исчи, мыййаг, куы æрбадзура æмæ, кæдæм ацыд, зæгъгæ, 

куы бафæрса, уæд ын цы зæгъон?» «Этнографион æрмæг æбырд кæ-
нынмæ ацыд, зæгъгæ-иу ын зæгъ», – дзуапп радта йæ фырт. 

 Æцæгæйдæр, йæ куыст æмæ йæ улæфты рæстæг Вилен йæ царды 
мидисæй нæ хицæн кодта. Æхсæнады цыдæриддæр цыд, æппæт цаутæн 
дæр аргъ кодта, куыд этнограф. Ирон адæмы культурон царды, уыцы 
иу рæстæг уыд архайæг дæр æмæ йæм иуварсæй цæстдарæг дæр. 

Хъысмæтыл фæтых уæвæн нæй, æмæ уый у йæ сæйрагдæр мини-
уæг. Вилен йæ фæстæ ныууагъта арф æмæ ирд фæд. Йæ адæмæй, йæ 
хæстæджытæй, йæхицæй цы хæс дардта, уый уæлдайджынæй сæххæст 
кодта. Цардæн кæрон нæй. 

НÆ ФЕМБÆЛДТЫТÆ – ÆНГУЗ БÆЛАСЫ БЫН
Ивгъуыд æнусы 80-йæм азты Ирыстоны фæзынд, нæ бæстæйы 

сæйраг горæты уæлдæр ахуырад чи райста æмæ йæ зонындзинадтæй 
царды спайда кæнынмæ разæнгардæй чи тырныдта, æрыгон ахæм 
ахуыргæндтæ-гуманитаритæ. Уыцы азты йæ тыхы уыд Горбачевы 
«перестройкæ», æмæ, уымæй размæ цы идеологон гæрæнтæ уыд, 
уыдон бынтондæр слæмæгъ сты. Алчидæр æмбæрста, рæстæг кæй 
ивы, уый, æмæ уымæн ницы гæнæн уыд. Сæрибардзинад бацахста 
царды алы къуым, æмæ йемæ æрхаста цавæрдæр ногдзинады æн-
къарæн. Уыцы ногдзинæдтæй иу уыд, адæм се ‘ргом национ æмæ 
этникон культурæмæ здахын кæй райдыдтой, уый. Раст уыцы рæ-
стæг базонгæ стæм Виленимæ. Куыстам иумæ нæхи паддзахадон 
университеты. Нæ факультеты уый каст лекцитæ Ирыстоны исто-
рийæ. Уымæй уæлдай, нæ факультеты ахуыр кодта йæ хæрæфырт, 
æмæ-иу Вилен æрбауад, йæ ахуыр куыд цæуы, зæгъгæ, уый базо-
нынмæ. Фæлæ цавæр адæймаг у, уый базыдтон чысыл фæстæдæр, 
ахуыргæнджытæ сæ студенттимæ колхозон быдыртæм фæззыгон 
куы ацыдысты, уæд. 

Нæ факультет алы аз дæр æххуыс кодта Хуымæллæджы колхозæн. 
Æрбынат-иу кодтам хъæуæй хицæн ран, нæ бæстæйы хъуыстгонд 
нартхортауæг Æлбегаты Харитоны быдыры станы. Стан уыд бындурон 
арæзт, уымæн æмæ æнхъæлмæ кастысты Никитæ Хрущевы æрцыдмæ. 
Уым мын фадат фæци, цæмæй фæхæстæгдæр уон ирон адæмы хъæу уон 
культурæмæ, банкъарон ын йæ ад. Уыцы аз мæ хъустыл æрцыд, исто-
риктæ дæр мæхмæ хæстæг – Заманхъулы быдырты – кæй кусынц, уыцы 
хабар. Æмæ уый куы базыдтон, уæд сæм уый фæстæ арвыстон æнæхъæн 

къуыри. Райсомæй-иу ацыдтæн æмæ изæрæй, кæм фистæгæй, кæм-иу 
мыл машинæ сæмбæлд, афтæмæй-иу æрыздæхтæн Хуымæллæгмæ. 

Заманхъулы чи уыд, уый зоны, хъæумæ бацæуæны кæй ис колхозон 
мус, уым цардысты, æххуыс кæнынмæ-иу чи æрцыд, уыцы студенттæ 
æмæ сæ ахуыргæнджытæ. Ахуыргæнджытæ цардысты хицæн хæдза-
ры, йæ кæрты та уыд стыр æнгуз бæлас. Уыцы бæлæсы бын ныхæстæ 
кæнгæйæ бирæ рæстæг арвыстам Виленимæ. Уый фæстæ сæ Вилен 
йæхæдæг схуыдта «Ныхæстæ – æнгуз бæласы бын». 

Мæнмæ уæд тынг цымыдисаг каст Николай Гумилевы сфæлдыстад. 
Уыцы азты йын йе сфæлдыстад ахуыр кæнын нæ уагътой. Бæрæг 
куыд у, афтæмæй, урсгвардионты фарсхæцæг поэты фехстой тæрхоны 
уынаффæйæ. Гъе афтæ райдыдта революцийы агъоммæйы культурæ. 

Вилены та уыцы рæстæджыты дæр наукон æгъдауæй тынг цымыдис 
кодтой ирон мухадзыртæ, нудæсæм æнусы кæрон паддзахы æфсады 
инæлар Куындыхаты Муссæйы разамындæй Туркмæ чи фæлыгъд 
цæрынмæ, уыцы ирæттæ. Хицæн ныхасы аккаг у, туркаг ирæтты тых-
хæй йæ уацтæй иу иронау кæй ныффыста. Мæнмæ гæсгæ, уый у ууыл 
дзурæг, æмæ ацы темæ йæ зæрдæмæ кæй уыд уæлдай хæстæгдæр. 

ЗАМАНХЪУЛ ÆМÆ ЙÆ АЛФАМБЫЛÆЙТТÆ
Виленæн йæ мадыхотæй иу уыд заманхъуйлаг чындз, уымæ гæсгæ-

иу, хъæуы куы уыд, уæд дзы йæхи дардта барджынæй. Хæрæфырт ад-
джын у, фæзæгъынц, æмæ йæ йæхиуæттæ дæр æнæ рæвдыд нæ уагътой, 
цыхуыздæр ахæра, куыд хуыздæр ын балæггад кæной, ууыл архайдтой, 
Фæлæ æнæ йе ‘мбæлттæ куыд хъуамæ æрбадтаид дзаджджын фынгтыл. 
Заманхъулы хъæугæрæттæ Виленæн уыдысты хорз зонгæ, æмæ нын 
дзы иуахæмы экскурси скодта. Хъæумæ цы фæндаг цæуы, уым фенæн 
ис, цыртыл кæй февæрынц, цалдæр ахæм дуры, нæмгуыты фæдтæ сыл, 
афтæмæй. Æмæ нын радзырдта сæ хабар. Цæвиттон, Заманхъул нымад 
уыд хъæздыг хъæуыл, æмæ йæм иуахæмы давджытæ æрбалæбурдтой. 
Хъæуы цæрджытæ сын, давджытæ æнхъæл кæмæн нæ уыдысты, ахæм 
ныхкъуырд радтой. Уымæн æвдисæн уыдысты ацы дуртæ. 

Хъæумæ тæккæ бацæуæны уыд минералон суадон, дон уыд 
цæхджынгомау æмæ уад лыстæг хæтæлæй. Хъæуæн йæ ном арæзт 
у туркаг дыууæ дзырдæй «заман» æмæ «кюль», уырыссаг æвзагмæ 
тæлмацгондæй – «гиблое место». Æмæ, æцæгæйдæр, хъæумæ хæстæг 
ис минералон доны чысыл цад. Цæуы дзы æнахуыр тæф. Цæрæгой 
дзы нæ цæры. Найæн дæр дзы нæй, уымæн æмæ адæймаджы бынмæ 
ласы. Иу дзырдæй, цадæн йæ ном хорз нæу, æмæ уый уым алчидæр 
зоны. Дарддæр нæ нæ экскурсовод ахуыдта хъæугæронмæ, быдыртæм, 

æмæ бахæццæ стæм Зылын цыртмæ – астæуæмбис æнусты къæйæ 
конд цыртдзæвæнмæ. Специалисттæн у рагæй зындгонд, æз та йæ уæд 
фыццаг хатт федтон. 

Фæстæмæ нæ фæндаг акодтам хъæуыл. Заманхъулæн бындур æвæрд 
æрцыд нудæсæм æнусы фыццаг æмбисы, Йæ бындурæвæрæг уыд уы-
рыссаг афицер, поручик Хъуысаты Берд. Йæ рагон æддаг бакаст чи 
бахъахъхъæдта, ахæм хæдзæрттæ дзы уыд бирæ æмæ хъæу иннæтæй 
кодтой хицæн. Рагон хæдзæртты нæ уыд рудзгуытæ – нæдæр сæ цæрæн-
уæтты, нæдæр кулдуæртты. Кæм-иу уыд, уым дæр кастысты уынгмæ 
нæ, фæлæ мидæмæ, кæрты ‘рдæм. Цымыдисаг уыдысты кулдуæрттæ 
дæр: дыууæ хайæ арæзт, сæ бацæуæн – ныллæг, къæхты бын къæсæр та 
– бæрзондгомау. Æмæ уый хуымæтæджы нæ уыд. Рагон ирон æгъдаумæ 
гæсгæ, мидæмæ цæуæг адæймаг хъуамæ йæ сæр æрныллæг кодтаид, 
къæсæры сæрты цæмæй æрбахызтаид, уый тыххæй. Заманхъулы уыд 
заронд мæзджыт, æмæ дзы сарæзтой хъæуы клуб. Мæзджытæн йæ 
цар æмæ йæ уæллаг хай уыдысты пырх, фæлæ йæ бындур æмæ фыц-
цаг уæладзыг хъыгдард нæ баййæфтой. Уæвгæ та йæ фыццагон хуыз 
мæзджыт бахъахъхъæдта. 

Дарддæр ацыдыстæм нæ фæндагыл, æмæ иу ран нæ размæ фесты ди-
динæгджын къудзитæ. Ацы зайæгой йæ дзæбæхгæнæн миниуджытæй у 
зындгонд, пайда дзы кæнынц адæмон медицинæйы. Уый уыд окопник, 
иронау хуыйны «донычызг». Донычызг та уырыссагау у «русалкæ». 
Нарты кадджытæм гæсгæ, Донычызджытæ уыдысты Донбеттыры 
чызджытæ. Сæ хъуыстгонддæр – Дзерассæйæ – райдыдта хъæбатыр 
Æхсæртæггаты мыггаг. Ацы дидинæгæн йæ ныв фенæн уыд, рагон ирон 
чызджытæ-иу хъазтмæ цы уæлæдарæсы цыдысты, ууыл дæр. Цымы-
дисаг у, ацы зайæгой кæй рæзы аууон бынæтты, цадты, цæугæдæтты-
былгæрæтты, йæ уырыссаг ном дæр уырдыгæй цæуы. Ардæм дондзау 
цыдысты чызджытæ æмæ æрыгон сылгоймæгтæ, семæ-иу акодтой 
сæ гыццыл сывæллæтты дæр. Сæхи ирхæфсгæйæ, чызджытæ тыдтой 
къудзитæн йæ дидинджытæ æмæ сæ доны æппæрстой. Дидинджытæ 
уыдысты дзæнгæрджыты хуызæн, æмæ-иу сæ доны куы ныппæрстой, 
уæд-иу сæ дон зилын райдыдта, æмæ, цыма симд кафыдысты, афтæ-
иу зынд. Кæй зæгъын æй хъæуы, диссæгтæ-тæмæссæгтæ дзурынмæ 
адæмон хъуыды у хъæздыг. Фæлæ уыцы диссæгты фæрцы банкъарæн 
ис æрдз æмæ адæймаджы ‘хсæн цавæрдæр æнахуыр бастдзинад. 

Хъæуæй куы рацыдыстæм, уæд райдыдта талынг кæнын. Алыварс 
обæуттæ, суанг уæлдæф сиренхуыз цыма адартой, афтæ каст адæй-
магмæ. «Акварель ахорæнтæй нывтæ кæнынæн ныртæккæ у замманай 
рæстæг», – загъта Вилен. Æмæ уый æцæгæй дæр уыд афтæ.

ЙÆ АЦЫД
Вилен не ‘хсæн рагæй нал ис, фæлæ абон дæр ма мæ хъустыл уайы 

йæ хъазæн ныхас: «Ацыдтæн этнографион æрмæг æмбырд кæнынмæ». 
Уый мæ зæрдыл æрæфты, ацы адæймагыл куыддæр ахъуыды кæнын, 
афтæ. Æмæ уæд фесты мæ цæстыты раз – ныллæджытæ, фæлæ хæрз-
конд, гуырвидауцæй, мæ хъустыл ауайы йæ уæздæн æмæ уæзбын 
ныхас. Хорз ын хъуыды кæнын уæды модæмæ гæсгæ йæ тарцъæх 
пиджак æфсæйнаг цæппузыртимæ, хæлаф алкæддæр уыцы итувæрдæй 
æмæ цæхæртæкалгæ къахыдарæс. Дымдта тамако. Чи зоны, æмæ уымæ 
гæсгæ йæ хъæлæс уыд ныллæг æмæ, йæ гуырыкондимæ абаргæйæ, каст 
æнахуыр. Хæстæгмæ йæ чи нæ зыдта, уыдонмæ фæкастаид тызмæг, 
карз адæймаг, уæлдайдæр ын йæ ныллæг хъæлæс куы фехъуыстаиккой, 
уæд. Афтæмæй та йæм сæрыстырдзинадæй мур дæр ницы хæццæ кодта. 
Вилен уыд тынг æнкъараг зæрдæйы хицау, фæлæ уыцы æнкъарæнтæ 
бамбæхсын цыма хъавыд йæ аразгæ гуырымыхъдзинадæй, афтæ мæм 
каст. Хæстæг зонгæ кæимæ уыд, уыдон ын кодтой стыр кад, фæлæ 
уый гæды ми нæ уыд – адæймагæн цыд йæ зæрдæйы арфæй, уымæн 
æмæ йæхи зæрдæ дæр алкæмæ дæр уыд гом. Ирон фысджытæй дзы 
иу чидæр афтæ загъта: «Адæмæн равдисынмæ бæззыди». Æмæ ацы 
ныхасы аккаг бæгуыдæр уыд. 

Мæнæй уыд дæс азы хистæр. Фæлæ йын уый сæрыстырдзинады хос 
нæ уыд: йæхи дардта, куыд хистæр æмгар, афтæ. Куыд фæзæгъынц, 
хистæримæ хистæр уыд, кæстæримæ та – кæстæр. Ирон традицион по-
этикæйы тыххæй мæ фыццаг уацтæй иу куы рацыд, уæд ыл зæрдæйæ 
чи бацин кодта, уый уыд Вилен. Æргомæй йæ зæгъын, мæ абоны ир-
тасæн куысты дæр Вилены наукон фæллæйттыл æнцой кæй кæнын, 
уый дæр. Цæуыл мæ сахуыр кодта, зæгъгæ мæ исчи куы бафæрса, уæд 
мæ дзуапп уыдзæн ахæм: сахуыр мæ кодта ирон этникон культурæмæ 
зæрдæргъæвддзинадыл, стæй канд мæн нæ. Уыцы зæрдæргъæвддзинад 
ын уыд йæ мад – уæздан ирон сылгоймаг, ирон æгъдауæттæн кадгæ-
нæг æмæ рæдау æфсин – Есеноны лæвар. Йæ цыппар зæнæгæй Вилен 
уыд æппæты кæстæр, гыццылæй фæстæмæ уыд рынчынтæгæнаг, æмæ 
ныййарæг мадæн йе ‘ппæт тыхтæ, йæ уарзæгой зæрдæ алкæддæр арæзт 
уыдысты йæ кæстæрмæ. 

43 азы дæр ыл æххæстæй нæма цыд, афтæмæй Вилен ныууагъта 
ацы рухс дуне. Ууыл рацыд æнусы цыппæрæм хай. Ныр дзы мæхæдæг 
дзæвгар фæхистæр дæн... 

Фæззыгон уазал хъуынтъыз бон Вилен куыстæй æрбацыд, уыд тынг 
æнæхъару æмæ æрхуыссыд йæ фæллад суадзынмæ. Иуцасдæр рæстæ-

джы фæстæ йæм фæдзырдæуыд, фæлæ дзуапп нал уыд... Йæхæдæг куыд 
уæздан адæймаг уыд, афтæ цардæй дæр йæ ацыд уыд уæздан. Никæй 
бахъыгдардта, бафынæй æмæ нал райхъал. Царды зынтæн æмæ низæн 
нал бафæрæзта йæ фæллад зæрдæ æмæ йæ куыстæй ныллæууыд. Йæ 
амæлынæй дæр йæ царды хæс бафыста, йæ уарзон куыстыл йæ рыст 
зæрдæ нæ сивта – ацыд этнографион æрмæг æмбырд кæнынмæ... Фæлæ 
ацы хатт – ацу æмæ ма ‘рцуйы фæндагыл...

Цæрынæн ын хъысмæт балæвар кодта цыбыр рæстæг, фæлæ уыцы 
рæстæджы дæргъы дæр йæ къухы бафтыд тынг бирæ. Абон дæр Вилен 
нымад у раззагдæр этнологыл. Мæнмæ гæсгæ та йе стырдæр æнтыстыл 
банымайæн ис, этнокультурон ирон традицитыл ныхас кæнынæй кæй 
рахызт сæ хъуыды сын æмбарын кæнынмæ. Ногдзинад базонынмæ йæ 
тырнындзинад æнкъарын суанг абон дæр. Йæ сæйраг чиныг «Ирон 
адæмы бæрæгбæтты дуне» фыст куы фæци, уæд, цыма йæ царды сæй-
рагдæр хæс сæххæст кодта, уыйау куыд цин кодта, уый ма абон дæр  
хъуыды кæнын. Наукæйы фæрцы куысты бæрзæндтæм схизыныл нæ 
архайдта, фæлæ йын наукæ уыд цæрыны ахсджиагдæр фæрæз, æнæ 
уымæй йæ йæ цард дæр нæ хъуыд. Йæ уарзондæр ныхæстæй иу уыд: 
«Сæрибар уæвын дæ кæд фæнды, уæд хъуамæ уай тыхджын!» Æмæ, 
кæй зæгъын æй хъæуы, ныхас физикон хъаруйыл нæ цыд, фæлæ уды-
хъæды фидардзинадыл. 

СÆЛБИТЫ Тамир, 
традицион ирон культурæ иртасæг, 

филологон наукæты кандидат, 
Уæрæсейы Наукæты академийы Дзæуджыхъæуккаг 

наукон центры скифаг-алайнаг иртасæнты 
хайады хистæр наукон кусæг.

ЛЕКЦИТÆ

Æз хорз хъуыды кæнын, Цæгат Ирыстоны паддзахадон универси-
теты дыууæ æрыгон ахуыргæнæджы – Гутнаты Феликс æмæ Уарзиаты 
Вилен – куыд фæзындысты, уый. Историкон факультеты иннæ ахуыр-
гæнджытæ æмæ профессортæй кодтой цæхгæр хицæн. Сæ дыууæ дæр 
уæлдæр ахуырад райстой Мæскуыйы, сæ дыууæйæн дæр джинс хæлаф 
æмæ свитер уыдысты сæ дарæсы адджындæртæ. Ахуыргæнджытæй 
æндæр ничи цыд ахæм дарæсы, æмæ канд се ‘ддаг бакастæй дæр сту-
дентты цæстæнгас сæхимæ æлвæстой. Фæлæ сæйрагдæр уыдысты сæ 

цымыдисаг лекцитæ. Вилен нын каст, абон дæр ма ирон этнологийы 
иртæст чи не ‘рцыд, ахæм темæтыл лекцитæ, зæгъæм, алы хуызтæн 
цавæр нысаниуæг ис традицион ирон культурæйы æмæ æндæр ахæм 
цымыдисаг фарстатыл. Йæ чингуытæ фыст сты æнцонæмбарæн æвза-
гæй, æнцонкæсæн. Афтæмæй та лекцитæ уыдысты вазыгджын, про-
фессионалон терминтæй се ‘мыдзаг. 

Мæ зæрдыл лæууы, нæ ‘хсæн иухатт цы ныхас рауад, уый. 
Cтуденттæн, зæгъын, се ‘мбис не ‘мбары, лекциты рæстæг ныхас 
цæуыл цæуы, уый. Вилен бахудт æмæ афтæ бакодта: «Уый у наукæ, 
æмæ æндæр гæнæн нæй». Фæндыд æй студенттæн сæ наукон æмвæзад 
бæрзонд сисын, æмæ ууыл зæрдиагæй архайдта. 

ЦУЦИТЫ Аслан, 
историон наукæты кандидат, 

РЦИ-Аланийы Национ музейы директор 

 УСГУРТÆ

ЦИПУ-йы уыцы иу факультетты кастыстæм лекцитæ. Вилен – Ирыс-
тоны историйæ, æз та – Ирыстоны культурæйæ. Уыд тынг дæсны педагог, 
адæймаг æм æрмæстдæр иуварсæй куы кастаид, уæддæр ыл бирæ цæу-
ылдæрты сахуыр уыдаид. Горæтаг лæппуйæн йæ гыццылæй фæстæмæ 
ирондзинад уыд йæ туджы, йæ алы уæнджы дæр. Иуахæмы нывгæнæг 
Бедойты Шалвайы æрмадзы иумæ бадт фестæм. Фынджы хис тæр, фынг 
амонгæйæ, цæмæйдæр фæрæдыд, æмæ йын Вилен бауайдзæф кодта. 
«Кæд ахæм зондджын дæ, уæд дæхæдæг фынджы æгъдау дарддæр кæн», 
– фæмæсты йæм хистæр. Вилен æнæдзургæйæ хистæры бынаты æрбадт 
æмæ фынджы æгъдау кæронмæ рæсугъдæй ахæццæ кодта. 

Ныхас кæнынмæ, исты хабар радзурынмæ йæхицæй дæсныдæр нæ 
уыд. Зыдта ахудын дæр. Иуахæмы юридикон факультеты бацæуæны 
нæ размæ фесты Бедойты Шалва, Дзаттиаты Владимир æмæ ма семæ 
– ахуыргæнджытæй иу историк, йæ мыггаг ын нал хъуыды кæнын. 
Вилен йæ мидбылты бахуыдт æмæ афтæ бакодта: «Акæсут-ма сæм. 
Мæнæ Шалва республикæйы адæмон усгур цæмæй нæу?» Историкмæ 
бакаст æмæ уымæй та афтæ: «Республикæйы сгуыхт усгур цæмæй 
нæу?» Дзаттиаты Владимирмæ бакаст æмæ ницы сдзырдта. «Мæнæн 
дæр исты ном ратт», – худгæйæ йæм сдзырдта Дзаттиайы-фырт. «Ды 
та дæ ныфсдæттæг усгур», – уыд Вилены дзуапп. 

Иухатт та мын Вилен куы зæгъид: «Ды уый зоныс, æмæ мыл 21 азы 
куы сæххæст, иронау дзурын æрмæстдæр уæд кæй базыдтон, уый?» 
Чидæр ын бауайдзæф кодта, цавæр ирон дæ, зæгъгæ, иронау дзурын 
кæд нæ зоныс, уæд. Æмæ канд дзурын нæ, фæлæ ма фыссын дæр ба-
зыдта иронау, æмæ мæм æртæ мæйы фæстæ æрбахаста иронау фыстæй 
фыстæг Калоты Барисмæ. 

Вилен уыд æцæг патриот. Абон бирæтæ сæ мыггаг райдыдтой иро-
нау фыссын. Фæлæ фыццæгтæй иу уыд Вилен. Наукон æгъдауæй йæ 
размæ йе ‘рыгонæй фæстæмæ сæвæрдта стыр нысан æмæ йæ æххæст 
кодта: йе ‘ппæт наукон куыстытæ дæр мыхуыры цыдысты Мæскуыйы 
академион журналты. Уыцы рæстæг ахæм гæнæнтæ уыд æрмæстдæр 
иунæг адæймагæн – Блиты Маркæн. Иннæ ахуыргæндтæн сæ куыстытæ 
мыхуыргонд цыдысты æрмæстдæр нæхи республикæйы. 

Алы ахуыргонд дæр зоны, наукон иртасæнты сæ рæзыны фæндагыл 
хъуамæ кæй ацæуой æртæ къæпхæны – локалон, иумæйаг æмæ бын-
дурон. Йæ наукон-иртасæн куысты фыццаг дыууæ къæпхæныл Вилен 
ахызт æнтыстджынæй, æмæ, æртыккагмæ куыддæр бахæццæ, афтæ 
æрцыд бæллæх, æрыгон ахуыргондæн йæ цард æрдæгыл аскъуыд... 

ХОЗИТЫ Барис, 
газет «Рæстдзинад»-ы сæйраг редактор

ФЫЦЦАГ ИРОН ЭТНОЛОГ

Уарзиаты Вилены наукон бынтæ ахуыргæндты алы фæлтæртæ 
нырма ахуыр кæндзысты бирæ азты дæргъы. Йæ фæллæйттæн аккаг 
аргъгонд æрцыд, зæгъгæ, абон зæгъæн нæма ис. Вилены тыххæй 
студенттæн арæх фæдзурын, уымæн æмæ ахуыр кæнæм этнографи. 
Æмæ сын алкæддæр æмбарын кæнын, этнологион наукæйы рæзты 
кæй ис дыууæ къæпхæны: этнографи – ома, равдисыны, сныв кæ-
ныны куыст æмæ этнологи – иртасæн, ахуыргæнæн куыст. Советон 
этнографи æвæрд уыд бæрзонд аналитикон æмвæзадыл, фæлæ этно-
логи хицæн зонадыл куы нымайæм, уæд фыццаг ирон этнолог уыд 
Уарзиаты Вилен. 

Йæ рæстæджы нын бантыст сахуыр кæнын нæ бæстæйы разза-
гдæр уæлдæр ахуыргæнæндæтты: ахуыр кодтам Мæскуыйы паддза-
хадон университеты, стæй Ленинграды паддзахадон университеты 
этнографийы кафедрæты. Фæлæ-иу куы æрыздæхтыстæм æмæ-иу 

куы федтам, Вилен цы куыст кæны, уый, уæд æмбæрстам, наукæйы 
кæй цæуы йæхи сæрмагонд фæндагыл æмæ йе ‘мгæртты, æрыгон 
ахуыргæндты йæ фæстæ дард кæй фæуагъта. Традицион наукæйæ 
йæхи кæй атыдта, уый йæхæдæг дæр æмбæрста, æмæ дзы йæ бынат 
агургæйæ, дзырдта: «Æз дæн культуролог». Æмæ уый, æцæгæйдæр, 
афтæ уыд. Йæ чиныджы сæргонды уыцы æртæ дзырды – этнологи, 
культурологи æмæ семиотикæ – кæй ис, уый мæм кæсы раст. Семи-
отикæ цы у, уымæн уыцы рæстæг бирæтæ ницы зыдтой, пайда дзы 
арæх нæ кодтой. Фæлæ Виленæн уый ссис ирон адæмы культурæйы 
традицитæ ахуыр кæныны сæйраг методологон фæрæз, æмæ йын уыд 
диссаджы фæстиуджытæ.

Абон аргъ кæнын хъæуы, наукæмæ Уарзиаты Вилен цы бавæрæн 
бахаста, канд уымæн нæ. Фыццаджыдæр, хъæуы æмбарын, йæ наукон 
фæллæйттыл абон æнцой кæй кæны ирон национ иумæйаг хиæмбарынад. 
Ирон бæрæгбон куыддæр ралæууы, афтæ нæ институты телефонтæ сзынг 
вæййынц – алкæй дæр æвæстиатæй бахъæуы чиныг «Ирон бæрæгбæтты 
дуне». Канд ацы чиныг нæ, фæлæ Виленæн йæ цыбыр уацтæ дæр хъæ-
уынц стыр æхсызгонæй. Адæм бонæй-бонмæ разæнгарддæр кæнынц сæ 
бакæсынмæ æмæ сæ ахуыр кæнынмæ. Æркæсут-ма, дины тыххæй кæм 
фыста, уыцы уацтæм. Уыцы рæстæг дины фарстатæ йæ размæ ничи 
æвæрдта. Уый та-иу йæхæдæг йæхицæй загъта: «Æз дæн атеист, мæ-
нæн мæ дин у культурæ, æмæ дин ахуыр кæнын, культурæ куыд ахуыр 
кæнын, афтæ». Кæнæ райсæм туркаг ирæтты тыххæй фыст куыстытæ. 
Ацы темæйыл уыцы рæстæг фыстой диссертацитæ, монографитæ, иунæг 
ирон туркаджы дæр нæ фенгæйæ, йемæ нæ аныхас кæнгæйæ. Вилен та 
уыд, Турчы ирон æхсæнады зынгæ минæвар Халиса Асетæйæ фыццаг 
интервью чи райста, уый. Уыцы текст ныртæккæ у ацы фарстайы ирта-
сæнтæ дарддæр кæнынæн ахадгæ бындур. 

Уæдæ индоевропæйаг уидæгтæ равзарыны тыххæй дæр Вилен ба-
кодта стыр куыст, уымæн æмæ æвзæрста иумæйагкавказаг этнографион 
иудзинады фарста. Æмæ ма йæм фæстæмæ кæй раздæхдзыстæм, ууыл 
æз дызæрдыг æппындæр нæ кæнын.

ХЪАНЫХЪУАТЫ Зæлинæ,
 историкон наукæты доктор, профессор, 

Абайты Васойы номыл Цæгат Ирыстоны гуманитарон 
æмæ социалон иртасæнты институты директор

БÆРКАДДЖЫН АХУЫРГОНД
Уарзиаты Вилен у нæ интеллигенцийы минæвæрттæн сæ раз-

мæдзыддæртæй иу. Адæймаджы цард азтæй баргæ нæу, фæлæ, цы 
хорз хъуыддæгтæ сарæзта, уыдонæй. Вилены цардыл куы фæхъуыды 
кæнын, уæд уæззау, æрхæндæг сагъæсты бын фæвæййын. Æмæ уы-
мæн ис бамбарæн. Вилены ацыдимæ наукон ирониртасынадыл, стæй 
æппæт Ирыстоныл дæр æрцыд стыр зиан, уымæн æмæ Вилен уыд 
æрыгон ахуыргонд-историкты минæвæрттæн сæ хуыздæр, ирддæр 
æмæ курдиатджындæр. 

Уæлдæр ахуырад куыддæр райста, афтæ дысвæлдæхтæй бавнæлдта 
иртасæн куыстмæ, æмæ, наукон фæндагыл æнтыстджынæй цæуын 
куыддæр райдыдта, афтæ 42-аздзыд ахуыргондæн йæ цард аскъуыд. 
Фæлæ йын цы бантыст, уый дæр у стыр бавæрæн кавказиртасынады 
æмæ этнографион ирониртасынады. Хъысмæты азарæй Виленæн йæ 
цард афтæ цыбыр куынæ рауадаид, уæд, æнæ дызæрдыгæй, суыда-
ид, йæ ном дунейыл кæмæн айхъуыстаид, этнологийы ахæм стыр 
ахуыргонд.

Вилен уыд бæркадджын ахуыргонд. Йæ наукон архайды æнæххæст 
ссæдз азы дæргъы йын бантыст ныфыссын сæдæ куыстæй фылдæр 
ирон адæмы æмæ Кавказы адæмты монон культурæйы тыххæй, се 
‘хсæн – цыппар монографийы, уацтæ, наукон форумты программон 
докладтæ. Æмæ ныхас канд куыстыты бæрцыл нæ цæуы. Йæ куысты-
ты бæрæг дарынц этнографион иртасæн фæрæзтæн се сфæлдыстадон 
хицæндзинад, сæ ногдзинад. Раст зæгъы Хъаныхъуаты Зæлинæ: Вилен 
уыд Ирыстоны фыццаг этнолог. Этнографи уарзта йæ удæй фылдæр. 
ЦИПУ-йы историкон факультеты студент ма куы уыд, уæд дæр 
ахуыргæнджыты æргом йæхимæ здæхта йæ цымыдисаг докладтæй, 
стæй, ССР Цæдисы Наукæты академийы Этнографийы институты 
æмæ Цæгат Ирыстоны наукон-иртасæн институты этносоциологон 
экспедициты кæй архайдта, уымæй. Уыцы экспедициты кæй архайдта, 
уый йын фæахъаз йæ дæсныйад æмæ фидæны диссертацийы наукон 
темæ равзарынæн. 

70-йæм азты Хуссар Ирыстоны паддзахадон университеты истори-
кон-филологон факультеты сæргъы уæвгæйæ, мæнæн уыд хорз ахасты-
тæ ЦИПУ-йы уæды ректор, дзæнæтыбадинаг Галазты Æхсарбегимæ, 
æмæ иуахæмы баныхас кодтам нæ студентты кæрæдзимæ æрвитыныл: 

хуссайрæгты – Цæгатмæ, цæгатæгты та – Хуссармæ, цæмæй наукон 
конференциты архайой, уый тыххæй. Афтæмæй нæм 1973 азы наукон 
конференцимæ æрцыдысты дыууæ студенты – Гутнаты Феликс æмæ 
Уарзиаты Вилен. Сæ докладтæ уыдысты тынг цымыдисаг: Виленæн йæ 
доклад уыд, ирон адæмы традицитæ æмæ æгъдæутты скифтæ цы хъæз-
дыг бынтæ ныууагътой, уый тыххæй, Феликсæн та – Дзæуджыхъæуы 
историйы периодтæй иуы тыххæй. Конференцийы фæстæ хæстæгдæр 
базонгæ стæм, æмæ мын Вилен радзырдта йæ дарддæры нысæнтты 
тыххæй – фæндыд æй ахуырмæ бацæуын ССР Цæдисы Наукæты ака-
демийы Этнографийы институты аспирантурæмæ. Уыцы фембæлдæй 
рацыд цасдæр рæстæг, æмæ дзы райстон фыстæг. Вилен хъусын кодта, 
аспирант кæй ссис, йæ наукон разамонæг Калоты Барис кæй у, уыцы 
æхсызгон хабар. Афтæ райдыдта нæ лымæндзинад.

 Йæ диссертаци куы хъахъхъæдта, уæд уыдтæн йæ фыццаг оппо-
нент. Диссертацийы темæ уыд «Ирон адæмы нырыккон культурæйы 
традицитæ». Уæд уыцы фарстамæ ахуыргæндтæй йе ‘ргом уыйбæрц 
ничи здæхта, уымæ гæсгæ диссертаци рауад тынг цымыдисаг. Виле-
нæн бантыст, традицитæ куыд ивынц, цы уавæры ис иу кæнæ иннæ 
ирон æгъдау абоны царды, уыцы фарстæн аргъ скæнын. Диссертацийы 
фæстæ ма уыцы темæйыл ныффыста бирæ уацтæ. Уый фæстæ та бав-
нæлдта ирон адæмы удвары культурæйы традицион æмæ нырыккон 
уавæр иртасынмæ, æмæ дзы йæ къухы бафтыд дзæвгар. 

ЦЫБЫРТЫ Людвиг,
 профессор, историкон наукæты доктор, 

УФ-йы наукæты сгуыхт архайæг

Ф   арон «Мах дуг» ду-
неон литературон 
преми куы расидт, 

уæд дзы нæ фысджытæй 
хъазуатондæрæй чи ар-
хайдта, уыдонæй иу уыд 
курдиатджын поэт, проза-
ик, журналы иузæрдион хæ-
лар Бырнацты Барон. Уый-
иу рæстæгæй-рæстæгмæ 
æрбадзырдта редакцимæ, 
телефонæй-иу бакаст йе 
'мдзæвгæтæ æмæ та-иу 
афарста: «Куыд сты, дæ 
зæрдæмæ цæуынц?» 

Ай-гъай цыдысты мæ зæрдæмæ.  Фæлæ-иу уымæ йæ сфæлдыста-
дон фæллой  фаг кæм фæкаст, æмæ та-иу йæ ныхæстæм бафтыдта:  
«Акусын ма сыл хъæуы. Тагъд уæм сæ хæццæ кæндзынæн».

 Рæстæг цыд… Бонтæ ивтой бонты. Баронæй хабар дзæвгар рæс-
тæг нал уыд. Мах дæр, журналы ног номыртæ цæттæ кæнгæйæ, дугъы 
уайæгау кодтам, афойнадыл рацæуой, мацы дзы аирвæза… 
Хъыгагæн, хъуыддаг афтæ рауад, æмæ Барон нал федта уыцы 

литературон бæрæгбон, нал ныл сæмбæлдысты афоныл, æркастмæ 
цы æмдзæвгæты цикл бацæттæ кодта, уый дæр. 
Цæстытыл арæх фæуайы, редакцимæ-иу куы 'рбацыд, уæд-иу 

йемæ цы циндзинад æрбахаста, уый. Тыргъæй-иу æрбайхъуыст туал-
лагыздæхт хъæрæй ныхас. Бацин-иу кодта, ног номыр йæ къухмæ 
райсгæйæ. Йæ ныхас, йæ сагъæс та æппынæдзух уыд мадæлон æвзаг, 
ирон литературæ æмæ фысджыты цардыл.

 О, уæдæй рацыд афæдз…  Фæлæ, уæддæр, Барон, дæ уд, дæ ирон 
лæджы конд, дæ ном цæры æмæ цæрдзæн дæ уацмысты…  

ХЕТÆГКАТЫ Оксанæ

Прозё ёмё поэзи

ФЫССÆДЖЫ МЫСГÆЙÆ

                                         БЫРНАЦТЫ Барон 
 

МÆ ЦАРДЫ УЛÆФТ – ЗАРÆГ  
ТОХ

Мæ цард у тох, æвирхъау тох – мæ цард.
Тæссондзинад нæй равдисæн мæ уагæй.
Мæ сау уавæр нæ баззайдзæни хъуагæй,
Æрцауындзæг нæ дыууæты 'хсæн кард.

Фод уæздæттæн сæ фæдыл æфтыд ард!
Æнæрвæссон цагъары номыл рагæй.
Нæ тонынц ын йæ хъаймагъ та æлгъагæй,
Йæ хид йæ туджы 'ртахæй хъард.

Лæгъздæр цæуæнтæ не 'рхастон мæ сæрмæ.
Æз айгæрстон æвæд рæтты фæндаг,  – 
Мæ рухс бæллиц сæрибары къæсæрмæ.
Дунейы фарн, кæд цъус амонд мын радтай,
Мæ цæрæнбон ыскæн мын тохæн фаг, 
Мæ уды фæудыл нæу æндæр мæ катай.

ЗАРÆГ

Мæ зард – мæ бон, мæ царды улæфт – зарæг.
Хъуытаз хъæлæс, уыраугæ мыртæй нæр.
Мæн айсдзæни йæхимæ иубон мæр,
Нæ уыдзæн зарды рухс фидæн хъыгдарæг.

Тæссаг хæтæнты нал æй хъæуы сæр,
Куыдфæнды дуг йæ масты пырхæн калæд, 
Йæ ихсыд тыхтæ зарæгыл æвзарæд,
Уый адæмæй йæ нал байсдзæн уæддæр.
Ыссыгъдысты мæ цинцæссыгтæ рустыл, 
Мæ рæнхъыты балц ахиздзæн æнустыл,

Гъеныр хъысмæт ныффæлдахæд мыл дур.
Ысынтысгæ мæ фæндыры рæу зæлтæ
Кæй батавтой æфхæрд дзыллæты зæрдæ,
О, уыцы ныфсæй ракасти мыл хур.

УАРЗТ

Тызмæг æнгас 'мæ науæрдон былалгъ
Сæ кæлæнтæй сæхиуыл мæн ныббастой:
Æнæрæнцайгæ барвæндæй фæхастон
Фæлывд уарзты зæрдæагайæн уаргъ.
 
Уæддæр мын уыд цæсты рухсау зынаргъ,
Нæ загътон никæд, уыцы уысм нæ уарзтон.
Æз иугай бонтæй ме стыр уарзт нæ барстон,
Ыскодтон ын æнæхъæн царды аргъ.

Дæлдзæх фæуæд фæстауæрц 'мæ дывæнд,
Кæронмæ, лирæ, ризгæ зæл нывæнд.
Ысифтындз уарзтыл минмырон хъæлæстæ
Æмæ йыл хъалты удриссæн хъыгæн
Дæрдтыл дзыназгæ ахæм зард ныккæн,
Куыннæ уа уымæн бамынæг мæ фæстæ!

2019 аз

ШЕКСПИР

Ды растадтæ фæивгъуыд дугты дардæй
Мæ абонмæ ныфсифтонгæй зындтæ.
Заманты зилдух удхарæн зынтæ
Дæу не ссардтой æдых æмæ уæнгмардæй.

Зæххон уæвгæйæ, де 'рдхæрæны зардæй
Сыгъдæг зæдтау æнæмæлæт ысдæ.
Æнæкæрон – дæ номхæссæн бынтæ,
Æвидигæ – сæ диссаджы бæркадæй.
О, чи басгуыхы разагъды поэтæй,
Тæхуды, 'мæ хæзна дзырды сонетæй



23

Цытджын генийæн чи ссары йæ ном!
Кæмæн йæ уд уæлæрвтæм, мыййаг, не стахт,
Кæмæн йæ уд цъæх арт рæнхъытæ фестад.
Кæуыл нæ цæуы рæстæгæн йæ бон!

2015 аз

ГАГАРИН
Сырх пилон уадзгæ, араугæ цæхæрæй, 
Болатныфс лæппу, расхъиудтай æваст,
Зæххон нымд риумæ атыдтай дæ баст
'Мæ арвы дуæрттæ бакодтай дæ сæрæй.

Дæумæ бæрзонд уæлдунейы фæлтæрæй,
Зæрин хур худгæ, дисгæнгæйæ каст.
Æнусты арфмæ уыцы уысм фæраст
Дæ уазвæндаг дæ райгуырæн къæсæрæй.

Дæу рахуыдта йæ хъæбул зæххау арв дæр,
Бæгъатыр цæргæс, рæстæджы хъайтар дæр.
Мигъ не 'рбадти дæ артвæдыл, мыййаг.
Нæ равдæлон дæ бацамынд фæндаг…
Фæхæссынц æй хъæбатыр гуырдтæ дарддæр, 
Уæддæр ыл ды фыццаг уыдтæ, фыццаг.

                                                      2017 аз

КУРДИАТ

Зæронд чырыстон дины чиныг
Ныхас кæны хуыздзыд фæрстæй:
«Сыгъдæг йæ тæригъæдтæй чи уыд, 
Уæлæуыл чи фæцард рæстæй,

Йæ хæррæгъ уымæн зæххы буарыл
Æрмæстдæр сæмбæлы айдагъ, 
Йæ уд та раст дзæнæты дуарыл
Уæлæрвты балæууы уайтагъд».
Лæджы тæригъæды нæ цыдтæн,
Къæмдзæстыг никуы уыд мæ каст, 

Бæрзонд рæстдзинадыл лæууыдтæн, 
Йæ сæрыл цас фæистон маст.

Нæ барстон хинæйдзаг, тæппудæн,
Мæ рын – фæлитой гуырд, æлгъин.
Мæрдты мын уый тыххæй мæ удæн
Дзæнæт ныр байгом ис, зæгъин:

«Хуыцау, мæ ныхас айс дæхимæ,
Дæттыс мын удыбæстæ кæд,
Мæ уд мæ къодахимæ иумæ
Æрцæуæд сыджыты ныгæд.

Æнæ ныййарæг зæхх мæ удæн,
Фæуай мыл, ма фæуай тæргай,
Уæлæрвты нæй Дзæнæтæй хай.
Фæлтау Зындоны арты судзæд».

ТЫХСТЫ САХАТ

Цыма фыста уый фидиуæджы хæс.
Кæнæ фæдзæхста адæмы йæхиуыл.
Чысылæй стырмæ хъæубæстæйы иууыл
Æртымбыл кодта фæндыры хъæлæс.

 Фæсхохæй хур цъæх арвы рындзмæ схызт.
Цæстуарзондæрæй дунейы куыд тавта,
Æрбахæццæ сты чындзхæсджытæ афтæ. 
Æгас хъæу сыл рæдау фысымæй тыхст.

Нæ зыны ам фæрнджын сыхаг æрмæст,
Нæ хъуысы фынгыл буц хистæры зарæг.
Æртарф бынтон йæ рынчын фырт – йæ дарæг,
Лæууы йæ цуры – удæфхæрд, фæлмæст.

Йæ кæронмæ фæхæццæ кæны бадт,
Уæддæр ма симд, нæртон симд уыд йæ тынджы,

Æрцагуырдтой нæ уазджытæ сæ чындзы,
Фæстаг арфæтæн ралæууыд сæ рад.

Раст уыцы афон зæронд лæджы фырт
Æрæхгæдта йæ цæстытæ æнустæм.
Фæуадзыг мад, йæ иунæг хо ныррызт, 
Фыр диссагæй фæлæбурдта йæ рустæм.

Йæ къухтæ йын фыд ацахста уæдмæ,
Цæссыгкалгæ йæ дзыхыл ын ныххæцыд.
Нæ араст ысты уазджытæ кæдмæ, 
Нæ рахъæр ис сæ къонайы мæрдæрцыд.

Уый раджы уыд…
Фæлæ мæныл хъысмæт
Æлгъысты сырдау сау хъыгæй куы сниуы,
Æрæфты зæрдыл ацы хабар уæд,
Æмæ мæ маст нынныхъуырын мæ риуы.

2017 аз

ДЗЫРДЫ ФАРН

Цы у æнæнцой цард æвзарын,
Фæлвæрд, фæивгъуыд зынтыл мæт?
Йæ рухс, йæ бæллиццаг нысаныл
Дæ ныхас иугæр сæмбæлд кæд?!

Æгъуыссæг, тар æхсæвты тухи
Æппындæр мысгæ нæу лæгæн.
Куы бафта, гъе мардзæ, дæ къухы,
Уæд та ма иунæг рæнхъ хуызæн!

Цы у куыстдомд дадзинты ниуын,
Фæндонист хъизæмары ронг?
Кæд райгуырд иу ахæм дæ риуы
Уæлтæмæн зарæджы мыр ног?
Æрвылбон циу, дæ чъиухид калгæ,
Кæныс дæллаг галау тыххæст.

Зынгхуыст дæр æм куыд раста, афтæ
Дæ хъæлæс басгуыхæд æрмæст.

Дæ тыхыл авд ахæмы бафтдзæн,
Æрчъицдзæн йе 'фхæрд рисæй зонд:
Æрыхъуыстой дæм иугæр адæм,
Дæ зарæг систой дын бæрзонд.

2018 аз

БОНИВАЙÆН

Уæйгуытау рацæй-растынц хæхтæ,
Сæууон фæлысты разынд рындз.
Нæугæрдæгыл цæхæр-æртæхтæ
Æрхауынæввонгæй тæлфынц.

Ысындзæвд боны ирд рухс мæйыл,
Ыскæсæн артарыд фæбур.
Сæуæхсиды зæрин хæрдгæйыл
Ыстулы, пиллон калгæ, хур.

Йæ тынтæй арф кæмттæм нывналы,
Фæдзæхсы дунейыл йæхи.
Æргъæу цъæх-цъæхид арвы малы
Ысуыдтой къæдзæхтæ сæхи.

Бон ахæм – удрæвдыд æппæтæн,
Зыдæфсис, йе стыр хæрзтæй цæст.
Кæд ис зæххыл уæзæг Дзæнæтæн, 
Уæд уый Ирыстон у æрмæст.

2015 аз

ÆРГОМ ФАРСТ

«Хуыцау, фæкæн мæ хъуыддæгтæ рæстмæ», –
Фæкувы дæм йæ зонгуытыл рæстаг лæг.
Кæйдæр мулкмæ куы фæцæйхъуызы давæг,
Кæйдæр цардыл куы сфæнд кæны, куы, марæг.
Дæумæ ыскувынц уыдон дæр, дæумæ.

Кæм ферхæцы фыдракæнды лæгмар,
Кæм бантысынц фыдгæнæгæн йæ фæндтæ,
Кæм рамбулынц рæстзæрдæйы хъуыддæгтæ,
Кæм фесгуыхтæн сын нал вæййы амал.

Дунескæнæг! Ыстыр хатыр Дæ курын,
Кæд у мæ хъуыды истæмæй рæдыд:
Фыдгуырдæн дæр кæд айсыс Ды йæ куывд,
Уæд ма рæстыл кæимæ ис, кæ, дзурæн?!

2016 аз
                   

ФÆНДИАГ

Æгъдау, хъайтардзинад, цытæй
Фæуагъта фыды фырт йæ фæстæ,
Æмæ у кадыл мард йæ хъæстæ,
Уæд фыдæй амондджындæр нæй.
Йæ цард ын фенад ис науæд,
Нæу фырт йæ сахъ фыды фæндиаг, 
Бæласæн аскъуыди йæ уидаг,
Йæ зæнг уæлхъæдæй бахуыскъ уæд.

ФЫДЫЗÆХХ

Ды басгар дун-дуне парахат, 
Цæрддзу йæ арф къуымты фæкæн.
Цы зæххыл рауадтæ фыццаг хатт,
Хуыздæр дзы ссарæн нæй лæгæн.

Фæлмæн у мадау уый фæрнджын,
Йæ хæс нæ фидыныл нæ домы.
Æмæ нæ маст исын нæ зоны:
Уæд ын куыд хъуамæ скæнæм зын…

Нæ райгуырæн бæстæ – нæртон,
Куыд райстам сахъ фыдæлты къухæй,
Тæхуды, афтæ йæ рæсугъдæй

Нæ фæстагæттæм махæн сом
Куы суаид адæттын нæ бон.

Ысирвæзт иу ахæмыл арт,
Тыхгæнæг æм йæ кард ысласта.
Нæ фидис айхъуысдзæни дард, 
Йæ сæрыл бавгъау кодтам цард,
Фыртау куы бабыхсæм йæ мастæн.

Зынгхуыст хъæбатырты ныр дæр
Куыд мысæм мах, цæмæй нæ мыса
Цытджынæй фидæны фæлтæр.
Нæ Иры намысы тырыса
Нæ дуджы ма 'руадзæм дæлдæр. 

20.02.02 аз.

ФÆЗЗЫГОН ДИДИНÆГ
Нырма уый хуры хъарм æмбары,
Тæлфы йæ тæнбазырты цард.
Цæхæртæ рухс амондæй калы,
Кæлы йæ зæрин къускæй арт.

Уый уарзы быдыр, хъæдтæ, рæгътæ
Куы скæнынц дари фæлыст цъæх.
Уый уарзы мигъты сонт гæрæхтæ,
Тæссар тæрккъæвдаты сæх-сæх.

Уый уарзы, авд хуызæй æдæрсгæ
Куы ссудзы арвæрдыны арт.
Цы уыди, авд ахæмæй бæстæ
Нæуæг куы нырттивы фæсуард.

Поэт, йæ буцæй уæдæ азар,
Науæд дæ бадомдзæн фæсмон.
Уæдмæ йыл атыхсдзæни уазал, 
Æмæ йыл батар уыдзæн бон.

ИРОН СЕРЕНАДÆ
Æз загътон: ныр æгас хæдзар ыссардтон…
Цымæ цæмæн ма фембæлдтæн дæуыл?
Ысдæн та ногæй дард балцы фæндаггон,
Мæ хæтæнтæ æртæфстысты мæныл.

Æхцон улæфтæн мысæм сатæг, хатгай
Куы сфæлмæцæм зæрин хуры тæвдæй.
Уадз бадомæд мæн уарзты судзгæ катай,
Æнæ дæу мын æнцойад царды нæй.

Цъæх айнæг хæхтæ, дидинфæлыст фæзтæ
Сæ уындæй исдуг нал æндæвтой мæн.
Дæу базыдтон, мæ йе 'цæг хуызы бæстæ
Фæстæмæ фестад рухс Дзæнæт мæнæн.

Æви мæ риуæй уарзты монц ысхицæн,
Æви нырмæ нæ йын зыдтон йæ ад?
Дæ иу фендæй фæлхарст зæрдæ йæхицæн
Бынтондæр риуы нал ары бынат.

Æнхъæл уыдтæн, хъару æфхæрæн азтæй
Æртасдзынæн æппынфæстаг æз дæр…
Фæзындтæ ды, æмæ та пилон уарзтæй
Æвзонг лæппуйау разылди мæ сæр.

Фæцудыдтон мæ бакастæй, мæ кондæй,
Нæ фæтых рæстæг зæрдæйыл æрмæст.
Ыскæс-ма арвмæ, рухс Мæйæн зæрондæй
Æрттивы ноджы ирддæрæй йæ цæст.

О, байтындз-ма, рæсугъд æхсин, дæ рудзынг!
Цæмæн кæныс дæ мидбылхудт æвгъау?
Дæ уындмæ бæлгæ, ракæс-ма, куыд судзынц
Тыбар-тыбурæй стъалытæ зынгау.

Мæ фæндыр, зарæг уарзты буцæн симон,
Фæсмойнаг дзы куыннæ фæуон æцæг.
Дæуæй мæм каст, дæуыл лæууыд мæ амонд:
Дæ цагъдмæ рудзынг байгом ис сындæг.

Фæцæуы æхсæв…Бирæ нал ис бонмæ.
Кæнынц дæ фендмæ хуры тынтæ тагъд.
Нæ дын загътон мæ зæгъинаг кæронмæ,
Цæрæнбон дæр нæ мын фæуыдзæн загъд.

                                 2017 аз

          ТЪЕХТЫ Валентин

БАЗАРГÆНДЖЫТÆ

Нæ бинонтæ иу хъуыддагыл фæцахуыр сты: сæ уæйгæнинæгтæ-
иу мæнæн уæй кæнын кодтой. Азербайджаны горæт Агдамайы 
фæткъуы хорз уæй кодта, æмæ сæ æз дæр уырдæм арæх ластон.

Иуахæмы дын мæ фыдыхойы лæппу Хъинтор мæ уæлхъус алæу-
уыд æмæ мæм дзуры, йæ хъоппæг цæстытæ рувасы гагуытау æрттывд 
кæнынц: 

 – Иртаг, мæн дæр-ма демæ акæн! Æххуыс дын кæндзынæн, стæй 
уым сывæллæтты къахыдарæс асламæй балхæндзыстæм æмæ сæ Тби-
лисы зынаргъдæрыл уæй кæндзыстæм...

Йæ ныхæстæ мæ зæрдæмæ нæ фæцыдысты, фæлæ йын хионы ха-
тырæй сразы дæн, æрмæст ма бахъуыр-хъуыр кодтон: 

– Хорз, фæлæ мæ нæ уырны дæ фæндтæй исты рауайа, уый...
Базары мæ фарсмæ иу чызг алы  кæрдæджыты хостæ уæй кодта. 

Уый мын мæ хæдоны æфцæггот зылын-мылынтæй куы ауыдта æмæ 
мын æм адзæбæхтæ кæнынмæ куыддæр бавнæлдта, афтæ мын иу лæг 
мæ сæр лæдзæгæй æрбакъуырдта. Æз ын йæ лæдзæг байстон æмæ йæ 
ныззыввытт ластон. Лæг чызджы фыд разынд, æмæ йæм мæ къух нæ 
систон... Уалынджы дын дыууæ хъулон бæлоны кæцæйдæр æрбатах-
тысты, æмæ сæ иу мæ рахиз уæхскыл абадт, иннæ та – галиу уæхскыл. 
Сæ кæрæдзимæ бакæсынц, стæй сæ базыртæ сцæгъдынц. Диссаг та 
мæм куыд хъуамæ нæ фæкастаид уый! Ацы хабар, чи зоны, искæй 
ма бауырна, фæлæ, æз лæдзæг куы фехстон, уæд кæм сæмбæлд, уым 
кæрдæджы дыууæ бæлоны хæринаг агуырдтой. Фæтарстысты æмæ 
стахтысты, сæ ных ме ‘рдæм сарæзтой ...

Хъинторимæ фæткъуытæ ауæй кодтам, фæйнæ стыр целлофан дзæ-
къулы байдзаг кодтам, дуканиты цы сывæллæтты къахыдарæс фелхæд-
там, уыдонæй æмæ æфсæнвæндаджы вагзалмæ бацыдыстæм. Вагзалы нæ 
милицæ æрцахстой. Байстой нын не ‘лхæнинæгтæ, не ‘хцатæ иууылдæр 
æмæ нæ сæхæдæг сбадын кодтой, Тбилисмæ цы поезд цыд, уым.

Бадæм вагоны æгомыгæй, мæстыйæ. Иузаман мæ хъустыл ауад къах-
бавæрæнæй сылгоймаджы удаист хъыллист. Æз базгъордтон, дуар фегом 
кодтон, æмæ цавæрдæр лæппулæг чысылтæ тыппыр чызгæн тыхми кæнын-

Цыбыр радзырдтё

мæ хъавы. Богъагондæн йæ сæр тымбылкъухæй ахъаззаг æрцавтон, уый йæ 
ных æфсæн хæтæлмæ бахаста æмæ бауадзыг. Мæн милицæ сæ сæрмагонд 
уатмæ бакодтой, уадзыг лæджы та дохтыры кабинетмæ бахастой.

Милиционер ирон разынд æмæ мæ рауагъта. Æз Хъинторы цурмæ 
цæугæ дæр нал бакодтон. Фыр мæстæй йæм хæлдтæн, адæттæ уый 
фæндоны фæстиуджытæ сты, зæгъгæ.

         
ÆРТÆ ÆРДХОРДЫ

Авд азы колхозæн хуыгæсæй фæцыдтæн æмæ, быдыры цытæ 
бавзæрстон, уыдон искæмæн куы радзурын, уæд сæ мæ ныхæстæ нæ 
бауырнынц, фæлæ та мын иу хабар æнæ радзургæ нæй.

Иу райсомраджы мæ мæ мад райхъал кодта æмæ мæм дзуры: 
–  Иртаг! Мæ хъулон хъæбул, бахатыр мын кæн, фæлæ, абон хуыты 

хизынмæ чи аскъæра, уый нæй. Ды скъоламæ ма ацу, фæлæ уыдон 
аскъæр хизынмæ.

Æз сæ аскъæрдтон Тъортъла доны былмæ. Уыд сихорафон, мæ 
хæдон раластон, йæ дыстæ æмæ йын йæ хъуыр синагæй фидар бабас-
тон æмæ дзы рауад дзæкъул. Ацыдтæн, хизæны фарсмæ цы фæткъуы 
бæлæстæ уыд, уырдæм, мæ дзæкъул байдзаг кодтон, бæлæсты бын 
цы цъæл фæткъуытæ уыд, уыдонæй. Ахæм фæткъуытæ та æнхъизын 
райдайынц. Æрхастон сæ æмæ сæ хуыты раз æркалдтон. Хуытæ сæхи 
бафсадой, зæгъгæ сын цалдæр хатты æрхастон, æмæ дын хуытæ барасыг 
сты, къуых-къуых кæнын райдыдтой...

Нæ куыдз Бобра дæр мемæ уыд. Æз мæ хордзенæй систон иу хæ-
бизджын, цалдæр картофы, дзидзайы кæрстытæ, дзул. Нæууыл газет 
байтыдтон æмæ сæ уым æрæвæрдтон. Бобра дæр йæхи бафсæста мемæ, 
æз иу доны авг мæ дзыхыл сдардтон, иннæ та Бобрайы хъæлæсы ауагъ-
тон, æмæ нæ дыууæ дæр нæ дойны суагътам.

Æз æмæ Бобра рындзыл æрбадтыстæм æмæ хуыты «кафынмæ» 
кæсæм. Иу нæл хуы махмæ йæхи æввахс æрбаласта, уымæн дæр иу 
дзидзайы къæртт авæрдтон. Иуахæмы хуытæй иу доны фæмидæг, 
ахызт доны иннæ фарсмæ æмæ нартхоры хуыммæ фæцæуы. Æз æм 
доны сæрты куыд фæцæйтындзыдтон, афтæ фæуæлгоммæ дæн, мæ 
сæр дурмæ æрхастон, фæуадзыгау дæн, æмæ мæ дон аскъæфта.

Бобра мæ фарсмæ фегуырд, мæ роныл мын йæ дæндæгтæй ных-
хæцыд æмæ мæ куыддæрты былгæронмæ раласта. Æз тыхамæлттæй 

растын æмæ та фæстæмæ зæхмæ æрхауын. Хуытæн сæ иу мæ тухитæм 
дардæй каст, цыма исты æмбæрста, уыйау – æрбалыгъд мæ цурмæ æмæ 
мæм йæ синтæ æрбадардта (уый ахуыр уыд мæн йе ’ккойы хæссыныл). 
Æз мæ рахиз къух йæ хъуырыл æртыхтон, мæ галиу къахæй хуыйы 
синтыл куыддæрты æрбадтæн (хуы зæххыл æрхуыссыд). Хуы растади 
æмæ араст стæм – æртæ æрдхорды – нæхимæ, хæдзармæ.

Иннæ хуытæ нæм бирæ фæкастысты, стæй нæ фæдыл, хъоххъох-
гæнгæ, рацыдысты...

ЗОНДЦУХ

Мæн æртæаздзыдæй хуыдтой æмбисондæн хæссинаг зондджын, 
цыппараздзыдæй та – зондцух, чъынды сывæллон. Цæмæн, уый дæр 
радзурдзынæн...

Зондджын мæ уымæн хуыдтой, æмæ-иу мæ хистæр æфсымæр йæ 
уроктæ куы ахуыр кодта, уæд-иу æм хъуыстон æмæ зыдтон фыссын, 
кæсын æмæ шашкæтæй хъазын. 

Æдылы та мæ уымæн райдыдтой хонын, æмæ сæрхъипп митæ код-
тон. Мæ мад, хæзары цы муртæ уыд, уыдон-иу адæмыл байуæрста, 
стæй-иу нæхæдæг æххормаджы бонтæ æрвыстам. Мæ мады дæр йæ 
фыр рæдауæй чидæртæ æдылы æнхъæлдтой.

Мæн мæ фыд Хадо сардыдта, æмæ-иу, мæ мад хуынтæ кæмæн скод-
та, уыдонæн сæ-иу фæстæмæ байстон, фелгъыстон-иу сæ æмæ-иу сæ 
нæ хæдзарæй фæтардтон. Уæд мæ мæхи уарзон мад дæр æмæ иннæтæ 
дæр райдыдтой хонын чъынды сывæллон.  Иухатт мæ мæ фæлмæн мад 
кæугæйæ фæрсы: 

–  Иртаг, зондджын сывæллон куы уыдтæ, уæд æдылы митæ кæнын 
цæмæн райдыдтай, цæмæн?  Стæй та цæмæн фæчъынды дæ? 

Æз фыр мæстæй хъæрæй ныккуыдтон æмæ кæугæйæ дзурын:
–  Уымæн сдæн чъынды, æмæ ды нæ хæдзары муртæ адæмыл бай-

уарыс, нæхицæн та хæринаг нал вæййы!..
Иухатт дын нæ дард хæстæг ус Бабуца бырæтты иу зæронд голлаг 

ссардта. Уым ма хуыссыди сау-сауид зæронд æмæ æнæхæдзар куырм 
куыдз. Йæ къæхтыл тыххæйты лæууыди, дзой-дзой кодта. Бабуца йæ 
голладжы нывæрдта æмæ йæ махмæ æрбахаста. Мæ мад тынг фæдис 
кодта, ацы ус алы хатт афтид армæй куы ‘рбацæуы, уæд ныр цы ‘рба-
хаста, зæгъгæ...

Фæстæмæ сæхимæ цæугæйæ, Бабуца йæ голлаг алыхуызон хæри-
нæгтæй дзагæй куы фæцæйхаста, уæд ын æз хъилæй йæ фарс фæрæху-
ыстон, уый голлаг æрæппæрста зæхмæ, йæ дыууæ къухæй йæ фарсыл 
ныххæцыд æмæ, «вайме, деда!» хъæргæнгæ, лидзынмæ фæци. Ноджы 
ма йæ нæ сыхæгты куыдз Богъора фæсте асырдта. Æз Бабуцайæн фæ-
тæригъæд кодтон æмæ хъилимæ куыдзмæ фæдæн. Мæ фæдыл кæугæ 
згъоры мæ мад Жаннæ, йæ фæдыл нæ хъулон хъæхъхъаг егъау куыдз 
Хъохъора æмæ мæ фыд Хадо. Хадо фæкалди, йæ ных дурмæ æрхаста, 
ныхы туг йæ мæллæг цæсгомыл кæлы, афтæмæй йæ фæдыл тæхы. Богъ-
ора Бабуцайы баййæфта, æмæ йын куыддæр йæ фæсонтæм сгæпп ласта, 
афтæ йын Хъохъора йæ астæуыстæг йæ цыргъ дæндæгтæй ацахс та, 
хъæбæр зæххыл æй фæхоста, стæй йæ фæсвæндаг дард фехста. Богъора 
къуылых-къуылых, хъиухъиугæнгæ, лидзынмæ фæци.

Мад мæн йæ хъæбысы акодта, æмæ мах дæр фыр цинæй хъæрæй 
ныккуыдтам. Хъохъора йæ фæстæгтыл æрбадт æмæ, цыма æмдзæгъд 
кæны, афтæ йæ раззаг къæхтæ кæрæдзиуыл хойы. Бабуца дзыхълæуд 
фæкодта, фæстæмæ фæзылд æмæ, йæ дыууæ къухæй йæ тыппыр гуы-
быныл ныххæцгæйæ, худæгæй бакъæцæл.

Хадо Богъорамæ фæстæты бацыд, йæ хъуырыл ын æртыхст, æмæ 
йæ цæстысыгтæ куыдзы сæрыл æркалдысты...   

МАДЫ РÆДЫД

Тæрккъæвда. Дымгæ тыдта хæдзæртты сæртæ, саста бæлæстæ, 
фæйнæрдæм хаста алыхуызон дзаумæттæ.  Иу дзырдæй, цæуыл хæст 
кодта, уыдон гыбаргыбургæнгæ скъæфта йæ разæй.

Арв нæры æмæ ахæм къæрцц ныккæны, цыма зæххы йæ астæуыл 
ахауын кæнынмæ хъавы.

Иурæстæг дымгæ фенцад, хур ракаст, æмæ къæвда дæр фæлæууыд.
Цыба кæртмæ рауад, фæндаджы ‘рдæм акаст. Йæ сæрыхицау Хадо 

хъомгæс у, йæ хъулон хъæбул Иртаг та Тбилисы кусы, æмæ уымæ 
æнхъæлмæ кæсы. Уый сын алы сабат æмæ хуыцаубоны сæ хæдзары 
куыстытæ фæкæны, сæ хæстæ сын фæфиды æмæ та къуырисæры 
райсомæй раджы йæ куыстмæ афардæг вæййы. Фæндагыл ничи зынд; 
дымгæ кæртмæ цы мигæнæнтæ æрбахаста, уыдон Цыба рауыгъта æмæ 
сæ сыхæгтæм сæ хицæуттæн бахаста.

Иртаг æмбисфæндагыл уыд, афтæ дын айхъуыст йæ дзыппыдаргæ 
телефоны дзæнгæрæг.

–  Хъусын дæм! 
Хъуысы нæлгоймаджы хъæлæс:
–  Дæ бон хорз, мæ чысайнаг æнамонд усгур æрдхорд! 
–  Арфæгонд у, мæ къуыдайраг амондджын æрдхорд!
–  Иртаг, мæнæ нæм нæ институты фæлварæнтæ лæвæрдта 

бихъхъайраг  рæсугъд æстдæсаздзыд чындздзон ирон чызг, æрбацу 
ма-иу, æмæ дын æй фенын кæнон. Чи зоны, дæ зæрдæмæ дæр фæцæуа, 
зонын æй, ирон чызг агурыс, æмæ дын мæнæ тæккæ ахæм!

Иртаг Нигозайы хъæуы бынмæ куы бахæццæ, уæд йæ зæрдæ нал 
фæлæууыд, рахизырдæм фездæхт æмæ йæ райгуырæн рæсугъд сырх 
дидинæгджын хъæуы ‘рдæм араст.

Иртаг фæнд кодта, цæмæй йæ хиуæттæн бамбарын кæна, стæй æвип-
пайды фездæха æмæ та йæ фæрныг фæндагыл афæндараст уа дарддæр. 
Чысыл цæугæдон Тъортълайы цурмæ куы ныххæццæ, уæд кæсы æмæ 
уыны ахæм диссаг: хиды фаллаг фарс, фæндаджы рахизырдыгæй цъæх 
нæууыл дыууæ лæджы нæмгæ-нæмын иу лæджы уæлгоммæ адаргъ 
кодтой. Иу лæг ын йæ къæхтыл ныххæцыд, иннæ – йæ къухтыл, æмæ 
йæ дард фæхастой.

Иртаг лæгты комкоммæ йæ машинæ фæурæдта æмæ сæ уæлхъус 
февзæрд. Нæ йæ фæндыд искæй сæ ныццæвын, фæлæ, куы ауыдта йæ 
фыды æрдæгмардæй, уæд куыддæр ферра. Нæлгоймæгтæн сæ сæртæ 
фæйнæ рог цæфы фæкодта лæдзæгæй (йæ разы фæци йæ фыды лæдзæг), 
æмæ уыдон дæр йæ фыд Хадойы фарсмæ цъæх нæууыл адаргъ сты.  Сæ 
сæрты туг алæсæн кодта æмæ Хадойы сæры тугимæ баиу.

Иртаг æртæ лæгæн дæр сæ сæры цæфтæ спъиртæй æрæхсадта, сыгъ-
дæг урс хæцъилтæй сын сæ бабаста, стæй нæмджыты фæрсы:

–  Цæуыл мардтат зæронд лæджы? 
Сæ иу бахъуыр-хъуыр кодта:
–  Йæ фос нын нæ зæххыл хызта, æмæ уый тыххæй!
Иртаг æртæ лæджы дæр дохтыртæм баласта, фæстæмæ та æндæр 

хъомгæсы раласта, стæй та араст ис Хъарапинайы ‘рдæм.
Цыба куыддæр ауыдта йæ фырты, афтæ йыл ныттыхст æмæ лæгъс-

тæ кæны:
–  Иртаг, дæ фæхъхъау фæуон, амæй размæ Райозы чындзæхсæвы нæ 

фæдæ, ныр æм абон, сабатбоны, Ренейæ йæ каистæ хуын æрбахастой. 
Ныууай, чындзы хорз барæвдау æхцайæ, стæй тагъд фæстæмæ фездæх 
æмæ дæ фæндагыл араст у!

Мад нæ ахъуыды кодта, лæг куывдмæ расыг адæмы цурмæ куы 
бафта, уæд уымæн фæстæмæ æрвонгæй фездæхæн æнцонтæй кæй нал 
вæййы. Иртаг карз нозт арæх никуы нуæзта, кусгæ та заводы кодта, 
æмæ йе ‘мкусджытæ афтæ æнхъæлдтой, цыма карз нозт æппындæр 
йæ дзыхмæ дæр нæ хæссы, фæлæ ацы хатт фæрæдыд æмæ фæрасыг.

Æхсæвы иуæндæс сахатыл куывдæй рацæуынц Иртаг, Никуша æмæ 
Пенгиз.  Æрдæгфæндагыл, Иртаджы хæдзары цурмæ куы ‘рбахæццæ 
сты, уæд Никуша зæгъы:

–  Иртаг, гъеныр уæ нæхимæ хонын, фæлæ махмæ сæн нæй (уый æн-
хъæлдта, зæгъгæ, Иртаджы фыд Хадомæ сæн ис, æмæ сæ фæхондзæн).

–  Махмæ дæр сæн нæй, стæй мæ мадæн йæ зæрдæ риссы, уымæ 
гæсгæ уæ æз нæхимæ нæ хонын, фæлæ, кæд разы стут, уæд уын ссæдз 
литры сæн æмæ иу стыр нæл гогыз балхæндзынæн Къодицхъаройы, 
æмæ бадгæ та сымахæй искæмæ акæнæм (йæ дзыппæй ахца систа æмæ 
сæ йе ‘мбæлттæм бадардта). 

 Æртæйæ дæр машинæйы абадтысты. Иртаг æй куыддæр скусын 
кодта, афтæ йæ разы цъæхцъæхгæнгæ февзæрдысты йæ мад Цыба æмæ 
хистæр æфсымæр Гиго. Иртаг уæддæр араст йæ фæндагыл. Сæрибары 
уынгмæ куы бахæццæ сты, уæд фæндаг ногкъахт разынд, ахизæн дзы 
нæ уыд, æмæ сæ бахъуыд фæстæмæ раздæхын, цæмæй Нигозайы ‘рдæм 
ацыдаиккой сæйраг фæндагмæ, стæй трассæйæ фездæхтаиккой Ренейы 
‘рдæм, ацыдаиккой комкоммæ Ренейы бынмæ, стæй – галиуырдæм 
Къодицхъаромæ.

 Фæстæмæ куы раздæхтысты, уæд æй цыма Иртагæн йæ зæрдæ зон-
гæ кодта, уыйау лæг тыхсти æмæ хъуыды кодта, бæргæ, ме ‘мбæлттæ 
мын афтæ куы зæгъиккой, «ныууадзæм нæ бадт æмæ нæ хæдзæрттæм 
афардæг уæм», фæлæ уыдон ницы загътой.

Иртаг афтæ æнхъæлдта, æмæ сындæггай скъæры машинæ, фæлæ 
тагъд цыди; иуæй, расыг уыд, иннæмæй та, Цыба æмæ Гигойы хуызтæ 
йæ цæстытыл уадысты, уæлдайдæр та – Гиго. Гигойы афтæ фæндыд, 
цæмæй Иртаг исты фыдбылызы бахауа, æмæ йын уый йæ машинæ 
йæхи бакæна. Иртагмæ цыма хыл кодта, мидæгæй та цин кодта (йæ 
хинæйдзаг цæстытыл зынди).

Никуша афтæ: 
–  Иртаг, сындæгдæр скъæр, сындæгдæр...
Уый уæлвæд Къодицхъаройы базилæнмæ бахæццæ сты. Иртаг 

куыддæр галиуырдæм фездахæн рухс ссыгъта, афтæ, цыма йын йæ 
цæстытыл чидæр алмаси хилдасæн ауагъта, уыйау фæцис. Фæзилæны 

кæйдæр саугуырм хæдтулгæ лæууыд, стæй æвиппайды йæ рухсытæ 
куы ссыгъта, уæд Иртаг ницыуал ауыдта, æрмæст ма йæ хъустыл æр-
цыд тынг гуыппы хъæр. Йæ улæфæнтæ ахгæдтой, æмæ бамбæрста, йæ 
уд кæй исы, уый. Ахъуыды ма кодта: «Ехх, куыд худинаджы мардæй 
мæлын, иу билцъ мын уæддæр куы баззадаид!..»

Йæ сæр йæ риумæ æруагъта. Уалынмæ дын йæ хъустыл ауад, гал 
куыд богъ-богъ кæна, афтæ Никушайы тарст хъæлæс.

–  Æз шофыр нæ дæн, шофыр мидæгæй баззад!
Иртаг архайы рахизыныл, фæлæ йæ бон нæу йе уæнгтæ фезмæлын 

кæнын, нæу йæ бон дзаг риуæй сулæфын, кувы, лæгъстæ кæны Хуы-
цауæн, цæмæй адæмæй мачи фæмард уа, йæ тых йæхимæ æрцæуа æмæ 
баххуыс кæна уæззау цæфтæн... Иуахæмы Иртаг сæрибарæй сулæфыд, 
æмæ йын цыма йе уæнгтæ исчи феуæгъд кодта, уыйау йæ тых йæхимæ 
æрцыд æмæ, куыд рахизинаг уыд, афтæ йын иннæ машинæйы шофыр 
монтировкæйæ йæ сæр æрцæйцавта. Иртаг абырыд фæстаг бадæнтæм, 
уым ауыдта Пенгизы галиу дуарыл мардау хаудæй. Машинæйы рахиз 
дуар тыгъдæй баззад, уырдыгæй асхъиудта Никуша, асфальтыл уæл-
гоммæ сæмбæлд, фæгæпп ласта æмæ, куы фæцæйлыгъд, уæд æй уыцы 
шофыр йе ‘фсæн лæдзæгæй фæсте ныххафт кодта. Иртагмæ та фæцис, 
хойы йын йæ хæдтулгæйы сæр æмæ йæ хъæрæй бæстæ арауы: 

– Цолшвили дамихоце! (Мæ бинонты мын ныццагътай). 
Иртагыл фыр мæстæй ризæг бафтыд, уымæн æмæ йæ мур дæр нæ 

уырныдтой уыцы ныхæстæ. Йæхицæн йæ дыууæ къахы фадхъултæ 
æмæ йæ риу цæфтæ уыдысты, сæ туг калд. 

Йæ хъустыл гуырдзиаджы хъæр æрцыдис: 
– Ирон, хъуамæ дæ амарон! 
Иртаг йæ дыууæ къахы дæр адардта дуарæй, шофыры йæ тых-йæ 

бонæй ныццавта.
Уый уæлгоммæ фæхъил, Иртаг ын йæ риуыл абадт, ацахста йын 

йæ хурх æмæ йын йæ сæр асфальтмæ хойы. Уыцы минут фæдисы 
‘рбахæццæ сты милицæ æмæ шофыры скъахтой Иртаджы къухтæй.

Уыцы бæллæхы Иртагæн йæхицæй уæззаудæр цæф ничи фæцис, 
иннæтæ иууылдæр дзæбæхæй аирвæзтысты, фæлæ Иртаг ноджы стыр 
масты хай фæци: цыдæриддæр æм уыди йæ фидæны чындз æхсæвæн, 
уыдон дæр æмæ йæ Калачы хæдзары аргъ дæр гуырдзиагæн ног 
машинæ балхæнынæн схардз кодта, стæй милицæйæн сæ дзыппы 
цыдæр атъыста.

Уыцы бонæй фæстæмæ карз нозтмæ смудгæ дæр нал скодта, фæлæ 

йæ сыгъдæг зæрдæ къахырæй баззад. Фыр мæстæй йæхицæн бынат нал 
ардта, цыма уый йеддæмæ расыгæй йæ машинæйы никуы ничи абадт, 
афтæ йæм касти, æмæ æфсæрмы кодта адæмы ‘хсæнмæ рацæуын, æхсæв 
ыл хуыссæг нал хæцыд.

Фæлæ суанг зæрдæйы хъæдгæмттæн дæр хуыздæр хосгæнæг – 
рæстæг.     

УСГУР ЛÆППУ

Иртагыл кæд 80 азы сæххæст, уæддæр ма иунæгæй цæры. Ус ракурын 
ын кæй нæ бантыст, уый тыххæй йæхи фæсмойнаг хоны. Фыр мæстæй 
йыл хуыссæг нал хæцы, иуцъус куы афынæй вæййы, уæд та фыдфынтæ 
йæ хай фæвæййынц.  Арæх фæхъуыды кæны, æндæр кæмæндæрты кæй 
аххуыс кодта йæ мадау, уымæй раст уыди æви нæ, зæгъгæ. 

Мæнæ та фехъал æмбисæхсæв, архайы фæстæмæ афынæй уа, ууыл, 
фæлæ – нæй, хуыссæг дзы фæлыгъд. Уæд сыстад æмæ æрдæгбæгънæгæй 
æрбадт лæгъзсæр стъолы уæлхъус æмæ та райдыдта фыссын йæхи царды 
хабæрттæ дарддæр: «Мæ мад Цыба æмæ мæ фыд Хадо æхсæвæй-бонæй 
фæллой кодтой. Схъомыл, схастой нæ цыппар лæппу æмæ иу чызгæй, 
иууылдæр райстам уæлдæр ахуырад. Мах – чысылтæ, нæ хæдзар – алы 
хæсты бын. Цыба йæ мæгуыр къуымы цыдæриддæр бæззонæн ардта, 
уыдон хæстæм адæмыл уарста, йæхæдæг та-иу, йæ къухы хъæдын къус, 
афтæмæй бæгъæввадæй æнæхъæн хъæуыл зылд ссадгур.

Иуизæр ын ничиуал ницы радта æфстау.
Цыба фæстæмæ афтидæй куы æрбаздæхт кæугæ-кæуын, йæ къусæй 

йæ сæр хойгæ, уæд æй мах дæр нæ чысыл лæмæгъ къухтæй райдыдтам 
нæмын, богъбогъгæнгæ:

– Дзул мæ хъæуы, дзул, дзул!..
Уыцы сахат кæцæйдæр фæзынд æмæ нæм дуарæй касти Хадо. Хæсты 

заман Гуырдзыстоны хъахъхъæдта ахæстæттæ.
– Мауал кæут, хъæбултæ!  Æз уын ныртæккæ æрбадавдзынæн дзул...
Дуар фегом кодта æмæ фæтар. Нымадæй рацыдаид дæс – фынддæс 

минуты бæрц, æмæ Хадо æрбахызт мидæмæ, æрлæууыд уаты астæу, йе 
‘ккой – бур голлаг, голладжы мидæг – цыдæртæ, æмæ сæ дон тæдзы. 
Хадойæн йæ хæдон йæ уæлæ донластау бандæгъд...

Ризгæ къухтæй æрæвæрдта голлаг стъолы сæр, йæ ком ын райхæлдта 
æмæ дзуры сус хъæлæсæй:

– Мæнæ уын уый та дзул...

Мах батахтыстæм, голладжы цы сæнæфсиры цъæл нæмгуытæ уыд, 
уыдон тагъд-тагъд бахордтам, стæй сæнæфсиры царв райдыдтам зыдæй 
цъирын.

Цыба æнæбары бахудт, афтæ бакодта:
– Хадо! Цæргæ-цæрæнбонты куы никуы ницы радавтай, уæд ацы 

хатт куыд бауæндыдтæ колхозы сæнæфсирдонмæ?  Мæрдты хай фæуа 
дæ къуыдыр сæр, згъоргæ та цæмæн кодтай, згъоргæ, сæнæфсиры пу-
цæлттæ иууылдæр куыд ныммур, ныцъцъæл кодтай! 

Хадойæн йæ цæстысыгтæ æркалдысты, феддæдуар. Душа уыд мæ 
фыдæн йæ хистæр æфсымæры ус. Йæ лæг хæсты фæмард, иунæгæй 
схъомыл кодта дыууæ лæппу æмæ дыууæ чызджы. Стæй ноджы къæ-
бæрцух никуы уыдысты, сæ уæлæдарæс дæр – махæн хæлæггаг. Æмæ-
иу Хадо дæр уыдонæн уæлдай æххуыс кодта.

Хадо, Цыба æмæ Душа, æз мæ фыстыты арæх ракæнын уæ кой æмæ 
хатыр курын, кæд уæ истæмæйты раст не ‘мбарын, уæд! Цы мæрдтæм 
бацыдыстут, уыдонимæ уын хай уæд дзæнæтæй æмæ адджынæй цæрут 
уе ‘нусон бæсты...»

Иртаг йæ фæстаг ныхæстæ куы ныффыста, уæд дын дуар чидæр 
æрбахоста. Талф-тулфæй йæ уæлæ йæ дзаумæттæ акодта, дуар бай-
тыгъта æмæ фæджих. Сæ сыхаг сылгоймаг Томиан Иртагмæ дзыхæй 
нæ дзырдта. Уый та уымæн, æмæ нозтуарзаг, фыдуаг æмæ бынхор 
лæппуйæн фидистæ куы фæкодта, уæд æм Иртаг дæр æрлæвæрдта... 
сылгоймаджы æлгъыстытæй.

Томиан æм кæуын хъæлæсæй дзуры: 
– Иртаг, дæ туг та кæцы къордмæ хауы?
– Æмæ дæ цæмæн бахъуыд мæ туджы къорд?
– Мæ лæппу фæндаггон бæллæхы бахауд, уæззау цæфтимæ рынчын-

доны ис, æмæ... Рынчындоны сæм цыппæрæм къорды туг нæ разынд, 
мæхæдæг сыхæгтыл фæзылдтæн, фæлæ сæ никæй туг ахæм разынд, 
ноджыдæр ма мæ æхца дæр хъæуы зынаргъ хостæн...

– Æз уын дæттын мæ туг дæр æмæ æхца дæр, – загъта Иртаг.
Стæй иумæ атындзыдтой, туг кæм истой, уырдæм.

   ФÆНДАГГОН ЦАУТÆ

Уæд Иртаг куыста Тбилисы материалон-техникон базæйы æфтауц-
уаты хицауæй. О, хицау уыд, афтæмæй дзы цыдæриддæр сау куыстытæ 
уыд, уыдон йæхæдæг кодта.

Базæйы директор уыд бæрзонд, даргъфындз, лыстæгкъах, гыццыл-
сæр æмæ хытъынджын рæстæмбис кары лæг, йæ ном – Бота. Иртаг 
Ботайæн стыр аргъ кодта, уымæн æмæ уымæй ирон адæмы бафхæрыны 
кой никуы фехъуыста.

Бота кутаисаг уыд, Тбилисы мидæгмоймæ бацыд, йæхицæй ссæдз 
азы хистæр чи уыд, ахæм бонджын усмæ, гъемæ, æнæнхъæлæджы цард 
дæр ссардта, сойджын бынат дæр, Иртаджы хуызæн æдылы кусæг дæр. 
Куыд нæ хъуамæ хаудаид тъæпп цардæй! Сæн бирæ уарзта æмæ-иу 
куы ануæзта, уæд-иу хъæрæй ныззарыд: «Гапринди шаво мерецхало» 
(Атæх-ма, атæх, сау зæрватыкк). Иртаджы-иу куы ауыдта, уæд та-иу 
ноджы хъæрдæрæй иронау ныззарыд: «Ой, чызгай, рæсугъд чызгай!..»

Ам ирæттæ дзæвгар куыста, æмæ йæ ’мхуызонæй уарзтой, йæхæдæг 
дæр сын хорз аргъ кæй кодта, уый тыххæй. Ирон хæдзары-иу ахæм фынг 
нæ уыдаид, æмæ дзы Бота иронау ма ныззара, стæй ирон тымбыл кафты 
кæм нæ ныззылдаид (мæ хъустыл иуафон æрцыд, йæ мад, дам, ирон уыд).

Бота æрмæст 10 къласы фæцис, фæлæ йын йæ куысты гæххæттытæ 
Иртаг кæй арæзта, уымæ гæсгæ йыл никуы ницы рæдыд æрцыд.

Иурайсом Бота Иртаджы раз æрлæууыд æмæ йæм дзуры:
– Иртаг, Ростовы мæ лæппу ахуыр кæны институты, ныр цæйдæр 

тыххæй милицæмæ бахауд, ме ’ххуыс æй хъæуы, æмæ мæ нæ алас-
дзынæ дæ хæдтулгæйæ?

Иртаг уæдмæ «нæ» куы никуы никæмæн загъта, уæд Ботайæн исты 
’фсон куыд скодтаид, æмæ йын афтæ:

– Бота, дæу тыххæй æз Тортизанæй дæр ахиздзынæн!
Ауад, йæ хæдтулгæ куыд скусын кодта, афтæ йæ уæлхъус февзæрд 

Реми – сырхуадул сылгоймаг, базæйы кусæг, æмæ йæ фæрсы:
– Иртаг, кæдæм цæуыс?
– Ростовмæ, Ботайы уым цыдæр ахсджиаг хъуыддаг ис!
Реми скуыдта æмæ дзуры:
– Нæ дæ ауадздзынæн! Райсом дæ нæхимæ Ленингормæ хъуамæ 

акæнон. Мæ мад æмæ нæм мæ фыд æнхъæлмæ кæсынц.
Реми моймæдзыд уыд, сывæллон дæр ын ис. Иртаг та нырма – усгур 

лæппу, нæ йæм бахъардтой Ремийы ныхæстæ. Хъуыр-хъуыр дæр ма 
бакодта:

– Мæнæн æнæ цæугæ нæй, дзырд радтон Ботайæн. 
Реми скуыдта:
– Уæдæ ацу, æмæ мæ тæригъæдæй фыдвæндаг фæу, мæлгæ ма акæн 

æрмæст, фæлæ дын дæхи дæр æмæ дæ хæдтулгæ дæр цъæлтæй куыд фенон.
Реми Иртаджы афтæ бирæ уарзта, æмæ йæ фыр уарзтæй æдылы 

митæ дæр кодта. Иртаджы-иу æндæр сылгоймагимæ дзургæ куы федта, 
уæд ын-иу цыма йæ цæсгомыл исчи бензин бакалдта æмæ йæм зынг 
бахаста, афтæ-иу ын арт суагъта.

Рæсугъдæй та тынг рæсугъд уыди. Æрыгонæй райдыдта Иртаджы 
дæлбар кусын. Йæ зæринхуыз дзыккутæ йæ синтыл – пырхæй, йæ ден-
джызхуыз цæстытæ сырх уадул цæсгомыл худтысты, йæ цыбыр сырх 
къаба, йæ гомхъуыр урс кофтæйы мидæг-иу куы рацæйцыд, уæд-иу 
дзы лæгтæ сæ цæстытæ ныссагътой.

Рæсугъд æмæ кусаг уыди, бæргæ, фæлæ йæ хорз амонд нæ фæци. 
Йæ сæрыхицау наркоман разынд, æмæ дзы рахицæн, ныр та Иртаг 
ныххауд йæ зæрдæйы. Æмæ йæхи мæтæй хæры, кæй йæ ралгъыста, уый 
тыххæй, тæрсы, мыййаг ыл æцæгдæр исты куы ’рцæуа, æмæ фæсмон 
кæны йæ сонт æлгъыстыл.

Иртаг æмæ Бота бабадтысты хæдтулгæйы, æмæ араст сты Ростовмæ. 
Бота фæндагыл балхæдта хуыссæнтæ, хæринæгтæ æмæ егъау дурын 
хорз къахетаг урс сæн. Æнæ уый дæр нозт хъуаг нæ уыд, æмæ ма нод-
жы иу-æртæ дзæбидыры сыкъайы куы ануæзта, уæд фæстаг бандоныл 
йæ сæры бын баз æркодта, йе стыр гуыбын æмæ раззаг бандоны ’хсæн 
хуыссæнтæ æрнадта. Æрхуыссыд æмæ зæрдиаг хуыр-хуыр скодта.

Натъахтъарæй куыддæр ахызтысты, афтæ Иртаг кæсы æмæ уыны: 
иу чысыл урс куыдз йæ размæ ратæхы, фæсте йæ иу стыр хъуынджын 
куыдз расуры. Бæргæ цæхгæр фæурæдта, фæлæ куыдзæн йæ хъиу-хъиу 
ссыд, стæй къуылых-къуылых иуварс алыгъд, цъæх нæууыл æрхауд, 
æмæ йæ тугæйдзаг къах йе ’взагæй сдæры.

Бота фехъал:
– Иртаг, кæм стæм?
– Натъахтъары, фынæй кæн, нырма Ростов дард у...
Бота уайтагъд фæстæмæ афынæй.
Иртаг йæ чумæданæй спъирт, йод, шприц хосимæ, кæрдæны æр-

гъуын фелвæста æмæ куыдзмæ батахт. Уый йæм раздæр фæкъæпп 
кодта, фæлæ йын Иртаг йæ къух йæ сæрыл куы æруагъта, уæд æрсабыр. 
Укол ын скодта, йæ цæф къах ын спъиртæй æрæхсадта, цæфы алыварс 
йодæй байсæрста æмæ йын æй уæд фидар бабаста.

Куыдз Иртагмæ комкоммæ каст, фыр цинæй йæ цæстысыгтæ æр-
калдысты, йæ къæдзил тылдта...

Иртаг бахудт, хæдтулгæмæ цæугæйæ ма фæстæмæ иу каст фæкодта, 
æмæ йæм куыдз арфæйагæй кæсæгау кодта.

Душеты фæзилæнмæ сæ бахæццæ, уæд кæсы, æмæ иу æвзонг лæппу йæ 
галиу къухæй йæ мæллæг даргъ къубалыл хæцы, иннæ фæндагмæ дары.

Иртаг фæурæдта, фæрсы лæппуйы:
– Цы у?
Уый, тæрсгæ-ризгæ, тагъд-тагъд дзуры:
– Дæлæ уым иу лæджы марынц...
Лæппу гуырдзиагау ирон здæхт кæй дзырдта, уый Иртаг фембæрста 

æмæ йæ афарста:
– Ирон дæ?
Лæппу ирон ныхас куы фехъуыста, уæд фыр цинæй скуыдта æмæ 

зæгъы:
– Ирон дæн, ирон, уый дæр ме ’рвад у!
– Æмæ йæ цæмæ марынц?
– Чындзæхсæвæй куы рацыд, уæд нозтджынæй иронау зарыд, æмæ 

уый тыххæй.
Иртаг æмæ лæппу иугыццыл куы бауадысты, уæд Иртаг уыны: цып-

пар сæвджынтæ лæппуйы иу къæсхуыр лæппуйы сæ къæхтæй зæхмæ 
хойынц, йæ туг кæлы.

Иртаг йæ дзыппæй газы дамбаца фелвæста, лæппуты ’рдæм фæй-
нæ æхсты фæкодта, æмæ цыппар дæр зæхмæ æркалдысты. Лæппу иу 
тымбыл дур фелвæста æмæ цыппарæн дæр сæ дæндæгты туг акалдта. 
Иртаг ыл фæхъæр кодта:

– Ауай, хъæумæ фæхабар кæн!
Лæппу атындзыдта, æмæ та Иртаг йæ фæндаг дардта. Аршанмæ 

бахæццæ, æмæ дын хъæуы – чындзæхсæв. Иртаг хæдтулгæ сабыргай 
æрурæдта, цæмæй Бота ма райхъал уа. Кæсы рудзынгæй æмæ уыны, 
сиахс æмæ чындз урс дарæсы куыд кафынц, уый. Хъуысынц хъæртæ: 
«Непе дедопалс гаумарджос!» (Уæлахиз уæнт сиахс æмæ чындз!)

Иртаг кафын бирæ уарзта, йæ зæрдæ нал фæлæууыд, рахызт æмæ 
бацыд хъазтмæ. Сиахс æмæ чындз куы фесты сæ кафт, уæд фæндыр-
дзæгъдæджы хæдоны дзыппы æхца фæцавта æмæ фæхъæр ласта:

– Шалахо!
Бæргæ йæ фæндыд, къахкъухтыл æркафын ирон кафт, фæлæ тарст, 

исчи гуырдзиæгтæй куы сызмæнта, уымæй. Айхъуыст фæндыры нæрд, 
доулийы сонт гыбар-гыбур, адæмы къæрццæмдзæгъд.



43

Иртаг уал сиргæ æрзылд хъазты фæзуаты, алæууыд, стæй сгæпп код-
та хæрдмæ, уæлдæфы цъилау ныззылд, йæ къæхтыл куы алæууыд, уæд 
гуырдзиаг æвзонг чызг астæумæ рахызт æмæ, Иртагимæ хæрдмæхаугæ 
кафт куы райдыдта, уæд иу лæппу Иртаджы раз февзæрд æмæ йын йæ 
русæн – дзæхст! Иртаг раздæр сагъдауæй аззад, стæй йын йæ зæрдæйы 
сæр бацавта. Лæппу фæгуыбыр, Иртаг æй асхуыста, æмæ уымæн йæ 
сæр доулийы фæмидæг. Адæм ныккæл-кæл кодтой. Иртаг бабадт йæ 
хæдтулгæйы æмæ аскъæрдта. Хъазыбегмæ хæстæг куыддæр схæццæ, 
афтæ Бота фехъал, рудзгуытæй алырдæмты аракæс-бакæс кодта, стæй:

– Иртаг! Уром!
– Цы хабар у, цы ’рцыд? 
Бота зæхмæ æрхызт æмæ дзуры:
– Иртаг, мæ фæдыл цæугæ кæн! 
Бота, фæндаджы иуварс цы цъæх кæрдæгджын фæз уыд, уырдæм 

араст. Фæзы астæу æрлæууыд æмæ райдыдта:
– Иртаг, кæддæр, дам, Хъазыбеджы æмæ Душеты районы зæххытæ 

уыдысты Иры зæххытæ. Фæстæдæр, дам, куыддæртæй Гуырдзыйы 
къухы бафтыдысты. Иуахæмы, дам сæ Ос-Бæгъатыр фæстæмæ байс-
та, æмæ, дам, мæнæ тæккæ ацы ран (Бота кæм лæууыд, уым йæ къах 
æрцавта), ирон хъазт сарæзта æмæ ныззарыд:

О, делиа-делиао,
Мцхетамде хом чвениао!
Уæрæйдæ-рæйдæ,
Уæрæйдæ-рæйдæ!
Мцхетайы онг мах зæхх у...
Иртаг æм джихæй кæсгæйæ баззад. Стæй йæ фæрсы:
– Бота, ды та ацы хабæрттæ кæцæй зоныс?
– Æз ма уый дæр зонын, æмæ ам, уæды Иры зæххытыл райгуырды-

сты стыр лæгтæ Гæдиаты Секъа æмæ Абайты Васо! Стæй Цобыкъаты 
лæппу дæр – Казбеги Александр. Хъыгагæн, ирæтты тыххæй йæм 
цыдæр фидистæ ис...

Хæдтулгæйы та Ботайæн йæ хуыр-хуыр уайтагъд ссыди.
Дзæуджыхъæуы горæтгæрон Иртагæн фыр цинæй йæ зæрдæ ныр-

рухс, йæ уарзон Ирæн рæсугъд, ирд сæйраг горæт кæй сырæзт, уый 
тыххæй. Фæндаджы дыууæ фарс бæрзонд нæзы бæлæсты, цъæх-цъæхид 
нæууыл цыма дун-дунетыл хъуыстгонд рагон ирон симд кафынц, афтæ 
змæлын кодта рог дымгæ.

Иу цæхгæр фæзилæныл сæ кæйдæр хæдтулгæ скъуырдта. Милицæ 
йын йæ гуырдзиаг номыртæ куы федтой, уæд ын йæхи фæзылын код-
той, æндæр гæнæн ын нал уыд, æмæ сын ивар бафыста. Ботайæн та 
такси баххуырста æмæ йæ Ростовмæ арвыста. Йæхæдæг йæ цæф сæр 
йæ хæдонæй æрбæстытæ кодта æмæ йæ хæдтулгæ фæсвæндаг, ирæтты 
зæххыл цы фермæйы бæстыхай уыд, уырдæм аласын кодта.

Фермæйы кусджытæ йыл тынг бацин кодтой, цалдæр карчы ар-
гæвстой, ирон чъиритæ акодтой, ирон сау бæгæны æрæвæрдтой æмæ 
æмбисæхсæвмæ дзæбæх фæминас кодтой.

Æхсæвы йæ Зæринæ саст хъæлæсæй фæрсы, сæ хуыссæнтæ кæрæ-
дзимæ æввахс уыдысты:

– Иртаг, дæ цардæмбалæн та йæ ном цы хуыйны?
– Мæнæн цардæмбал нæй, – æнкъардæй загъта Иртаг.
Зæринæ йæ мидбыл бахудт æмæ йæ сæр амбæхста хуыссæнты. 

Иртагæн йæ зæрдæмæ чызг афтæ тынг фæцыд, æмæ йæ йæ сæры цæф 
бынтондæр айрох, йæ цæстытыл хуыссæг нал æрхæцыд.

Дыккаг бон Иртаг сæрбастæй иу стыр хæдтулгæйыл йæ цъæл маши-
нæ Тбилисы базæйы кæртмæ баласта. Уым йæ разы Реми кæцæйдæр 
фæци æмæ йæ мидбылты æнкъардæй бахудт...

ХУЫЦАУЫ ЛÆВАР

Сæрдыгон бон. Сихорафон. Хур цæхæртæ калы. Мæ фыд Хадо 
кæрты сугтæ къуыхтæ кæны, æз та сæ кæри амайын. Уæд мыл цыдаид 
фондз азы цыдæр. Иуахæмы бæстæ нытталынг, арв къæрццытæ кæны, 
сыстад зилгæдымгæ, æмæ ныл ныккалдта ихы къæрттытæ, рацыд 
тæрккъæвда. Мах хæдзары фæмидæг стæм æмæ рудзынгæй уынæм: 
нæ хæдзары сæрæй Леуахи дон сæх-сæх кæны, хæдзары фæстаг сы-
джытын къул дæр дон æрбакъæртт кодта æмæ тыргъмæ гуылфæй кæлы. 
Хæдзары – æз æмæ Хадо, иннæтæ кæдæмдæр ацыдысты.

Хадо систа йæ фæрæт сигæцимæ, ‘рбадти иу къуылых зæронд бан-
доныл æмæ фæрæт цыргъ кæны.  Æз та къулæй райстон нæ фыдæлты 
рагон хъама, сæрфын æй æмæ йын зæрдиагæй пъатæ кæнын. Хадо ме 
‘рдæм куы фæкомкоммæ, уæд йæ мидбылты бахудти. Уæдмæ уарын 
фæлæууыд. Хур æркасти, æмæ та бæстæ ныррухс и. Хадо йæ фæрæт 
æмæ цыргъгæнæн бахаста бынатмæ æмæ мæм дзуры: 

– Иртаг, цом æмæ нæ нартхоры хуымы хæмпæл ратонæм. Хуылы-
дзæй æнцондæр вæййы сæ тонын.



45

Ацыдыстæм. Тонæм хæмпæлгæрдæг.  Кæцæйдæр фæцыд топпы 
къæрцц, æмæ чысыл фæстæдæр нæ цуры æрхауди уæрцц, йæ иу къахæй 
туг кæлы, ризæг ыл бафтыд, фæнды йæ стæхын, фæлæ йæ бон нæу. 
Хадо мæм æнкъард хъæлæсæй дзуры:

– Иртаг, мæнæ нын Хуыцау хорз хæринаг рарвыста, цом ахæссæм 
æй нæхимæ æмæ йæ сфыцæм.  Уæрццы дзидза, дам, тынг хæрзад у...

Æз хъæлæсыдзагæй ныккуыдтон:
 – Нæ, нæ!..  Хадо! Тæригъæд у... Куыд хъуамæ ныххиза йæ дзидза дæ 

хъуыры?!  Ахæссæм æй дохтырмæ æмæ, куы адзæбæх уа, уæд æй ауадзæм!
 Хадо мын мæ цæстысыгтæ æрсæрфта йæ хъарм къухтæй æмæ мын 

зæгъы: 
– Бузныг, мæ хъæбул, ахæм зондыл хæст кæй дæ, уый тыххæй!.. Æз 

дæу къахгæ кодтон, æндæра мæхæдæг фæткъуы дæр бæласæй хæрынæн 
тонгæ никуы ракæнын, сисын дзы, йæ бынмæ чи æрхауы, уыдонæй.

Уæрцц уæззау цæф нæ уыд, æмæ йын Хадо йæ къах куы бабаста 
хъуымацы гæппæлæй, дон дæр ын куы бадардта, уæд ныппæррæст 
кодта, стахти æмæ нæм арфæйагæй йæ базыртæ тилы. 

Æз та фыр цинæй кафын райдыдтон.

ХЫЛ

Уæд ма Тбилисы дзымаригæнæн заводы куыстон сау кусæгæй, стæй 
1969 азы фæсаууонмæ каст фæдæн Гуырдзыстоны хъæууонхæдзарадон 
институт, æмæ мæ равзæрстой цехы хицауæй.

Июны иу тæвд бон улæфты рæстæг мæ куыстæй разгъордтон дукани-
мæ. Уæйгæнæгæй цы хæс дардтон, уыдон ын бафыстон æмæ фæстæмæ 
фездæхтæн. Заводы фæзилæнмæ куы ‘рбаввахс дæн, уæд кæсын, æмæ 
мæ комкоммæ хъæрæй худгæ æрбабырсынц æртæ «хъайтары». Куы 
сæм бахæццæ дæн, уæд лæппутæй иу йæ рахиз къух дардыл фæхаста 
æмæ мын мæ мæллæг уадулæн ахъаззаг цъыкк ныккодта. Æз хаугæ нæ 
акодтон, фæлæ мæ цæстытæ атартæ сты, мæ уæрджытæ сæ зыр-зырæй 
нал æнцадысты. Исдуг мæм афтæ фæкаст, цыма лæппу йе ‘мбалимæ 
хъазыд, мæныл та йæ цæф рæдыдæй сæмбæлд.

Фæлæ мæм уый æрбакаст æмæ мæ худгæйæ афарста: 
– Цы кодтай?  Дæ хуыз куы фæцыд? Тæрсгæ ма кæн... Мах æй зонæм, 

цы стыр лæг сдæ, уый тыххæй дæм æрхауди ацы цæф, авансы хуызы, 
æмæ нын кæд алы мæй æхца фидай, уæд дыл бындз дæр нал абаддзæн 
мах æвастæй. Фæлæ кæцон дæ, кæ? 

– Хъарапинаг, – загътон æз.
– Æмæ дæ уыцы иронæй гуырдзиæгтæн хицауæй чи сæвæрдта?.. 

Дæ ном та цы хуыйны?
– Иртаг!
Ныхæстæ кæнгæйæ, хъуыды кодтон: цæуылнæ йын дæттын ахъаззаг 

дзуапп йæ цæфæн?! Мæхимæ мæсты кодтон, æвиппайды йæ кæй нæ 
ныццавтон, уый тыххæй, фæлæ та мæм уый фæраздæр: мæ галиу русæн 
дæр мын иу авæрдта.

Æз куыддæр феррадзæф дæн, йæ былтæн ын ахæм мыхъхъ авæрдтон, 
æмæ асфальтыл фæуæлгоммæ.

Уæд мæ йе ‘мбал ныццæвынмæ хъавыд. Æз та уый дæр фæхъил 
кодтон. Æртыккаг лæппуйы адæм дуканимæ бакодтой æмæ йыл уым 
дуар сæхгæдтой: уыдтой йæ, куыд цæвын, уый, æмæ мæ исты боксер 
фенхъæлдтаиккой...

Уæдмæ фыццаг лæппу сыстад, йæ дзыппæй кард фелвæста, дыккаг 
дæр рабадт, уый дæр йæ кард фелвæста, æмæ ме ‘рдæм æрбацæуынц. 
Æз фæстæмæ сындæггай цæуын æмæ хъуыды кæнын: «Цы кæнон?» 
Мæ хæлафы фæстаг дзыппы хæрынкъа уыди, хъуамæ уый фелвæстаин, 
фæлæ мæнæ мæ къах къуыппыл скъуырдтон. Дур фелвæстон æмæ йæ, 
фыццаг мæ чи ныццавта, уый ныхыл фæкодтон. Лæппу ныддыдæгътæ. 
Æз ын йæ кард фелвæстон, иннæмæ дзы лæбурæгау куыд фæцæйцыд-
тæн, афтæ мæм чидæр хъæр кæны: 

– Ар мокъла, дагичъерен! (Ма йæ амар, ахæстоны дæ сбадын кæндзысты). 
Æз кард дард фехстон, стæй та ног дур фелвæстон, тарстæн, исчи 

мæ куы расура уымæй, æмæ араст дæн заводмæ.
Фæлæ ма ууыл дæр уыдтæн, æмæ хъуыстон, хъæддаг кæрдо бæласыл 

цъиутæ куыд цъыбар-цъыбур кодтой, уый.
Æвæццæгæн та рауарынмæ хъавыд, уыдон æй рагацау базонынц...
Заводы мæ гуырдзиæгтæ цалдæрæй фæрсынц:
– Иртаг, цы хабар у? Фæхабар нæм чындæуыд, зæгъгæ, дам, адæмы 

фæцагътай...
 Уыдоныл зынди, гуырдзиæгты кæй фæнадтон, уый сæ зæрдæмæ 

кæй нæ цыд...
Ницы сæм сдзырдтон...

ФИДАРАТЫ Руслан

РУХС ЗЫНДЖЫ ТÆМÆНЫЛ…
                   

***
...Хъа-хъа кæны хъаз,
Бабыз кæны бапп-бапп.
Ды мæнимæ хъаз,
Пурти мæм æрбаппар.

Бабыз æмæ хъаз – 
Æз дæ дзырд æмбарын.
Ды мæнимæ хъаз,  
Пурти дæм æппарын.

Бабыз æмæ хъаз – 
Ды мæ дзырд æмбарыс.
Ды мæнимæ хъаз, 
Пурти мæм æппарыс...

***
...Тæбæгътæ, къустæ, 
Дзыкка, дзæрна...
Æдзухдæр кусгæ
Кæны æна.

Гоны дæр кусы
Æмпулы цас?!
Йæ дыууæ русы
Тæбæгъты йас.

***
...Æз нырма тъæбæртт кæнын,
Алцæуыл æууæндгæйæ.
Зарджытæ цæмæн кæнын,
Дзурын дæр нæ уæндгæйæ?

Рæу дымгæ цæмæн вæййы,
Кæнæ та тымыгътæ? 
Сæрд, мыййаг, нæ фæвæййы, 
Асæттой йæ тыхтæ.

Сæрд фæззæджы бамбæхсы
Кадæгы Фæдфæдыл
Алырдæмты амæхсы
Растдæры æвæдыл.

Куы ныууасы халон, куы
Булæмæргъ ныззары...
Цæкуыты æхсæн цæкуы
Хуры чызг æвзары...

Дымгæ сыфтæртæ цæгъды
Рудзынджы тъæпæныл...
Арты змæлд, дæ фæнд зæгъ ды
Рухс зынджы тæмæныл..

Цæкуыты æхсæн цæкуы
Хуры фырт æвзары...
Куы ныууасы халон, куы
Булæмæргъ ныззары...

***
...Райдзаст боны уылæнтæ
Цæсгæмттыл æнцайынц...
Хъуыдытæ – ныгъуылæнтæ,
Дард æууæлтæ сайынц...

Зæхх æрттивы, арв нæры...
Сармадзан, дамбаца...
Хъæр-хъæлæба уынæры
Хъуысы: банцад, банцад...

...Хъуысы цины уынæры:
Абон хæст куы банцад! 
Арв æрттивы, зæхх нæры... 
Сармадзан дамбаца.

Хъуыдытæ – ныгъуылæнтæ,
Кæрæдзийы сайынц...
Бæрæгбоны уылæнтæ
Адæмыл æнцайынц...

***
Æмпъызт хæлаф, хæцъилын дзабыртæ...
Тъæбæртгæнгæйæ, сысты рыг...
Ныр дæр цæуыс, фæлæ æрсабыр дæ, 
Дæ фæндаг – лæгъз, нæу хæрд, уырдыг.

***
Нæ хорз хъуыдытæ сты мæкъуылтæ, 
Сты нæ митæ – фатæхсæн…
Нæ цард, нæ цард – цæсты фæныкъуылд,
Ныртæккæ – бон, ныр та – æхсæв,
Æмæ та – бон…

***
...Æдылыйы фæззæг, разы цæмæй дæ,
Кæмæн та систай дæ хыз?
Æви нын дæ хуртæ æмæ дæ мæйтæ
Дæ рарды уыдзысты, зæгъыс?..



50

МАМСЫРАТЫ Дæбе

Цыфæнды стыр бынаты куы уай, уæддæр адæмы дæхицæй 
уæлдæр хон, кæннод адæмы фæстагдæрæй дæлдæр æвæрд 
æрцæудзынæ.

* * *
Хъуыддагæн йæ райдайæн ссардтай, уæд æй кæронмæ ахæццæ кæн.

* * *
Хорз дарæс кæуыл вæййы, уыдон се ‘ппæт хорз лæгтæ нæ 

вæййынц.
* * *

Алы лæг дæр йæхимæ хорз кæсы, фæлæ, хуыздæр уæвын кæй нæ 
фæнды, ахæм лæг хъуамæ ма разына.

* * *
Æвзæр хæлар фыдызнагæй фыддæр у.

* * *
Гадзрахат хæлæрттæй куы фервæзин, уæд ме знæгтимæ 

мæхæдæг сарæхсин.
* * *

Дæхицæй бирæ æппæлыны бæсты иу хорз хъуыддаг бакæн, æмæ 
дæ адæм фылдæр раппæлдзысты.

* * *
Дæ фыды цы лæдзæгæй ныццæвай, уый-иу бафснай – дæ 

фыртты дæр бахъæудзæнис.
* * *

Йæ уæлдæр хицæуттæн козбау чи кæны, уымæн йæ дæлдæртæ 
йæхицæн куыд козбау кæной, уымæ тырны.

* * *
Хорзæй дæ бон бакæнын цы нæ уа, уый æндæр куы кæна, уæд 

æй ма хъыгдар.
* * *

Æппæт мулктæй хуыздæр мулк у зонынад. Иннæ мулктæ, 
хардзгæнгæйæ, ихсигæ кæнынц, уымæй та цас фылдæр хардз кæнай, 
уыйбæрц фылдæр кæны.

* * *
Иннæтæн цы амонинаг уай, уый уал раздæр дæхæдæг хуыздæр 

базон.

Арф хъуыдытё цыбыр ныхёстёй

* * *
Адæм æфстау фидæг сты, – цы сын радтай, уый дын 

ратдзысты.
* * *

Искæй зондджын ныхæстæ раст зæгъынæн дæр зонд хъæуы.
* * *

Чи ницы федта, уымæ ницы дæр исты кæсы.
* * *

Нуазын куынæ фæразай æмæ дæ нуазæн æрдæгæй куы 
ныууадзай, уæд дын, бындз ма дзы амæлдзæнис, зæгъгæ, чи зæгъа, 
уымæн-иу зæгъ: 

– Мæ бæсты дзы бындз амæлæд, уæддæр уый æдылы у.
* * *

Уæрæсеимæ хæцынвæнд чи скæна, уый хæцынхъом никуыуал 
суыдзæнис.

* * *
Мæстыгæрæн йæ зонд йæхимæ дæр нæ хъуысы, уæд ма йæм 

исчи куыд байхъуса.
* * *

Адæмæн се ‘взæрдæрмæ гæсгæ аргъ кæнæн нæй. Сæ хæрзты сын 
базон æмæ сын уæд базондзынæ сæ тых.

* * *
Дымгæ бирæ фыддзинæдтæ кæны, фæлæ æппæтæй тæссагдæр 

у, сæры куы смидæг уа, уæд.
* * *

Хур æрæгмæ кæй кæсы, ууыл мæсты ма кæн, уæддæр дæу 
тыххæй тагъддæр не скæсдзæнис.

* * *
Рæстдзинад арты дæр нæ судзы, дон дæр æй нæ ласы, кард дæр 

æй нæ кæрды, нæмыг дæр дзы нæ хизы.
* * *

Æртæх дæр дон у, фæлæ йыл куырой нæ разилдзæнис.
* * *

Дæ рæдыдтæй кæй бамбарай, уый дæ ахуыргæнæг у, кæй дзы 
нæ бамбарай, уый – дæ сафæг.

* * *
Знагæн хатыр кæнын хи амарæгау у. 

ГУСАЛТЫ Барис

САУ ГÆХХÆТТ. 
УРС БÆЛОН

                        Радзырд-кадæг

Хæсты æбæрæгæй сæфт хъæбатырты номарæн

Августы хурмондаг бонæн арвы бын йæ гæнæнтæ-фадæттæ 
цасдæриддæр амыдтой Хуыцауы арæнты уæрæхæн дуне рухсæй 
æмыдзаг бакæнын, ууыл архайдта, æмæ йын æнтысгæ дæр бакодта 
тыхст æмæ уырыд адæймаджы цинæн.

Дун-дунетæ æнæмæт сабийау ныррайдзаст сты, растдæр цыма 
чысыл зондыхъæстæ царды сæнтыстæй тæккæ абонмæ, мæнæ нырмæ, 
мæнæ сæ цытджын-кадджын куывды бæрæг æмгъуыд дæр ахæм 
табуйаг боны ахасты никуыма 'рцыд, стæй, уæвгæ дæр фидæны 
бæстывæрд æмæ 'хсæндзарды дæр æрцæуинаг нæу – куы сарæх уой 
амонды мидбылхудтытæ, уæд ма дын цæсты ахадынц...

Ноджы ма, рагагъоммæ цы бæллæхæрцыд фæзоныс, уый хæдразмæ 
бынтон нал фæзоны 'фсис, йæ цард фылдæр алы мæстытæ-тыхстытæ 
'взаргæйæ æрвитæг лæджы зæрдæ. Æмæ цæстытæ нæ комынц атонын 
уалæ... далæ... мæнæ... уартæ...

Скæс-фæлгæс хæхты дæлдæр-уæлдæр бæрзæндтæм Цæцæн, 
Мæхъхъæл, Ир, Дыгур, Асыйы бæстæйæ Кæсæгмæ, тæмæнтæкалæг 
цъитиджын цъуппытæм æмæ сæ хъæдæхгæд фæхстæм, нæудзар 
къуыбыртæм, æмæ дæ риу бар-æнæбары хъæрздзæн, дæ дуду зæрдæйы 
бирæ нал хъæудзæн йæ цæссыг æрызгъалынмæ: нæу, нæу, фаг нæу 
цард райгуырæн дуне уарзынæй бафсæдынæн!

Ноджы ма дæ рæхджы...
Æмæ уалæ Сæнайы хохы ныккомкоммæ горæт, Дзæуæджы 

хъæу ома. Хохрæбын хъæутæ уым дæлæмæ – Джызæл (йæх-х, 
ам фæндаг фæсаджил вæййы, æмæ йыл ма бауай ирон хъæуты 
номдзыддæр Хъобанмæ, Бæгъиатæм – цы тынг дыл бацин кæнид дæ 
къæбæргæнæджы, дæ саби фырты мады хистæр хо Дибæхан, уæздан, 
ирон фæлмæн сылгоймæгты фæлмæндæртæй, фæлæ йæ сæрыхицау та 

«Мах дуг»-ы премийы лауреатты сфёлдыстад

дамдумгæнæг нымудзджыты сау дзыхты ардыдмæ къæпдзыхæй хъусæг 
тæрхоны лæгтæ, йед... Нæ, нæ йæ фæнды йæ сæрызонды уыдæттыл 
сагъæссагæй хъуыды кæнын...), Джызæлы дæле та фæндаггæрон 
хъæутæ Майрæмадаг, Дзуарыхъæу, Хæтæлдон, Суадаг, Бирæгъзæнг, 
уалынджы Алагир, йæ дæле Црау...

Раздах дæ цæстытæ æмæ уалæ цытджын Уæлгинскæ, о, Цæугæдоны 
– Хуымæллæджыдоны – скæсæнварс Базуркин, æмæ уæд доны 
уæлбыл рагъыл фæрсæй-фæрстæм дыууæ мæхъхъæлон хъæуы 
– Кантыс, ома Тъойы хъæу, йæ дæлварс Долаковты мыггаджы 
цæрæнтæ Долаково – Дæллагхъæу иронау... Æмæ дæлæ Цæугæдоны 
фæйнæфарс дæлвæз-уæлвæзты райгуырæн Зилгæ, зæрдæйæн бæстæты 
адджындæр, хæстæгдæр – раст ныййарæг мадау. О, æмæ уæлдай 
цæссыгсайæн, зæрдæрæхойæн уыдзæн уымæн «хорзæй баззай» 
зæгъын. Хуымæллæджыдон йæ астæуты къæдз-мæдзты, зилгæтæ-
здухгæтæ кæлы, æмæ уыйадыл сбадти сæ хъæуыл дæр уыцы ном...

Пысылмон хъæу у Зилгæ, æд иттæг рæсугъд амад мæзджыт, йæ 
фыдыфыд Данел-Хадзыйы сыгъдæг табугæнæн, ламазгæнæн бынат... 
Стæй дон-дон ахæсс дæ цæст, æмæ чырыстон Хуымæллæг, уый дæле та 
ногæй – пысылмон Æлдараты хъæу Брут, æмæ та йæ рад у чырыстонæн, 
Хъахъхъæдурæн – се 'рвадæлтæй дзы къордæй цæрынц, дæс хæдзары 
бæрц æви фылдæр, – æмæ ныр фæд-фæдыл дыууæ пысылмон хъæуы 
– Кæрдзын, Елхот...

О, æмæ уыдон та – рæгъты рæбын хъæутæ: Зæронд Бæтæхъойыхъæу, 
Эммаус, Арыхъхъ-Заманхъул...

Заманхъул...
Йæ мад Хъызмыдæйы райгуырæн уæзæг, йæ цæгат... Уыцырдыгон 

Хъæстуатæй у... Стæй ма йын йæхицæн та уым цал хæстæгæййафæг 
мыггаджы ис: Хъуысатæ – амырыкдзау Хаутбеджы къухы йæ хистæр 
хо Косерхан; Дзгойтæ – йæ каистæ, о, хæдæгай, йæ къæбæргæнæг 
Замирæт дæр Хъуысаты хæрæфырт куы у! Æвдæлы дæ, зæгъгæ, уæд 
сыл æрзил хæрзбон зæгъыны охыл уæд та ма...

Цы ма у удæн схъæрзыны фаг зынаргъ, уыцы бынæттæ æгæр бирæ 
дæр ма сты йæ цуаны цæуæнтæ-хæтæнты, фæлæ та дзы уæддæр, æвзонг 
сабийæ фæстæмæ цытæ систы уарзон, рохуатæн бынтон æвгъау...

Кæсагахсæн, хинайæн бынæттæ уалæ Ауазæнæй райдай, Цæлыччы 
къанауы ауазæнæй, æмæ далæ хъæуы бын Азиаты Алибаны куыройы 
малæй фæу! Бæрзонд был, дæлдæр – Зиллакк йæ хуыдымимæ, 

Дурджын фæзилæн, Гæбылайы мал, къæдзæхбын Нарæг, Бабеаты 
бын æмæ Суадæттæ, Сардзанты бадæн, Къодахы бын, Стыр дур, 
Хæлхæлаг, Фæзилæны мал, Борыхъуаты бын, Хиды бын, Бæтæгаты 
бæхнайæн, Куырой...

Æмæ быдыр-быдыр та, дæ уд ныхæст кæм у, уыдон та? Æппæты 
разæй уалæ къуыбыртæ æд Чонкыры къуыбыр, зымæджы дзоныгъæй 
бырæнтæ; Тъæпæн, Дермецыкк ома, мæнæ ай та Зилгæ æмæ Цæлыччы 
быдыргæс – Елберды обау, дур æмæ зæххæй незаманты амад – йæ 
нæууæхгæд фарс ын куы 'рцæвай дæ зæвæтæй, уæд мидæгæй йæ гуыв-
гуыв ссæуы; уырдыгæй фалæмæ Фыццаг, Дыккаг, Æртыккаг æрхытæ, 
Еуутæ дæр ма сæ хонынц... Стæй хæлæггаг – хæхбæстæн хæлæггаг – 
уæрæх æрзилы Цæлыччы быдыр...

Уалæ уым та Дыууæдонастæу, кæнæ Хъæдындзты хуым, Сирентæ, 
Рувасы Къæхтытæ, Пороховойтæ, Фыхдурты завод...

Зæрдæйы фæйнæгыл нывгондæй лæудзысты æмæ та-иу исты 
уынгæджы сахат – уыдон та, уынгæджы сахаттæ! – кæд хæсты не 
'мбæлынц удхайраджы арæхæн, уæд кæд æмæ кæм, – æмæ та-иу сæ дæ 
цæстытыл ауайын кæн, æмæ та-иу уæд лæгæн чысыл нæ фенцондæр 
уаид, нæ!..

Цы бынæттæ ранымадта, уыдоны се 'ппæты дæр уыдис, куы 
цуангæнгæйæ, куы 'ндæр исты 'фсонæй, хъæуты дæр-иу сæмбæлд 
– кæм циндзинады, кæм та мæрддзыгоимæ, фæлæ йæм куыддæр 
хардзау кæсы, цыма йын æмбæлд, афтæмæй та Црауы хъæуы никуы 
ницы хъуыддаджы фæдыл уыд... Уæллæй-биллæй-таллæй, хæстæй 
сæрæгасæй сыздæхтис, зæгъгæ, уæд ын Црау æнæ бабæрæггæнгæ 
нæй – лæг фадат аразæг. Цуангæнджытæ та кæцы хъæуы нæ разына, 
æвæццæгæн, иу ахæм хъæу дæр нæй...

Хадзы-Муссæ, йæ мады буц номæй та – Мустæ, химидæг 
фестъæлфæгау кодта: æгæр нæ адзæгъæл йæ хъуыдытæ-нывæндты?.. 
О, о, афтæ, афтæ, фæлæ, стæ-ма, лæппуты сагъæстæ-мидкатай дæр 
уыцырдæм куы фездахид...

Йæ сæрыл бæрзонд схæцыд, цыма сын стыр ахсджиаг хабар 
фехъусын кæнын ис йæ зæрды, уыйау: 

– Лæппутæ-лæхъуынтæ-быццеутæ! Уæдæмæ уын хъæрæй зæгъон, 
цы зæгъинаг дæн, уый!

– Патефон куыд рамбылдтай рæстдзæвинты ерысы, цуанон 
снайперты быцæуы, уый нын дæ радзуринаг, и?

– Батыр, цы ма дзы нæ зоныс? Цал хатты дын...
– Омæ мæнæ иннæтæн...
– Хорз, уый тыххæй фæстæдæр. Ныр та-ма, – Хадзы-Муссæ йæ 

æрдæгкъæлæтгонд æргæвдæн кард кæрддзæмы куырмæджы архайæгау 
æртъысс- æртъысс кодта, æппынæрæджиау æм фæцарæхст. – О, ныр та 
ма уарзæгой цæстытæй алырдæмты афæлгæсут æмæ йæ зæгъут, сымах 
дæр дисы нæ бацæут, фæуырны уæ, Елберды обауы сæрæй, мæнæ кæм 
стæм, уырдыгæй кæсгæйæ, Ирæн цы бæстывæрд разыны – хæхтæ, 
дæлвæз быдыртæ, хъæутæ, цæугæдæттæ, рæгътæ æмæ къуыбыртæ 
– нæхи зæххон дуне кæй сты, уæлæуыл дуне, уый уæ фæуырны æви 
куыд... Дæуæй даргъдæр нæ ничи у, Батыр, æмæ куыд, суанг дæм 
Мæздæджы сырх мæнæуы хуымтæ дæр нæ зынынц ардыгæй уырдæм? 
Дымгæ сæ куыд уæззаугай фæйлауы, уый?..

– Му-у-стæ, – йæ ныхас ивазгæйæ, загъта Батыр, – æз даргъ нæ дæн, 
даргъ, фæлæ бæрзонд!

– Хатыр, Батыр! Не 'ппæтæй дæр арвмæцыддæр! Æмæ-иу цавæр 
арф акъоппы æрныгъуылдзынæ, нæ зонын.

– Ма мын тæрс, дзуццæджы-иу æрбаддзынæн...
– Æцæг-иу бадгæйæ ма баззай, иннæтæ размæ куы абырсой, уæд! 

Стæ-ма, сæмбырд стæм æппæт куывддзаутæй дæр, – Хадзы-Муссæ йæ 
рахиз къух йæ риуыл авæрдта. – Æз – иу, Батыр – дыууæ, Рамазан – 
æртæ, Бексолтан – цыппар, Энвер – фондз, Джихъ – æхсæз, Ибрыхим 
– авд, Барис – аст, Асæхмæт – фараст. Мæ мад Хъызмыдæйы уарзон 
нымæц: дины 'рдыгæй, дам, цыдæр цытджын нымæц у... О, æмæ 
мыггæгтæй та цал стæм – æз æмæ Ибрыхим – Гусалтæй, Рамазан, 
Джихъ æмæ Асæхмæт – Болиатæй, Батыр – Дзарасатæй, уый дын – 
æртæ; Энвер – Æхсаратæй, Бексолтан-Бедот – Мелыкатæ-Тæлынтæй 
– уый дын фондз; Барис – Хадыхъатæй. Æхсæз мыггаджы, фæлæ ма 
немæ фæстагмæ чи фæкуывддзау, уыдонимæ та иу, Беруатæй, Ибрæгим, 
иннæ – Кцойтæй, Хъазмæхæмæт, æртыккаг – нæхи Дзыбыртт... О, аст 
мыггаджы. Уый дæр йед у, цытджын нымад – чъиритæ уал дихы нæ 
кæнæм?.. – баздæхт Батырмæ. – Кавцинчы труба, цы ма дын зæгъон, 
уый...

Батыр æй нæ бауагъта йæ ныхас дарддæр ахæццæ кæнын – бараст 
та йæ кодта:

– Труба нæ, фæлæ – фæздæгдзæуæн!
– Уæдæ, кæд афтæ у, уæд фæздæгдзæуæн дæр нæ, фæлæ тохына!

– Бахатыр-ма кæнут, нæ дыууæ хистæр грамотейтæ, – Энвер 
кæм лæууыд, уырдыгæй размæ фенкъуыст. – Мустæ, æртæккæ нæ 
нæ алфамбылай хæхтæ-быдыртæм-йедтæм нæ фæлгæсын кодтай? 
Æмæ цæмæн, лæппутæ-усгуртæ? Уый та уымæн, æмæ, кæд цардæй 
хъуыртхъом йеддæмæ нæ фестæм, уæддæр нæм цæмæй ногæй-ногмæ 
бахъара, нæ бæстæйы хæстонтæ кæй стæм, ацы адджын-дзаджджын 
бæстæ бахъахъхъæнын комкоммæ махмæ кæй кæсы, уый.

Барис йæ сугтæ сæттын фæуагъта, æмæ йæм уæд аджы бын æндзарæг 
Бексолтан фæрсæг цæстытæй бакасти. Уый йæ армытъæпæн хæрдмæ 
фæхъил кодта, ома, ма сфæдис кæн, алцыдæр йæ нывыл уыдзæн, æмæ, 
йæ сугсæттæн фæрæт зæбулæй зæхмæ даргæйæ, – фæрæты фæтæн ком 
хурмæ ферттив-ферттив кодта, Барис та тардзæсгом фæци, афтæмæй 
дын бауырдыг Хадзы-Муссæмæ:

– Мустæ, йе Мустæ! Ды нæ цæмæн фæлгæсын кæныс Кавцинчы 
труба Батырæй дæр æмæ не 'ппæты дæр, кæд æмæ нæ алкæй зæрдæ 
дæр йæ былтæй кæлы уарзт æмæ мастæй. Мæнæ æрмæст мæнæн куыд 
зынаргъ сты нæхи райгуырæн къона Зилгæйы фæскъуымтæ дæр ма, йæ 
хъолотæ, сындзытæ, пысыратæ, зæлдаг нæугæрдæг, æрмæст уый дæр 
мын мæ зæрдæ фæйнæрдæм куы скъуыны, уæд ма, уæд ма... Лæджы 
маст абоны сау бон цыфæнды хурдзагæй дæр мæнæ нæ аджы донау 
пæлхъ-пæлхъæй куы фыцы, уæд ма, уæд ма...

– Нæ дон иу пæлхъ дæр нæма скодта, – ныххудт Бексолтан.
– Ахæм пæлхъытæ скæндзæн, ахæм, æрмæст мæнæ Батыр къодæхтæ 

куы ныммур кæна, уæд – акъацийы къодах æвзалыйæ мæллæгдæр 
цæхæр нæ дæтты: уæларты къæй йæ суджы артæй сырх зынг свæййы 
– цæкуытæ йыл раст цармæ фесхъиуынц! – Барис йæ фæрæты хъæд 
Батырмæ бадаргъ кодта, уый йын йæ къух ассыдта:

– Алæ стæй! Уый фæрæт нæ, фæлæ цыдæр цъалды куы у – 
фыдджинаг тута къодахыл лыстæг къуыхтæгæнæн. Кæд дын дзы 
Ибрыхим исты бакæна – йæ тых уартæ йæ домбай къабæзтæй æддæмæ 
куы бырсы!

– Уый афицерты скъолайы бакаст, æмæ уым та сугсæттын нæ, 
фæлæ...

Ибрыхим ын йæ ныхас айста:
– Сæртæ арауыныл ахуыр кæнынц, сæртæ! – загъта худгæ-худыны. 

– Æмæ æз фæлтау нæ кусарт сæгъы сæр сараудзынæн, – ахъахъхъæдта, 
аракæс-бакæс кодта йæ алывæрсты бæлвырд цыдæр агурæгау. – Нæй 

сагой, ферох нæ – фыдисæн нæм ис æмæ... Фæлæ цæй, далæ акъацийы 
къутæрæй уисхъæд дæр ахъаззаг уыдзæн стыр уæхстæн – сæры 
фæцæвынæн. Йед та... Фæрæтæй рагæй нал архайдтон æмæ дзы мæхи 
куы ныццæвон, исты схъис куы сысхъиуа æмæ мæ хъавæн рахиз 
цæстыл сæмбæлд, зæгъгæ, уæд... уæд... Хæрзаг ма зæгъой, мæхи барæй 
фæсахъат кодтон, хæстæй мæхи фæтылиф кæныны зондæй – гъемæ 
цæттæ симулянт-дезертир!

– Цæй – о, ныккарз æй кодтай, ме 'фсымæр, – Хадзы-Муссæ 
бахудызмæл. – Раст уартæ фыццагон чызджы худæджы хъарæгау 
рауад дæ удаист ныхас. О, бады чындздзон чызг донгæрон былыл æмæ 
ниуы: «Ныр æз мой куы скæнон, æмæ мын цы лæппу райгуыра, уый 
уартæ уыцы хæрисмæ куы сбыра æмæ уырдыгæй куы рахауа æмæ йæ 
сæр далæ уыцы цыргъ дуртæм куы 'рхæсса, уæд ма æз цы уыдзынæн, 
цы кæндзынæн, йа-ха-ха-ха!.. Нæ кæнын мой, нæ цæуын чындзы!»

– Фехъуыстон ма йæ, Мустæ, фæлæ йæ цыма фыццаг хатт хъусын, 
афтæ худæг мæм фæкаст – ды йæ куыд хорз рафæзмыдтай уыцы 
чызджы, уый фæстæ.

– Ныр, Джихъ, чызджытæ, уыйау урс дадалитæ уадзгæйæ, сæ фыды 
уæларт куы зæронд кæниккой, уæд ма-иу ды кæй чындзхасты скафис 
ног чындзимæ? 

– Йæ, Ибрыхим, фыццаджыдæр уал уый, æмæ сæр сарауынæн дæр 
сæр хъæуы, сæр! Фæлæ мæнæ дæу хуызæтты азарæй дæр ныоцани 
вæййынц чызджытæ: иугæр, дам мæ Гусалты афицер нæ куры, 
нæ мыл æрвæссы, уæд, дам, æз дæр кæуылфæнды дæр мæ былтæ 
акъуырдзынæн, сысчъил кæндзынæн!.. Фæлæуу-ма, уæхст скæнынæн 
дын не 'рæджы кæны – уæлæмæ дæр æмæ дæлæмæ дæр сæгъы сæр 
йеддæмæ ма исты у?! Фæлæ – йед, мæ хæрæджы хъустыл цы ныхæстæ 
'рцыди дæуырдыгæй, уыдон – куыд, æрымысæггаг сты æви ацы бонæй 
æцæгдæр?

Ибрыхим æм йæ фæрæтæй февзыста, азылд Мустæйы 'рдæм:
– Мустæ, де 'рдхордæн-ма йæ дзæгъæл дзыхыл цъутта бафтау, науæд 

дзæнгæда цæгъдинаг у...
– Джихъ, йæ Джихъ! Ныккодтай дзидзатыл цæхх?
– Ныккодтон, Хадзы-Муссæ! Фынчытæ дæр систон...
– Дæ царм æнцонæй стигъын куыд кома, уый фаг?
– Раст мæхæлыстыгъд! Лалымстыгъд, лалым! Фæлæ...
– Æмæ фынчытæ дæр æххæст сис канчырийæ.

– Сисдзынæн! Нæма дзы ис исинаг, фæлæ ма де 'фсымæрæн дæр 
зæгъ, æмæ мын мæ замманай дзурæн дзых ма 'хгæна.

Батыры худын уæлбылæй хъусæгау райхъуыст:
– Лæг куы цæра, уæд цы нæ фехъусдзæн: фыддзыхты-фыддзыхдæр 

Джихъæн, дам, замманай дзурæн дзых ис!
– Батыр, мæ къаннæгмæ мын ма кæс: чысыл фæрæт къала бæлас 

дæр афæлдахы. Æви, йед, уый æд уидæгтæ стонынц? Къала бæлас...
– Йæ, мæ къона Джихъ, Джихъ! Мæнæ цъæх хъæдындз куыд 

адыдæгътæ кæнынц, афтæ дæ ампылдтæ кæндзынæн, цæххы дæ 
ахъззаг сæвдулдзынæн æмæ дæ – хъæбын-хъуыррыттау! – ныхъуырын! 
Уый дын амайæн фæрæт æмæ... æмæ...

– Уæ дыууæ дæр ма ныхъхъус ут, цалынмæ уæ хъазæн ныхас æцæг 
загъд-заманамæ нæма расайдта, уæдмæ!

– Уанцон загъд æмæ замана нæу!.. – Джихъ даргъхъæдджын канчыри 
систа – ома, æнæуи канчырийыл сæрмагондæй лæдзæгæмхасæн 
бабастой.

– Джихъ, мæ хур, чи та цæуы дæ тæригъæды – ралæхур сæ, мæн тыххæй 
цыдæриддæр дæ хæрæджы хъустыл æрцыдис, уыдæттæ – æз абоны онг 
мæхимæ худинаджы, фидиссаджы миниуæгæй ницыма зонын...

Джихъ фæрухсдзæсгом:
– Омæ дзы æз дæр фыдгæйттыл схæцинаг нæ уыдтæн, Чытаппы 

Хъуыранардыстæн! Дæ хæлæггаг фисынты амадыл дзурæг куы сты 
уыцы дзыбандытæ дæр... Йæх-йæх, Ибрыхим, фæсхæст мæм-иу дæ 
афицеры уæлæдарæс æд хæрзиуджытæ авæр, æмæ кæд æз Сосойы 
чызджы дæр не 'ртеу-теу кæнон, уæд я ни я!

Цы уа, зæгъгæ, иууылæр бацымыдис сты: Бедот йе 'ндзарын 
фæуагъта, Барис – суг сæттын, Энвер – къæхтæ арауын – мæ мад Фаска, 
дам, бирæ уарзы къæхтæ 'хсынын; Батыр æмæ Хадзы-Муссæ дæр 
æргомыздæхтæй слæууыдысты Джихъмæ; иунæг Рамазан уæлартимæ 
архайд нæ уагъта – алы хъацæнтæ сыл кодта джеджджынæй сырх 
цывзыйы онг, фæлæ уый дæр йæ хъус æнæ даргæ нæ уыд Джихъмæ – чи 
йын цы зоны, чи, кæд ма бамбырд уыдзысты афтæ ахæм æвдæлонæй 
æмæ ма кæд кæндзысты алы дзырдæппарæнтæ сæ кæрæдзимæ... 
Уадз æмæ дзæнгæда дæр цæгъдой – иу кæддæр бон сын уыдзæн, цы 
æрымысой адджынæн ивгъуыд æвзонджы дугау, уый...

– Райгуырд, зæгъæм, лæппу, куывд ын скодтой, æмæ йын уæд 
хистæры зæрдиаг арфæ цы вæййы? Вæййы, Хуыцау дæ афицер скæнæд, 

зæгъгæ. Мæнæ Ибрыхимау афицер, науæд Энверау дæр. Гъемæ уын 
уый дзуринаг уыдтæн æмæ ма ныр дæр дæн – Ибрыхимæн йæхи 
ныхæстæ сфæзмон, сфæлхатон...

– Æцæг сыл-иу зылын-мылын къæхтæ æмæ цæнкуыл, гуылмыз 
къухтæ ма бафтау – не 'нæзонгæ Джихъ, мыййаг, нæ дæ!

– Цасæй сæ балхæдтон, уыйасæй сæ уæй кæнын, ме 'рвад æфсымæр 
Рамазан.

– Куыд рæстытæ дзурдзынæ, æз дæр дын дæхи хабæрттæ афтæ 
ракалдзынæн хуртуаны лæхмусмæ. 

– Разы! О, æмæ, дам, афтæтæ хъаст кодта Ибрыхим, æз, дам, горæты 
стыр уынгмæ мæ къах дæр никуыуал бавæрдзынæн. Уæд, цæй тыххæй, 
зæгъгæ йæ фæрсынц, йæ хъæстытæ кæмæн кодта, уыцы устытæ, семæ 
– мæ фыдыхо Дзекка дæр. Æмæ сын Царциаты диссæгтæ-æмбисæндтæ 
загъта, мæнæ ай йæхæдæг, Ибрыхим чи у, афицер чи сси, куывддзау 
хистæрты ныстуан æххæст кæнгæйæ, уый. Дзекка та, туман ын куы 
дæттай, уæддæр мæнг ныхас нæ зæгъдзæн, цъар ныхас йæ дзыхæй 
никуы суадздзæн!

– Мауал ма сынæр цæгъд! Цы дзуринаг дæ, уый дымгæмæ ныддар, 
хуртуаны хицау!

– Æрхъæцы сæр сындз у, Батыр, йæ бын та – сой. Æмæ уал уартæ 
пысыратæ ратон æмæ сæ дæлæ тъæнгты сæр бамбæрз, науæд сæ 
сбыр кæндзысты æрттиваг цъæхгуыбын бындзытæ. Æз сæ дæуæн 
куы ныллæмæрстон сæ магъзæй, Гитлеры хуыздæр хæринаг фæуа 
хæрæджы тъæнгты магъз дæр ма! Ды та ме 'нæзонгæ Батыр нæ дæ 
æмæ, цывзытыссæст тæвд арахъхъ куыд адджынæн нынцъухыс, 
уымæй фылдæр та тъæнгты бас уарзыс! Æмæ сæ-иу уæхимæ ахæсс, 
дзормæтæ дæр дын дзы скæндзæн дæ хорз мад, стæй тахынджытæ дæр.

– Стæй дæуæн дзыхбæттæнтæ дæр, сæгъæн йæ цармæй та 
ламаздыхъхъ, къæдзилы  'рдыгæй дзы цытæ ралыг кæна, уыдон та 
дын къæрмæджытæ, – мæстæлгъæдгомау ма загъта Батыр, фæлæ дын 
æцæгдæр пысыраты 'рдæм, сæвджын санчъехтæ кæнгæ, фæцæуæг – 
кæд алцыппæт дзуры-лæхуры Джихъ, уæддæр хъуыддаджы ныхæстæ 
дæр фæзæгъы. Ибрыхимы тыххæй цытæ ралæхуринаг у, уыдон та 
йæхæдæг Хадзы-Муссæйæ уыйæндæрæбон фехъуыста; бирæгъдзуан-
тæрхъусдзуанæй æрыздæхтысты цуанæттæ, сæ сæргъы – йе 'рдхорд, 
зæгъгæ, куы фехъуыста, уæд – уæдæ сæхæдæг ныффу кæной тæрхъусы 
дзидзайæ цъысцъысгæнаг, дзыхытайаг физонджытæ Мелыкаты 

Хъауырбег, Карсанаты Добыдзæ, Пысхацъæты Бекызæ æмæ се 
'нæхæцæнгарз цуанон æмбал Моргуаты Зæкæриа!..

Стыр худæджыты лæг у ацы Зæкæриа! Семæ цуаны цæуын уарзы, 
берданкæ та йæ къухмæ исгæ дæр нæ кæны – бирæгъ дæр, дам мæм 
куы лæбура, уæддæр, дам æй нæ фехсдзынæн – тæригъæд у... Бонæн 
хъусинаг диссæгтæ! Ныр хæсты дæр немыцаг салдатæн йед кæндзæн 
– тæригъæд?! Кæнынц æй, сидынц æм хæстмæ, уый та – мæгъа...

Иблис Джихъ та йын зондзæн йæ бæлвырд, фæлæ мæ куыдз 
фæрæйæд йемæ! Æрмæст уæддæр тъæнгты тыххæй рæстытæ загъта, 
джауыр...

– Ахуыргæнæг Терезæйы загъдау, кæм фæлæууыдтæн?.. Цæуыл 
цыд нæ урочы ныхас?

– Мæнæ Бæрдын лæдзæг кæуыл фехста, уыцы Терезæйæ зæгъыс, 
Бзарты чызгæй?

– О, Бедот-Бексолтан, уæд ды нырма стъолы бынты гомфæстагæй 
разгъор-базгъор кодтай...

– Æмæ йыл искуыдæрма ахуыргæнæгыл лæдзæг фехс, кæд æцæг 
бырдæн нæу, уæд. Æмæ йыл уæддæр цæмæн фехста?

Джихъ ын хабар дзурынмæ куыд хъавыд, афтæ йыл йæхи Рамазан 
сцагъта:

– Цы расир-басир кæныс размæ-фæстæмæ, цы? Ибрыхимы тыххæй 
уал...

– Омæ мæ мæнæ нæ коммæгæс æмæ уисæнгæнæг кæстæр фæрсы – 
Бедот йæхæдæг, æмæ... æмæ йын дзуапп ма ратт, æмæ фæкъæйных уа, 
мауал уа æгъдаудæттæг, уырдыгыстæг-дзагдар, стæй нын Ибрыхим 
никæдæм ирвæзы – æз ын йæ диссæгтæ хæсты фæстæ дæр хурмæ 
ракалдзынæн – чи ферох уа, ахæмтæ не сты. О, æмæ йæ дæхæдæг нæ 
зоныс, Рамазан, Бæрдын цы хуызы ныззыввытт ласта мæгуыр чызгыл 
йæ йед...

– Лæдзæджы хабар фехъуыстон, фæлæ йыл йæ йед та куыд 
ныффæрсыгъта, уый мæ хъустыл не 'рцыд!

Æмхуызонæй фыр худынæй артæнхæлдтæ, тъангæлхынцъытæ 
кодтой. Энвер худгæ-худыны сфæрæзта:

– Уырыссагау афтæ бакæнынц, зæгъгæ, вернемся, дам, к нашим 
баранам...

– Кæцы баранмæ раздæр: Ибрыхиммæ æви Бæрдынмæ?
Куыддæр Джихъмæ Ибрыхим йæ дзæккоры йас тымбыл къухæй 

бавзыста, æз дын ахæм баран фенын кæндзынæн, зæгъгæ, афтæ сæ 
хъæлдзæг худын ногæй срæмыгъта. Батыр æд пысыраты дæстæг 
уæдмæ раздæхт æмæ сæм йæ бæгъгъæтт цæстытæй ныджджих.

– Джихъ, дæхицæй ма хъазæнхъул ма араз – радзур уал Бæрдыны 
царциатæ! Йе 'цæг ном ме 'взаджы бынты рауай-бауай кæны, фæлæ, 
уæллæй-биллæй-таллæй, Бæрдын фæсномыг ын æгæрдæр ма у – ахæм 
æнæфенд уыд, раст хъуылæджы мидæг схъомылау...

– Хорз, Мустæ! Ды мын цы зæгъай, æмæ æз цынæ бакæндзынæн... 
Фæлæ – йед.... Барис, фицауæн ма Батырмæ авæр æмæ уый фицауа 
дзидзатæ, æцæг дзы, фицаугæйæ, иу къуылдых æнæууылдæй ма 
фæдæле кæнæд – абонрайсом мын хъаст кодта, зæгъгæ, кæрдзындзых, 
дам, дысонизæрæй нырмæ нæма фæдæн, æмæ ахæм гарна хытъын 
тæригъæд у, уæдæ циу...

– Ма кæн, уæртæ иблисты бардуаг, науæд дын мæнæ дзомсæй дæ 
кафаг къæхтæ сæттын!

– Хатыр, хатыр, Батыр! Йед... Бæрдынтæ рагæй-æрæгмæ дæр 
мæгуыр, гæвзыкк хæдзарвæндаг уыдысты. Сæ ус, дам, йæ куатæ 
дæлæмæ никуы 'руагъта, иудадзыг æри-ма, æри-ма кæнгæйæ. Уæдæ сын 
Хъызмыдæ уæгъды дзæгъæлы нæ бафидис кодта, мит куы ныууары, 
уæд сымахæй стыр сихæрттæм уынгмæ ничи рафæд кæны, хуыссæгæй 
тугмард фæкæнут, зæгъгæ. О, гъемæ дыууæ 'фсымæры кæстæр Бæрдын 
чи у, уый, урочы бадгæйæ, гудылайæ хъазынæн акъацийы ставд талайæ 
лæдзæг амадта йæ цæргæсы бырынкъау къæдз хæрынкъайæ – мæхи 
цæстытæй йын æй нæ федтон, цы!

Уæд дын æм Терезæ йæ мыггагæй дзуры, сæйрат циу, уый, дам, 
мæнæй- уый загъта, ома Болиев, фæлæ ма ды та зæгъ, цы у зæгъинаг?

– Æз ницы зæгъинаг дæн! – фæтъæлланг ласта, йæ бынатæй 
æнкъуысгæ дæр нæ фæкодта, афтæмæй.

– Нæ сахуыр кодтай дæ хæдзармæ куыст?
– Нæ мæ равдæлд – нæ гобæтты ног хъæмп надтон, сысджыйы 

хъæмп.
– Алкæд дæр исты 'фсон ссарыс. Фæлæ дын ацы хатт «дыууæ» 

æвæрын. 
– Ды кæмæн æвæрыс «дыууæ»? Мæнæн?! Совецкæй власты 

уарзон беднякæн?! – Фестад æмæ йыл уæд йе 'рдæг амад лæдзæг 
комкоммæ фехста. Хорз, æмæ йыл нæ ауад. Ома Терезæйыл. Фæлæ 
йе 'цæг диссаг та уый уыд, æмæ директор Хъуыдайнат Хъылциевич 

Бæрдыны нæ бафхæрдта, фæлæ Терезæмæ кодта загъд, уый, дам, 
царизмы æфхæрд бедняк у, ды та, дам ын ахуырмæ йæ фæндæгтыл 
сындзытау дæ «къæдзилджынтæ» тауыс... Ома «двойкæтæ». Цы 
рæсугъд æмæ хорз чызг уыдис Терезæ, фæлæ ма, йед, абон дæр æм, 
хорз ус, зæгъгæ, сдзурæн нæй – никæмæ смой кодта ныронг. Æмæ ма 
йæ ды ракур, Ибрыхим. Уæд, дæуæй устытæн цытæ дзырдтай, уыдон 
нал ралæхурдзынæн...

– Дзургæ сæ! Лæхургæ кæн! Фæлæ уал уазал дон ануаз, науæд фыр 
дзырдæй де 'фсæртæ уартæ сырхзынг куы систы!

– Æцæгдæр, æцæг! Бексолтан, уартæ ма мын нымæтæй æмбæрзт 
къæртайæ уазал дон радав – æз дын хæстæй немыцаг дамбаца 
«вальтер» схæсдзынæн. А, хæдæгон, дæхæдæг дæр йед куы 
уыдзынæ –  боец РККА – Рабоче-Крестьянской Красной Армии!

Джихъ дон куы бануæзта æмæ йæ былтæ йæ куырæты дысалгъæй 
куы арасæрф-басæрф кодта æмæ та дзурынхъом куыд фæцис, афтæ 
йын Ибрыхим йæ цонгыл фæхæцыд:

– Ды уал, Джихъ, чысыл сулæф, æз уал дын дæхи налатдзыхы 
миниуæг фергом кæнон...

– Гъа-ма, уыцы амонд мæм куы 'рхауид мæнмæ дæр: кæд æмæ, 
зæгъдзынæн, мæнæн мæ хорзы кой кодта Гусалты афицер Ибрыхим 
йæхæдæг!

– А-гъа, кæцырдæм æй æрыздæхта – æз йæ налат, йæ фыддзыхы 
кой кæнинаг дæн, ай та, дам... Цæй – фæуæд! Зонут æй уе 'ппæт дæр, 
Джихъ кафын-зарынмæ мæнæ Мустæйы цæдисон-фæдисон æмбал 
кæй у, уый. О, иумæ Рамазанимæ! Гъемæ абоны онг Зилгæйы иу ахæм 
чындзхаст нæма уыд, æмæ дзы Джихъ ма уа! Иууылдæр фенхъæлмæ 
кæсынц, уый та чындзимæ кæд ракафдзæн, мысайнаг иу гæбæр сом 
ратгæйæ, уымæ...

– Цавæр гæбæр сом, цавæр! Æнæхъæн туман – кæрдæгцъæх туман, 
йæ бæстастæу Ленины къам, афтæмæй! Гæбæр сом, дам...

– Цæй, фæуæд туман дæр. Кафы чындзимæ хæрдмæхаугæ тымбыл 
кафтæй, стæй йæм йæхи хæстæг байсы æмæ йын йæ хъусы цыдæртæ 
бацæгъды – чындзы къæхтæ æддæг-мидæг ауайынц, стæй æрлæууы 
тарстхуызæй æмæ йæхи йæ къулæнцоймæ байсы, скæуынмæ йæ бирæ 
нал фæхъæуы, афтæмæй.

Адæмæн дын уыцы ныв авæрай: сæ гуыбынтыл ныххæцынц, 
дзыхыдзагæй фæхудынц. О, адæм, зæгъгæ, уæд лæппу-фæсивæд, 

чызджытæ та пыррыччытæ фæкæнынц æрмæст, сæхи кæрæдзи 
уæхсчытыл банцой кæнгæйæ...

– Уагæр ын цытæ бадзуры ног чындзы æфсæрмæйдзаг хъусы, 
æххæст ма уыдон дæр зæгъ, Ибрыхим.

– Йæхи йын бафæрс, Энвер. Æмæ йæм уый дæр та амондау æркæса, 
стауа йæхи, мæн Æхсараты афицер йæхæдæг лæгæй-лæгмæ ахсджиаг 
цæмæйдæрты фарста, зæгъгæ.

Батыр дзидзатимæ архайын фæуагъта:
– Æз уын сæ сфæзмдзынæн, æз – уартæ сæ Мустæйæ фехъуыстон, 

уымæй ницы басусæг кæны ацы бæллæхы, фыдæбойнаг Джихъ! Сусу-
бусугæнгæ бадзуры чындзы хъусы, а-гъа, кæмдæр, дам, дæ схордта, 
лæг, дам дæ бахъуыди, нæ? Гъемæ дæм сомæхсæв бæрæг уыдзæн, 
кæд уын уæ чындзы уаты рудзынгæй Рамазан кæнæ Мустæ уæ тæккæ 
'руатоны сахат дынджыр дур нæ басхойой, уæд. Æд ставнæ, æд!

Лæппутæй чи хъæрæй ныххудт, чи та æрмæст бахудызмæл – 
уыдæттæ ма уымæй размæ дæр фехъуыстой...

– Гъы, гъы, Джихъ, æцæгдæр фæсхæст æрымысдзынæ Ибрыхимы 
худинæгтæ æви ныр? Хорз, худинæгтæ нæ, фæлæ ахудæнтæ – кæдмæ 
ма сæ 'ргъæвыс? – Энвер æй йæ сынæгæй бакъуырдта. 

– Ницахæм худæг сты, фæлæ уал Рамазан раздæр мойагур 
чызджы зарæг акæнæд – цытæ радзуринаг дæн, уым уыцы зарæг дæр 
рачындæуыд Ибрыхимæн.

– Мустæ йæ мæнæй хуыздæр зары...
– Цæй-ма, Рамазан! Йæ хуыздæры мæт нæ нæй. Акæн æй... Мустæйы 

рад дæр ралæудзæн...
– Омæ хорз, æрмæстдæр уæ бахъæлдзæджы сæрвæлтау, – сразы 

Рамазан æмæ базарыд:

Дарибыдæн кæй уафынц,
Уый мæ ронæн куы уаид!
Адæм се 'ппæт кæй уарзынц,
Уый мæ мойæн куы уаид!

Æгънæг æнгом чи дары,
Уый ма ронæй цы кæны?
Адæм се 'ппæт кæй уарзынц,
Уый ма мойæ цы кæны?

Хæндыг кæнын æнцон у:
Фондз цыхты йын куы хъæуы.
Чызг расайын æнцон у:
Фондз дзырды йын куы хъæуы!

Хъазгæмхасæнты йын куы амдзæгъд кодтой, уæд Джихъ райдыдта, 
ныр æцæг фемæхст:

– Æмæ уый дзырдтон... уый уын уыдтæн радзуринаг, Ибрыхим 
ард цæмæн бахордта, горæты стыр уынджы мæ къах дæр нал 
уыдзæн, зæгъгæ. Уымæн, æмæ, дам, мæ афицеры уæлæдарæсы 
куы фæцæйцæуын, уæд чызджыты къæйныхтæ мæ фæдыл ныххал 
вæййынц, барæй дзæгъæл худтытæгæнгæ, æмæ, цыма айдагъдæр сæ 
кæрæдзийæн фæдзурынц, уыйау сæ куы сæ иу фæзæгъы, куы сæ иннæ: 
«Цы фæтæн уæхсчытæ йыл æрзад, цы!»; «Ууыл ма, хæрзаг, хæлæггаг 
æндæр цыдæртæ дæр æрзадаид!»; «Æмæ йыл афицеры фæлыст та 
куыд диссаджы фидыдæй бады, уый та!»; «Æ, йæ бон ныккала уыцы 
чызг, æмæ ахæм усгур кæй хай фæуыдзæн, сæ къулæнцой уый кæй 
балæууын кæндзæн, йæ гуырвидауц буарыхъæд кæмæн фæадджын 
уыдзæн æмæ сæ уарзты зынг арты сызгъæрин коцораджын тырынтæ 
авд кæмæн гуырдзæн æмæ иу Сатанагонд чызг!»

Ибрыхим æй нал фæзоны, йæхи ма сæ цы фæкæна, уый!
– Къæхтæ æмæ къухтæ, алы сахъаттæ сыл нæ бафтыдтай, фæлæ 

дидитæ æмæ бибитæ – дæхи тыххæй дæ цытæ хъусын фæндид, ахæм 
къра-мырутæ!

– Фæуæд та афтæ дæр, фæлæ дæм сæ тæккæ рæсугъддæр æмæ 
къæйныхдæр куыд бауырдыг æнæ фæрсмæ дæлгоммæ фæлдæхт 
ныхæстæй, фæлæ лæгæй-лæгмæ, æцæг цирк дзы уый уыд, уый. Мæнæ 
сæ Асæхмæт æдзух худгæйæ фæдзуры...

– Ма мыл мыс – ницы фæдзурын! Мæ цуры лæг йæхæдæг нæй, 
зæгъгæ, уæд æз никæй кой ракæндзынæн.

Хадзы-Муссæ йæм фездæхт:
– Æмæ абонсарæй та дæ дзыхæй иу сым цæуылнæ схауд – уайсадæг 

чындзау куы дарыс дæхи.
– Омæ мæ кæд зыдтай дзырдмондагæй?! Уый хыгъд мæ бæсты дæр 

Джихъы куырой касаг лæхуры æмæ лæхуры.
– Цард хæлæгæй нæу, Асæхмæт, хæлæгæй! О, ривæдæй бадыны 

бæсты, дам, стæг æхсынын – хуыздæр, науæд, лæг йæ сагъæсты 

амæттаг куы бавæййы, уæд та йæ уды стæг æхсынынмæ æрцæуы. 
Йед, ногæй та Терезæйы загъдау, кæм ацауæзтон мæ куыройы нук, 
ома, кæм æрлæууыдтæн?

Асæхмæт æм æххуысмæ фæзынд:
– Къæйныхты-къæйныхдæр чызг Ибрыхимæн йæ туг куыд 

ныллæууын кодта, уым.
– А-гъа, Хуыцау дæ саразæд, ме 'рвад! Цæуы йæхицæн не 'рттиваг  

хъал лæппу зыхъзыхъгæнгæ, æрттивынц йæ бабызфындз хром 
цырыхъхъытæ, – паддзахы къахыдарæсы нывтыл карст, – цæхæртæ 
калы йæ рон йе 'лвæст нарæг астæуыл, ницæмæ дары Хуыцауы 
налат ирон чызджыты фыдуаг ныхæстæ, фæлæ дын æм уалынджы 
ныхæй-ныхмæ 'рлæууыд налатты-налатдæр æмæ зæрдæмæдзæугæты 
удхордæр, усгурты æгъуыссæггæнæг бæстырæсугъд, гъемæ йæ сау 
дынджыр цæстытæй сау арт æндзары Иры лæппуты хæрзконддæр æмæ 
стæй уæздандæр Гусалты Дзибыттойы фырт Ибрæгим-Ибрыхимыл:

– Хъусыс: ракур мæ!
 – Цы, дам дæ ракурон, – кæдæй-уæдæй фæрæвдз нæхион дæр, 

æмæ йæхæдæг æрæджиау фæкъæмдзæстыг, цы дывæлдæхт ныхæстæ 
загъта, уыдонæй. 

– Ракур мæ мæ мад-мæ фыдæй, мæ номдзыд мыггагæй сылыстæгæн дæ 
хъуыстгонд -дæ фыдуаг, дæ карзæй хъуыстгонд мыггагæн чындзæн! Авд 
лæппуйы æмæ дын, мæйтæ æмæ хуртæ кæмæй кæсынц, усгур лæппуты 
куырмытæ кæнгæйæ, иу ахæм Дзылаты рæсугъды чи ныййардзæн, уый 
мæнæ æз. Æз дын айдагъ къæбæргæнæг нæ уыдзынæн, дæ цæстæнгасæй 
дæр дæ чи 'мбардзæн, ахæм бинойнаг, фæлæ ма... Афицер дæ æмæ дæу 
хъæуы уарзон, уарзон-тохæмбал, хæрды дæр æмæ уырдыджы дæр дын 
æфсадæххуыс чи уыдзæн, ахæм. Цыдæр хæсты зæрдæриссæн, фæдисон 
нæ гæнæг кæйттæ дæр цæуы, æмæ æз демæ хæстдзау дæр суыдзынæн, 
нæ цоты мæ хорз æфсинæн бабыгъдуан кæнгæйæ! Æрхæсс мæ, æрхон 
мæ! Кæд дзы ацы хуыцаубон ницы рауайдзæн, уæд та михцухæй – иннæ! 
Уæд ма-иу бавзарæд уыцы Хуыцауы 'лгъыст Джихъ мæ хъусы кафгæ-
кафыны исты ахæмтæ бадзурын! Æз æм дзы афтæ бадæтдзынæн, афтæ, 
æмæ йæ цыргъ æвзаг фæрæты цæгатæй къуымыхдæр фæуыдзæн йе та 
йын куырмæлхынцъ фæуыдзæн!

Уый дын дзы хъæбæр зæрдæйыл тæвд царв тадзæг ныхæстæгæнæг 
чызг!

Фæлæ нæхи Ибрыхим...

Фæлæ дзы нæхи Ибрыхим – ахæм Хуыцауы лæвар чызгæй! – 
цæхгæрмæ уынгыл дыдагъ уынгмæ ныццавта æмæ, кауты сæрты 
лиуыргæйæ, цæхæрадæттæ-цæхæрадæтты, лæфлæфгæнгæйæ, Зилгæйы 
стæлфыд æмæ йæ мады хъæбысы аныгъуылд! Банорста дзы йæхи 
æфхæрд сабийы норстæй, уæууæугæнгæйæ. Мустæ æфсымæр ын кæй 
ис, уый дæр дзы фыр тæссæй ферох! Цуанæтты-цуанондæр æфсымæр...

Хуыцауы зæрдæмæ дæр фæцыд, хæстдзау лæппутæ куыд 
зæрдиагæй худтысты, уый. Стæй Йын æгæр хорз дæр ма æмбæрст 
уыд, Джихъыл ахæм дзурæндзых цæмæн базад, æппæты дæр сæ алы 
хабæрттæм зæрдæргъæвдæй хъусын цæмæн фæнды, æвæллайгæйæ, 
æнæстыхсгæйæ, уый: куывддзаутæ стыр, æвирхъауты-æвирхъаудæр 
бæллæхы – Уый, Хуыцауы 'вастæй срæмудзгæ хæсты къæсæрыл лæуд 
фесты æмæ Йын сæ хæстон амонды тыххæй бакувой, батабутæ кæной...

Иу дæр сæ, суанг Джихъ дæр, уæлæнгай цинмондаг нæу: 
æгуыппæгæй аззадысты, алчи йæхи уды бар, зæгъгæ, уæд сыл разæй 
кæндзæн сæ мидыстъæлфт, сæ сагъæс, стæй сæ тас дæр, сæ тас – 
нырма, æцæгдæр, цардæй хъуыртгом йеддæмæ нæ фесты, афтæмæй, 
цард нывондæн кæм хæссынц кæйдæрты царды сæраппонд, лæджы 
ном æмæ кады охыл, уырдыгæй сын сæхи фæфæсвæдгæнæн нæй... 
Нæй сын сæхимæ æрыхъусæн дæр – ныллæмæгъзæрдæтæ уыдзысты, 
сæхицæн тæригъæдтæ кæнгæйæ. Нæй сын оффытæ-оххытæгæнæн 
ахæм хъысмæт-æфсондзы бын дæр! Нæй, Дæуыстæн, Хуыцау!

Дæ райгуырæн уæзæг кæмфæндыдæр уæд – Стыр Фæндаггæрон – 
Паддзахы фæндаг кæй хуындæуы, уый æмварс хъæуы, хъæды астæу 
æрдузы, фурдмæ чи нæ хæццæ кæны йæ фыр тагъдæй, ахæм хæххон 
къада доны уæлбыл, науæд фурдæн дæр йæ дон-дон былгæрæтты, 
йе та денджызы хæлæггаг-тæхудиаг хæстæджыты цур, стæй айдагъ 
змисджын æдзæрæг, æнæ дон-æнæ хъæд быдыры дæр – зын у 
зæрдæйæн, æгæрон зын уæлдайдæр æрыгон лæппуйæн йæхи уырдыгæй 
– райгуырæн уæзæгæй – атонын, ноджы ма дард, дæргъвæтин балцы нæ 
цæуыс барвæндæй, фæлæ – хæстмæ!.. Тугæй бафсис нæзонæг хæстмæ.

Хадзы-Муссæ-иу, цуанæй хъæумæ здæхгæйæ, Цæлыччы уæрæхтæ 
быдырæй уа, рæгъты фале Ацылыхъхъы алывæрстæй уа, кæнæ суанг 
Мæздæджы тъæпæнтæ, йе та Мæхъхъæл кæнæ Цæцæны хæхрæбынтæй, 
уæд-иу, цуанæй здæхгæйæ, ам, Елберды обауы цур, йæ сырх бæхæй 
æрхызт фæрсыгъдау райдзаст бон, æмæ-иу æй æцæгдæр нал уырныдта, 
зæххон дуне у Иры дзыхъхъы алæмæты уынд хохæй-дæлвæзæй, æви 

дзæнæты æрдзысконд йæхи ардæмты сивта, зæгъгæ. Æмæ йæ хæстдзау 
'мбæлтты дæр уымæн фæлгæсын кодта, уымæн, алырдæмты, алывæрсты...

Чи дзы фæстæмæ сугсæттæг фæци, чи артæндзарæг, иннæ та, 
тъæпæн уираг æртæ дуры, разилбазилгæнгæйæ, агурæг дæлкъуыбыр 
– суанцъæты къæхты бын сæ фæцæвой, куыд фæбæрзонддæр уа æмæ 
цæмæй аджы бын арты фылдæр сугтæ  цæуа; Энвер сæгъы къæхтæ 
арыдта, кардæй сæ ахафахафгæнгæйæ, Рамазан кауын фынджы лыстæг 
æхсæр уисты 'хсæнтæй иугай хъæмпы хæлттæ ласта æмæ сæ артмæ 
'ппæрста, Барис ныр та сæр, æххæст арыд æмæ йæ хорз сыгъдæггондыл 
банымайгæйæ, хæринаггæнæн стыр цугуны нысхуыста – уый та 
суанцъæты бæсты æвæрд уыд кæрæдзи сæрыл амад фыхдуртыл, стæй, 
стыр артæй цалдæр æхсидавы райсгæйæ, цугуны бын дæр бандзæрста.

Бексолтан, цыма йæ мидхъуыдытæ-сагъæсты ахасты бахаугæйæ, 
дард кæдæмдæр афтыд, уыйау дын сонтæй афарста: 

– Хадзы-Муссæ, йе, Мустæ! Æмæ, цалынмæ мах уырдæм, хæсты 
тохы цæхæрмæ хæццæ кæнæм, уæдмæ уый нæ бамынæг уыдзæн – ныр 
æнæхъæн дыууæ мæйы куы цæуы... Нырмæ йæм йæ хъæдын цæстытæй 
каст Сталин Гитлермæ, фæлæ йын а дыууæ боны хъуамæ фенын кæна, 
ирон лæг йæ маст исын куыд зоны, уый...

Батыр æм бынтондæр æркъæлæт:
– Цы хæлæггаг æдылы дæ, цы тæхудиаг, Темболаты æхсæз 

фыртæй астæуккаг! Уæвгæ та дæ цы домдæуа – нырма дæ тæккæ 
хъуымызбылæй. Цал сæрды æмæ дыл зымæджы сæххæст, цал, и, 
Бексолтан-Бедот? Бедот, да не тот? И?

– Иу æмæ ссæдз, – цыма, æндæр ыл кæй нæ цæуы, уымæй стыр, 
æнæныббаргæ азымджын кæй у, уыйау тарст-саст хъæлæсы уагæй загъта.

– Æмæ дын уæддæр немыц ахæм немыц сты, уыцы джауыртæ, æмæ 
сæ цалдæр нымад мæймæ сбынæй кæнай?! Цыфæнды Сталин куы 
фестай, уæддæр, уæд! Уыдон дын хæппæй удаист чи кæны, ахæмтæ 
исты не сты, æццæй нæ, Рамазан? Дæ фыд Мухтар семæ куы хæцыд 
уартæ Ленины æгас заман.... Куыд сæ хуыдта, цытæ сæ дзырдта? А, 
фæлæуу-ма, æз мæнæ ай, – Бексолтаны размæ фесхойæгау кодта, – ай 
æрфæрсон мæнæ, Сталин ирон лæг у, зæгъгæ, уый кæмæй фехъуыста, 
чи йын загъта афтæ, уымæй. И, Бедот? И, Бексолтан? Кæмæй йæ 
фехъуыстай, Сосо ирон у, уый? 

– Омæ уæдæ исты гуырдзиаг у?! Гуырдзиаг йæ мад у. Йæ фыд Бесо та 
кæнæ Дзугатæй у, кæнæ Дзукъатæй – ирон мыггагæй цыфæндыйæ дæр... 

– Æмæ уæд-швили цæмæн у, ев цæуылнæ у – Дзугаев, науæд та 
Дзукаев дæр фæуæд!

– Омæ гуырдзы иу æмæ дыууæ ирон мыггаджы нышвилитæ кодтой? 
Æмхасæнтæ сæ скодтой сæхицæн...

– Уый та цæмæй зоныс, кæмæй йæ фехъуыстай?
– Йарæби, Батыр, æз дæуæй уæлдай æнæхъæн дæскъласон скъола 

фæдæн!
– Уæдæмæ ды самандур сисы хуынкъæй рахылдтæ, уый дын дæс 

æмæ фынддæс! Сталин иу гуырдзы æмæ иу иры дæр нæу, фæлæ у 
æппæтон. Йæ мыггаг та у Аппатаев. Фæлæ йæ нæма хъæр кæны.

– Куы дæ фехъусид, уæд дæм дзы къæдзæй æрдæттид, уый дын 
балтæ æмæ æппытæ. Дæуыл, Батыр, алцыдæр фидауы, æдылы 
ныхæстæ кæнынæй фæстæмæ!

– Омæ, Мустæ...
– Омын та дзы æппындæр ницæмæн хъæуы. Кæд фæуæлахиз 

уæм, ныссæндæм немыцы – ирон лæг у! Науæд – кæмæйфæнды дæр, 
кæцонфæнды дæр фæуæд. Рамазан, рафæзм-ма, дæ хорзæхæй, æцæгæй 
дæр, Мухтар-иу цы хуызы мысыд уыцы немыцы, уыдæттæ...

– Раст зæгъгæйæ, арæхдæр сæ 'ппæлгæ кодта, дæсны æмæ 
хъæбатыр хæстон адæм сты, уыимæ та , дам, æгъатыр æмæ 
цъаммаргонд: хуыдуггæнæн тæфтæй, дам, пайда кодтой, дымгæ-
иу уыдонырдыгæй куы дымдта, уæд. Кæд, дам, ис знаджы хорз, 
куы йæ басæттай, уæд дын уый кады нысан уыдзæн, зæгъгæ, уæд 
ахæмтæ сты – семæ хæцын, дам, сæрбахъуыды сахат у, фидарæй 
æмæ хъæддыхæй фæлæууæн бон. О, хъæбатыр, æхсарджын лæгæн 
стыр цытгæнаг сты, суанг се знаг куы уа, уæддæр. Тыхджын кæй 
у се 'фсад, уый ныридæгæн дæр сбæрæг – кæйонгты æрбафсæрстой 
нымад къуыритæ-мæйтæм. Уæвгæ, нæ дыууæ афицеры уыдæттæ 
махæй дæр æмæ Мухтарæй дæр ма хуыздæр йеддæмæ 'взæрдæр нæ 
зонынц... И, Ибрыхим æмæ Энвер?..

– Рæстытæ дзуры Мухтар, кæд мах дæр мугæйы цъæрттæ не 
'хсæдæм, уæддæр. Уæрæсе, дам, æрæгмæ ифтындзы, куы баифтындзы, 
уæд та йæ уромæг уромынхъом нал вæййы...

– Ныридæгæн, зæгъгæ, цы хоны Рамазан, уый йын æххæст 
фæбæлвырд кодтаис, Ибрыхим...

– Омæ ма дæ каст та цæмæ у, Энвер? Тебе и карты в руки, цы 
загъдæуы...

– Хорз... Ныридæгæн, зæгъгæ, уæд дыууæ азмæ цыдæр – уый дæр 
æххæстæй нæ – гитлеронтæ сæ быны акодтой æппæт Ныгуылæн Европæ 
чысылтæ хъуагæй. Домбæйттæарæзт, æфсадджын æмæ сын хотыхджын 
Франци дыууæ мæйы йеддæмæ нæ бафæрæзта ныхкъуырд дæттын, 
Париж сын йæ сызгъæрин дæгъæлтæ рахаста йæ дынджыр гуыдыртæй. 
Не 'фсæдтæ та сын ахъаззаг ныхкъуырд кæй дæттынц, уый, дам сæм 
æнæнхъæлæджы диссаг æркаст. Уæддæр уал нæ 'мбулынц. Фæлæ, дам, 
раззаг æмбулаг – фæсмойнаг!.. И завершим на этой оптимистической ноте...

– Энвер, иннæтæ дын зæрдæмæдзæугæ уыдысты се 'ргом дзырдæй, 
фæлæ дын дæ фæстаг ныхæстæ нæ рахатыдтон, кæд уырыссагау 
цыдæртæ лæдæрын, уæддæр. Фæлæ бахъæцæнт, мæнæ сæм Мустæ 
ныхъхъава æмæ сæ сæргъæва – Хъобаны хид, дам, зæгæлæнгом, уыцы 
немыцагæн та уыцы тæккæйыл йæ мæлæн бон. Гъемæ ныр дæр афон 
нæма у, Мустæ, Мæскуыйы дын патефон цæй тыххæй саккаг кодтой, 
цы ерысты йæ рамбылдтай, уыцы хабæрттæ ракæнынæн?

– Хабар-хыбуры – Батыр Дыгуры. Цы дзы ис ракæнинаг ахæмæй?.. 
Мæскуы æбуалгъы егъау горæт у, Дзæуджыхъæуæй цал хатты 
стырдæр, уый нæ зонын. Бæстæйы алы рæттæй дзы уыд сгуыхт, 
æвзыгъддæр цуанæттæ. Æз нæ районæй – нæ цуанæтты къордæн 
цыдæр бæрæг æнтыстытæ кæй бафтыд йæ къухы, уый тыххæй – ома, 
дам, дæ разамынды фæрцы. Иу фæлварæн дзы ерысты уыд ахæм: 
дыууæ хъæдыл – алчи дæр сæ раст иу æртæ телыхъæды бæрзæндæн, 
– æмæ уыдоныл ставд тел цæхгæрмæ баст. Æмæ йæ жакъанæй... А, 
циу уыцы жакъан та, зæгъгæ, уæд зды дыууæ тебæйы 'хсæн стымбыл 
къори кæн ахæм нæмыджы стæвдæн, æмæ гилдзы мидæг куыд бацæуа. 
Ныхъхъав, фехс дæхи цуанон гарзæй. Гъемæ йæ кæд акъуырай, кæд 
тел дыууæ фæхауын кæнай – уæд ды мæ богал!

Акъуырдтон æй. Мемæ ма иу-дыууæйæ – цыдæр сыбираг 
къуындæгдзæст цуанæттæ. 

Дыккаг ерыс дæр цымыдисгæнæг. Цæвиттон, сæрмагонд тæрхæгыл 
афтид æвгтæ сæвæрдтой, мæнæ уырыссаг нозты æвгтæ. Æвæрд та 
уыдысты тъæпæн, сæ æнæкъæрмæг хъæлæстæ махырдæм. Æмæ авг 
афтæ акъуыр æртæ 'хстæн, æмæ дæ нæмыг йæ хъæлæсы куыд бауайа 
æмæ йын йæ бын куыд ахæсса! Сæйрагдæр æмбулæг – фыццаг иунæг 
æхстæй йæ акъуырæг.

Æмæ та ам дæр мæ хъуыддаг ацыд, нæ та мæ фæсайдта мæ цæст. Стæй 
та мæнæ ногæй уыцы сыбирæгтæ, цавæрдæр соболтыл цуангæнджытæ, 

гæдыйы йæстæ цыма сты. Æмæ, дам, уыцы сырдæн йæ цæст сæргъæвын 
хъæуы, науæд, дам, йæ цармы уыйбæрц аргъ нал вæййы...

Гъемæ нын фондзæй цыма скодтой патефон лæвæрттæ, иннæ 
рæстдзæвинтæй дæр кæмæ цы 'рхауд, кæмæ цы...

Рамазан йæхиуыл худæгау загъта:
– Фыццаг хатт æй заргæ куы федтон уыцы патефон – уырыссагау 

дзы иу лæг зарыд, уæд ын йæ уæрмгондмæ ныккæс-ныккæс кодтон, 
стæ-ма, чи дзы зары, цавæр гыццыл мур лæг уа, зæгъгæ. Хъызмыдæ 
та йын æй – ома, патефон, – хæйрæджыты сконд дзаума схуыдта æмæ, 
дам æй æз куыд нæ уынон, афтæ йæ дард ран зарын кæнут...

– Нæ, бынтон афтæ дæр нæ уыд, бынтон афтæ – мæ мады мын 
хохы цъассы цæрæг æнæфенд куы скодтай, ме 'рдхорды гæбаз! Уыцы 
хæйрæджытæ, дам, ирон зарæг кæнын куы сахуыр кодтаиккой уыцы 
уылынджы йас лæджы, уæд ма – гъа, æз дæр, дам æм-иу байхъусин... 
О, цæй, уыдæттæ хорз фæуæнт. Искæмæ ма у нæ каст?

– Куыд нæ у, куыд нæ! Уæхи Дзыбыртмæ, Кцойты Хъазмæхæмæтмæ 
æмæ Беруаты Ибрæгиммæ... Уый нæма радта йæ мысайнаг, фæлæ, дам, 
ратдзынæн дыууæ хатты фылдæр, фæсхæст уæлахиздзаутæй цы куывд 
кæнæм, уырдæм... – Асæхмæт йе уæхсчытыл схæцыд, уый йын куыд 
раст у, цы 'гъдау ын у, зæгъгæ.

– Омæ хорз, абон уал мах уазæг уæд, йæ дзырд та нæ фæсайдзæн – 
сæрæнгуырд у. О, Барис, дæуæн та дæ сæр нæма сфыхт?

– Мустæ, Хуыцау дын ма уа – мæ сæр нæу, мæ сæр, фæлæ, кæд ма 
исты зонын, уæд сæгъы сæр у! Дæхæдæг куы дзырдтай, Хуыцауæн, 
дам, сæгъы кусарт хъабылдæр у... Барстдæр.

– Куы йæ зоныс, Барис, дæхæдæг ирон ныхæстæ дыгайкомджын 
кæй сты хъаматау, уый! – аздæхт Асæхмæтмæ. – Фæлæуу-ма, фæлæуу! 
Æмæ Дзыбыртты... Куынæ йæм сидынц, ды хуым кæн, хор зайын кæн, 
æфсад кæрдзынæй æфсад, зæгъгæ. Ды йæ прицепщик нæ дæ? Дæ! Далæ 
мæзджыты тигъты 'мбæрзæнтæ сымах нæ фæхастат хъуырдзæвæнтæн, 
фæтæген кæнынæн? О, æмæ ныр куыд, йæ «бронь» ын систой?

– О. Йæ бæсты Борыхъуаты Хасæхъойы фырт Хасанбеджы бацæттæ 
кодтой, æхсæрдæс-æвддæс азы йыл цæуы, хорз арæхсы ныридæгæн 
дæр трактор скъæрынмæ...

– Гъемæ та уый дæр хорз. Æцæг никæмæ 'нхъæлмæ кæсæм – куывд 
скæнын мах фæнд у фарастæй, æмæ ам стæм. Æрмæст ма мæм иу фæнд 
ис, кæд Хуыцау лæджы куывд, уæрмы, ныккæнды куы табутæ кæна, 

уæддæр фехъусдзæн, фæлæ, зæгъын, не 'гъдау уалæ обауæн йæ тæккæ 
сæрмæ куы схæссиккам, уæд цыма арвмæ дæр æмæ Хуыцаумæ дæр 
хуыздæр фæкæсид... – æмæ ма, ныххудгæйæ цыбыр худтæй, бафтыдта 
йæ ныхæстæм. – Стæй – мæнмæ дæр. Тобæ, тобæ, къæйных ныхас мын 
ма фæуæд!.. Рамазан, дæ фыд Мухтары конд фынг, каубыд фынг – 
Мысыкайы хъæды лыстæг æхсæр уистæй лыстæг быд, тынг аив быд, 
уыцы дæсны æрмдзæф! – æмæ йæ дæхæдæг рогæн сдавдзынæ, нæ?

– Бæгуыдæр.
– Уæдæ махæй дæр алчи рæвдз февналдзæн æмæ... – Нал ахæццæ 

кодта йæ ныхас кæронмæ: Бексолтан æм йæ рахиз къух истæмæй 
бафæрсинаг скъоладзауы къухау хæрдмæ сиваз-сиваз кодта.

– Циу, цы та æрæфтыд дæ зæрды? 
– Йед у... Лæппуйæ рæдийаг нæ, фæлæ сонтæй фæрсæг дæр æвзæр 

нæ вæййы, нæ?
– Нæ вæййы. Дæу та фæнды? – Мæстæймарæгау æй бафарста 

Мустæ. – Æвзæрты хыгъды уай, уый дæ 'рфæндыд?
– Цæмæн зæгъыс, æвзæр уа, уый кæй фæнды?! Фæлæ дæ иу 

цæмæйдæр бафæрсын аипп ма уæд. Йед у... Æрдæбон афтæ куы загътай, 
зæгъгæ, уый æмæ, дам, уый Хуыцауы зæрдæмæ дæр фæцæудзæн, уæд... 
уæд... Уæд æй цæмæй зоныс, фæцæудзæн æви куыд, уый? Стæй дын 
къæйных ныхас нæ уыд Хуыцауы номæй дзурын?

– Хуыцау хъазæн ныхас дæр æмбары, хатыр æй кæны...
– Ногæй та! Цыма дæ лымæн, дæ хорз хæлар у Рамазан æмæ 

Джихъау, уыйау дзы дзурыс. Æмæ уæддæр цы у, цы, æмæ чи у, чи, 
Хуыцау? Йæ ном ын ссарæм, зæгъгæ  дæр бакодтай...

Иууылдæр сæм хъусæг фесты – нæ сæ фæндыд, Бексолтаны схъиуд 
фæрстытæ исты æнæуаг ныхас, исты нæфæтчиаг хъуыдытæ расайой, уый. 
Уæвгæ, Хадзы-Муссæ, зæрдæйы æрфытæ æмæ уды рæбынтæй уырнгæйæ 
кувæг лæг, исты ахæм срæдийа, уымæн уæвæн кæд нæ уыд, уæддæр. Стæй 
ноджы куывд ныббастой, куывд Хуыцауы номыл, æмæ уæд æнæууæнк 
Бексолтаны хуызæтты цы фæлæмары, цæмæй кувой æмæ табутæ кæной, 
иугæр сæ уæларвон ахъазгæнæг тыхтæ нæ уырнынц, уæд?! 

Уæдæмæ, Хуыцау нæй, Хуыцау нæйгæнджытæ дæр сæхимидæг 
цыдæр æбæрæг тыхыл, хæрзгæнæг тыхыл феууæндынц...

– Уæ Хуыцау! Ацы лæггагæн дзуапдæтгæйæ исты тæригъæд ныхас 
кæд срæдийон, уæд-иу куыдзы коммæ ма бакæс... – Хадзы-Муссæ 
'ргомыздæхт слæууыд Бексолтанмæ. – Лæппу, æз дын номдзыд Санаты 

Сем нæ дæн, развæлгъау дæр æппæтзонæг Сем, фæлæ уæддæр... Стæй, 
о, ма мыл фæхудæд мæрдтæм мæ фыдыфыды, иу уæвгæйæ, авд лæджы 
кæй хуыдтой, чабæдзау Данел-Хадзыйы зæрдæ дæр – кæд исчи сыгъдæг 
зæрдæйæ уырнæг уыд, уæд – уый! О, æмæ уе 'ппæт дæр ацы боны – 
Майрæмы мæйы – хуры рухс уынут. Цæрут дзы. Гъемæ иу цавæрдæр 
моллойы дæр мæнæ нæхи сонт лæппуйау куы бафарстæуыд, кæд ис 
Хуыцау, уæд циу, зæгъгæ, уæд æхсыры къус рахæссын кодта йе 'фсинæн 
æмæ йæ, чи йæ фарста мæнæ Бексолтанау, уымæ бадардта – æвдисы 
йæм æй:

– Цы уыныс къусы мидæг?
– Ногдыгъд æхсыр...
– Нæлхæ дæр, царв дæр, мисын дæр, сылы, хуырх, цыхт дæр, 

æхсырысæртæ дæр – уыдон дзы нæ уыныс?
– Нæ уынын...
– Уæдæ уыдæттæ ацы 'хсыры мидæг куыд сты, Хуыцау та дунеты 

алыварс арвы рухсы афтæ тад у!.. Бамбæрстай, Темболаты фырт?
– Диссæгтæ... О, о. Фæлæ йед та... Æхсæв та, рухс куынæ вæййы, 

уæд та!
– Дæс къласы фæдæ, куы зæгъыс, уæд уый нæ зоныс, æмæ арв 

суткæтæ, зæххон бонтæ æмæ 'хсæвтæ кæй нæ зоны?.. И, æвзыгъд 
ахуырдзау?

– Æцæг, æцæг! Ферох мæ...
– Гъемæ уæдæ Хуыцауы макуы рох кæн! Уæллæй-биллæй-таллæй, 

райсом ма-иу уæ кæрты, дон цы карк нуаза, уый бахъахъхъæ, цыма 
алы хуыппæн дæр Хуыцаумæ не скæсид. Карк!

Энвер цыдæр зæгъинаг уыд – æнæразыйы ныхас зæгъинаг, фæлæ 
йæм йæ къух уромæгау Хадзы-Муссæ фæхъил кодта:

– Æз цуанон кæй дæн æмæ цæрæгойты миниуджытæ мæнæн æнæ 
зонгæ кæй не сты, уый дæ рох ма уæд, Æхсары-фырт. Карк афтæ цæмæн 
кæны, суанг ма уый дæр!.. Куынæ скæса хæрдмæ, уæд доны 'ртах нæ 
аныхъуырдзæн – афтæ конд у йæ хурх. Фæлæ йын æй ахæмæй дæр 
Хуыцау скодта!.. Æмæ йын уыйадыл дæр лæгъстæйаг у. Бамбæрстай? 
Уæдæ ссæуæм æмæ ссарæм не скæнæг, не сфæлдисæг Иунæг Стыр 
Хуыцау æмæ йе сфæлдыст æрвон хæрзгæнджыты нæмттæ...

...Ныр сын Йæ рухс-рухсид тæмæнтæкалгæ бон Хуыцау сæ алы 
фезмæлд-архайдмæ дæр йæ уынæгты-уынагдæр цæст дардта æмæ 
сæм æнкъарагдæр зæрдæты æнкъарагдæр зæрдæйæ хъуыста, суанг 

ма йæм сæгъы сæр æмæ йæ къæхты арыды цъæхснаг тæф дæр хæццæ 
кодта – æмæ Йын уыд æхсызгон, уымæн æмæ сæ хъуыддаг у Йæ 
дунесконды æууæлтæн сæ фидауцты-фидауцджындæр: Уымæн 
хастой сæ нывонд æмæ Уымæн кувдзысты, Уымæй курдзысты 
тыхст лæджы лæгъстæйагæй хæстон бæлццоны фæндаджы амонд 
йæ уарзон бардуаг дзуар, сызгъæринвæлыст Уастырджийы фæрцы, 
уый ахъазæй, фæлæ...

О, фæлæ...
Хаттæн Йæхи дæр, æппæтхъомысджын Хуыцауæн Йæхи дæр 

бафæнды, цæмæй Уымæн дæр куы уаид, кæмæ бакъултæ кæна, кæмæй 
ракура ахæм хорзракæнд, Йæхицæн амынд цынæ у, загъд ын цæмæй 
нæй – Йæхирдыгæй йын цы нæй гæнæн, Йæхи фæнд-уынаффæмæ 
гæсгæ – æмæ йæ фехъусын кодта далæ уыдоны рагфыдæлтæн, æмæ 
йæ уæд зондæххæст æмæ 'фсæрмдæлбар фыдæл йæ аивтæ æмæ 
арæхстджын-амалджын тасаг æвзагæй скарста, хæрзæууылд æй 
бакодта æмæ фехъусын кодта сæ тъымы-тъымамæ зæрдылдаринагæй, 
цæмæй Уымæй, Хуыцауæй, алцæй тыххæй хъæстаг ма уой, æппæт дæр 
Ууыл ма 'ххуырсой, суанг ма-иу æй æлгъитынмæ дæр ма 'рцæуой сæ 
мæстджын æмæ æнæбонæй:

– Суанг Иунæг Стыр Цытджын æмæ Кадджын, æмбал Кæмæн нæй 
æмæ Йын искæй æмсæр æмбал схонæн дæр кæмæн нæ фæтчы, суанг 
уыцы Хуыцауы бон дæр нæу лæджы хъысмæт, лæгæн йæ ныхыфыст 
аивын! Кæд Уымæн дæр йæ риссаг зæрдæ бындзарæй фæхъæрзы 
адзалы фæндаджы сæр лæууæг хъæбулыл – Йæ адджын, Йæ ахсджиаг 
хъæбулыл, уæддæр...

Фæтк фæтк у, æмæ стæй уымæн фæтк у, æмæ 'гъдау нæу: æгъдауæн 
ис раив-баив кæнæн адæмы алы фæндтæ-фæдтæгæнæг зондæй – 
замантæ-дугты мидарæзт домæнтæм гæсгæ, фæтк та табуйæгты 
табуйагдæр у: аивтай йæ, фестырзæрдæ-фæуæлæхох ыл дæ иугæр, уæд, 
цы адæмыхатты ном дын ис, ууыл гадзрахатæй рацыдтæ, æлгъыстыты-
æлгъыстагдæр фæдæ, æндæр фæткыл хæст адæмтæн фидиссаг тæрсæн, 
гъемæ дæ гæнæн æмæ амалæй сæхи хиздзысты хъодыгондау, гæбæрæй 
сæйæгау – хæцгæ низау раст!

Фæткты фæтк та у Хуыцауæй лæваргонд де 'вæринагдæр хæзна, 
цæсты гагуыйæ дæр ма хъахъхъæнинагдæр исбон – дæ кувæн, дæ 
кæуæн, дæ рæвдауæн, де 'фхæрæн – ивддзаг цæмæй нæ кæныс дун-
дунеты дзыллæты 'хсæн, уыцы æвзаг!

Хуыцауы тæригъæд райсын, Йæ хъыджы бацæуын – уымæй 
бæллæхæмхицдæр ницы ис – Йæ лæвæртты зынаргъдæр лæварыл ын 
былысчъилтæ кæнын, дæхи йыл атигъ кæнын, дæ дзидзидарæг мадæй 
дæхи фæрсмæ тонын, йе 'хсыр ын фыддæрадæн туаг, æхсынцъы туаг 
хуырх хонын...

Æмæ сæм Хуыцау дæр нæ куывддзаутæм зæрдиаджы æхсызгонæй 
уымæн хъуыста – сыгъдæг урс, æнæфау дзыхæй дзырдтой, кæрæдзи 
дæр сæ сыгъдæг ирон æвзагæй уарзæгойæ æлхысчъытæ кодтой, уæдæ 
йын кувгæ-табутæ дæр, – тобæтæ дæр ма! – се 'рдзон æвзагæй кодтой, 
цы иугай æцæгæлон ныхæстæ фегуыры сæ иугæндзон ныхасыуаджы, 
уый та – сызгъæриныл рыг абадæгау...

Фæлæ...
Хъуыста сын, æмбæрста сын сæ алкæй мидкатай, иннæтæй 

æмбæхст удхор утæхсæн-сагъæстæ æмæ дудгæ хъынцъым, сæ 
ныфсмæ сын ныхилæг хæдзары мæт, бинонты фидæныл удхар, æмæ 
судзæггаг рыстæй рыст Хуыцау дæр æмæ хъæрзыд арвы дзаг зæрдæйæ 
– рухсы тынтæй уæфт, стæй Йæхæдæг дæр рухсуафæг зæрдæ: нæу, 
нæу Уый хъару дæр, нæу Уымæн дæр йæ фадат далæ дзы фарастæй 
æхсæзæн сæ кæуинаг-æрдиаггæнинаг хъысмæт-ныхвыст аивын. 
Уыдоны хæстон фæндаг фæцу æмæ ма 'рцуйы фæндаг у. Æмæ дзы 
нæй иуварсмæ фæзилæнтæ, фæсвæды зæрдæдарæн æмбæхсæнтæ-
фидæрттæ, нæй!

Уæуу, мæнæ цы уаргъ у, цы уæззæутты-уæззаудæр, зæрдæлхъивæн-
цъистгæнæн уаргъ у Хуыцауы ном æвадатæй хæссын!

Æрмæст та уæддæр æмæ уæддæр Йæ бæрны у, адæймаджы риуы, 
адзалы саугуырм цæстыты хуыдалынг къуырфытæм дæр кæсæг куы 
вæййы, уæд ын йæ риуы ныфсы цæджындзтæ садзын, йæ фæцудгæ 
ныфс ын фæстæмæ йæ лæггæнæг бынаты æвæрын æмæ йын æй дывæр 
кæнын, йæ зæрдыл ын йæ домбай, хæствæлтæрд фыдæлтæ, згæ кæуыл 
нæ хæцы, уыцы дурвидар, арты æхсыст болатау æдæрст ныхæстæ 
лæууын кæнын сусæг-æргомæй:

– Ирон лæг гæрзты хорз æмæ знаджы бирæйæ никуы тарст!
– Ирон лæг чъылдым никуы здахы знагмæ!
– Ирон лæгæй туг кæм кæлы, уым знагæй æхсыр нæ тæдзы!
– Хæстон ирон лæг адзалæй нæ тæрсы!
– Ирон лæг йæхи хæсты быдыры цæстæфтыд нæ уадзы!
Фæлæ уæддæр, уæддæр, цыфæндыйæ дæр азымджын кæсы Йæхимæ: 

зæрдæзæгъгæ æнæфау, æнаипп, æнæлаз, тæхудиæгты-тæхудиагдæр 
æмæ табуйæгты-табуйагдæр нæ рауад Йе Сфæлдыст-Сконд дуне, æмæ 
йæ уыйадыл хуындæуы, æвæгæс нæу, зæгъгæ. Уыйæндæра, табуйаг 
рауад алывæрсыгæй дæр, уæд дзы цæй сæрæн, цæй номыл ма хъуыдаид 
алы хуызты ма йæ нывылтæ кæнæг цæстдарæг?!

Йæх-х! Мæнæ йын куыд нæй æппæт хъазуаты цæуджыты дæр 
Уастырджийы аудæг быгъдуан бакæнæн!

...Бирæ цыдæр галиу хъуыддæгтæй æрфæрсид – гæнæн æмæ амалæй 
– тыхст-уырыд лæг Хуыцауы, лæгæй-лæгмæ æргомдзых кæнæн ис 
йемæ, зæгъгæ, уæд. Æмæ – æппæты фыццагдæр уымæй, Йе сконд 
уæлæуон царды цы хуызы, цы боны хорзæн, кæй цæрайæн бауагъта 
хæсты лæгмарæнтæ-цæгъдæнтæ, цæттæ хæдзæрттæ æмæ хортæ арты 
æвджид кæнын, зæгъгæ.

Æмæ Хуыцау зæгъид, зæгъгæ, æз дын, адæймаг, дæрдтыл зылд, 
дæрдтыл æххæсгæ-æнхъæвзгæ зонд ныссагътон дæ сæры, хортæ тауæн 
– тыллæг исæн зæхх дын скодтон, сатæг сыгъдæг дон, быдыртæ æмæ 
хæхтæ, быгъдæг тъæпæнтæ æмæ хъæдæхгæдтæ, фæлæ ды та ме 'вастæй, 
дæ хæйрæджы коммæгæсæй, дæ кæрæф æмæ зыдыкайы азарæй, 
æдзæстуарзонæй дæм кæйдæр армы дзыхъхъы бадæг карчы цъиу раст 
страус кæсы æмæ йæм, хæлæгæй мæлгæйæ, лæбурыс: байсай йын æй, 
нывондæн æрхæссай бирæ рæзгæ туг – цы дæхи цардæнхъæлцаутæй, 
цы карчы цъиуы хицауы суинæгтæй.

Лæджы æнæфсис – хуынкъ бынау! – цъыфдон скъæтгуыбын у 
зæххон царды æппæт бæллæхты гуырæн, сæ ратæдзæн, се 'нтуан-се 
'хсидæн!

Æмæ, Хуыцауы хъыгагæн дæр, æрмæст бирæ цардивæн-зондрæ-
суггæнæн дугты фæстæ сисдзæн адæймаг йæ къух йæ тæссармæ, 
йæ галиу, йæ хæраймаг миниуджытыл. Кæд ма уырдæмты цæргæ-
хæргæйæ ахæццæ уа, уæд!.. Йæхæдæг йæхи рæзты фæндаг бынтон нæ 
аргæвда, уæд, уæд...

...Обауы фахсыл хæрдмæ куыд сцæйцыдысты, афтæ дын Бексолтан 
Батырмæ куы 'рхатид, хохмæ куы кæсай йæ дæлфæдтæй йæ сæрмæ, 
уыйау æм бынæй хæрдмæ йæ хъоппæг, цъæхбынфæлыст цæстытæй 
кæсгæйæ:

– Батыр, диссаг дæм нæ фæкæсдзæн?
– Мæнæ диссаг: диссаг, дам, дæм нæ фæкæсдзæн, циу, цы зæгъинаг 

дын у, цы дын фехъусын кæнинаг у, уый дæ фæсонæрхæджы дæр 

ма уæд, афтæмæй! Фæлæ ма – о, лæгмæ ма ацы змæст дунейы, 
сæрбихъуыройтæгæнæг дунейы, исты диссаг фæкæса! Гъы, цы у?

– Дæ хъæбысмæ-ма мæ фелвас æмæ мæ обауыл уæлдæр æрæвæр, дæ 
хъусмæ дын куыд æххæссон, афтæ – ахсджиаг цæмæйдæр мæ зæрды 
ис дæу бафæрсын... Сусæгæй æцæг.

– Мæн та, Уастырджи та чи у æмæ цы у, уымæй дæ бафæрсын 
фæнды? Хуыцауы сусæгтæ уал æппæт дæр дæ дзыппы сты? Мустæйы 
таурæгъы фæрцы...

– Нæ, бынтон æндæр цæмæйдæр...
Батыр ын йæ дынджыр цæнгтæй йæ дæлæрмттыл æрхæцыд æмæ йæ 

хъæмпæй дзаг голлагау йæхицæй чысыл уæлдæр æрсадзæгау кодта – 
афтæмæй та Бексолтан йæ ныллæджытæй дæр къуыдыргомау дзагцарм 
лæппу уыдис... Батыр æм йæ сæр æркъул кодта, йæ хъус æм бадардта, 
гъа-ма, цы мæм хъуамæ ма фæкæса дæ фæрсинæгтæй, диссаг, зæгъгæ.

– Ныр-иу æз, карк æргæвдын дæр куынæ уæндын, уæд-иу æз куыд 
ныхъхъавдзынæн фондзæхстоны хъавæнæй удæгас адæймагмæ æмæ-иу 
мæнгвæдæгыл цы сау зæрдæйæ 'рбахæцдзынæн – куы йæ амарон, уæд та?

Батыр æм ныккаст, раст гогыз бындзмæ куы кæса, уыйау. Иуцасдæр 
йæ бон сдзурын дæр нæ уыд – карздæр исты йын зæгъа æви йæ 
фæхъæбæрзæрдæ кæна, йæ цæстмæ йын исты бадаргæйæ, йæ сæр уый 
уадидæгæн нæ ахста. Ныххуда йыл, зæгъа йын фидисгæнæгау, æ, дæу 
сфыссæг-сфæлдисæг фæлтау хæрæджы къæлæу куы сфæлдыстаид, 
зæгъгæ, фæлæ аныхъуырдта уыцы ныхæстæ æмæ йын йæхи бафарста:

– Æмæ ды цы 'нхъæлыс, Темболаты тæригъæдгæнаг фырт, уый 
дæр, немыцаг дæр – Гитлеры æгъатыр æмæ налат фырт дæр – дæуау 
тæрхæттыл схæцдзæн, фехса дæу – ма фехса, зæгъгæ? Æмæ уæд цæмæ 
'рбацыд – йæ къæхтæ йæ хордтой? Нæ хордтой! Уый комкоммæ, уый 
сæрмагондæй дæу марынмæ 'рбацыд Германæй, æмæ йæм дзæгъæл 
хыртт-мыртт нæй. Уæллæй-биллæй-таллæй, Мустæйы сомыйау, 
хуыргарчы мард дæ акæндзæн! Дæуæн цалынмæ дæ цæстыты 
уæлтъыфæлттæ гуызавæйы тъæбæртт кæной, уæдмæ... И, куыд?

– Æмæ æз уæддæр хæлæг кæнын...
– Кæмæ?
– Мустæмæ. Уый ныридæгæн дæр цæттæ у сæ цæгъдынмæ æнæ 

ракæ-бакæйæ, æнæ ауæрдгæйæ: уый æрмæст тугдзых сырдтæ нæ мары 
цуангæнгæйæ, фæлæ ма сычъитæ æмæ сæгуыттæ, суанг тæрхъустæ дæр...

– Ныр дæу цы схуындæуа – дæхи барæй æдылытæ кæныс, и? О, мары! 

Уымæн, æмæ цуанон у, цуанон! Фæлæ сæ цæгъдгæ та нæ кæны, мæнæ 
дæхи загъдау, немыцы куыд кæндзæн, афтæ. Бындзагъд фæкæнæн 
нæй суанг бирæгъты дæр – уыдонæн дæр бæлвырд пайдахæссæн хæс 
бакодта сæ бæрны Тутыр. Знаджы та цъыбыртты сыгъд, сухты цагъд 
кæнын æмбæлы хæсты æгъдауæй. Суанг дæм – цы нæ вæййы – сæ 
саби лæппу хотых куы сиса марыны фæндæй, уæддæр фæразæй у æмæ 
йыл ныххуырс дæ хъуырæйнæмгæ сармадзан! Ма йыл бацауæрд суанг 
ууыл дæр хæсты домæнмæ гæсгæ!

Æмбаргæ та дæ кæнын: зын у, уæдæ искуыдæрма нæу адæймаджы 
амарын. Хæст афтæ зæгъы: уый Хуыцауы уарзон адæймаг нæу, фæлæ 
æгъатырæй æцæг дунемæ арвитинаг знаг! Цæй, схæц дæ дзидзаты 
кæхцыл æмæ цом – ныхæстыл мæ ныддардтай: уалæ нæм Мустæ йæ 
амонæн æнгуылдзæй æвзиды.

– Æмæ йед та... Цæуыл дын басастæн, уыдон макæмæн зæгъ, 
фæхуддзысты мыл...

– Ма фæдзæхс дæхи – æддæвзагæй мæ зоныс? И, и? Стæй дзы цы ис 
худæгæй дæр – Хуыцауæн чи бавæййы, ахæм цæттæ лæджы ныхæстæ 
дын сты. Мæхицæй дæр æй зонын! – загъта ма фæстагмæ Батыр æмæ 
йæм ныфсæвæрæгау, разæнгард æй кæнæгау бахудт.

Æмхуызон февнæлдтой æмæ Мухтары быд кауыл сæ фынг цæттæ 
уыд – æртæ раны æртыгай чъиритæ: уый дын фараст – сæ алкæй номыл 
дæр иу фынг цыма скодта Хъызмыдæ, афтæ бар-æнæбары рауад... 
Дыууæ дурыны – арахъхъ æмæ бæгæны, уыдон дæр Хъызмыдæйы 
конд: рагацау сын бахсыста бæгæны æмæ бантыдта арахъхъ Хадзы-
Муссæйы æнæ уæлдай лæгъстæтæ курдиатæй:

– Уæ, Хъæстион, Хъæстион! Де сконд уæлибæхтæ-кæрдзынтæ, 
дæ сау бæгæны æргом хуымæллæгджынæй, дæ цъæх арахъхъ æмæ 
'хсырыцъары фых карк – дæ хуын куы бахæссыс, цины хъуыддаг кæм 
вæййы, уырдæм, уæд дын æй 'фсинтæ сæ къæбицы куы бафæсвæд 
кæнынц, адон нæхи хъæуынц, зæгъгæ, – суанг, дам, афтæ цы карк 
сфыцыс, уый бынтон æндæр – хæрзаддæр – ад кæны. Гъемæ нын 
уæд нæ къусбарæй куывдæн бацæттæ кæн уыдæттæ æмæ уыдæттæ, 
нæхи адджын хай уыдзысты, чъынды 'фсинтæ нæ уыдзæн нæ 
куывды. Гъемæ дын æз дæ ногуагъд арахъхъæй иу цайцымæн куы 
ныххуыфон, стæ-ма, куыд у, цавæр у, зæгъгæ, – æмæ та ай-гъай 
фесгуыхдзæн: ды йæ рауадзай, æмæ ма бафæлварæд, ма фесгуыхæд! 
Гъемæ дын æз уæд, Джихъ æмæ Рамазанмæ фæсидгæйæ, – кæд лæугæ 

кæнынц, уæд мауал сбадæнт, кæд бадгæ кæнынц, уæд цырд фæгæпп 
ласæнт! – æз дын уæд де 'фсымæр – Хъæстуаты Хъазыбеджы зарæг – 
ныццæлхъ ласдзынæн!.. Æцæг йæ уромæг, йæ тæлæт фос ын Зилгæйы 
иувæрсты родгæстæ нæ – æхсæвыгон ма цавæр родгæстæ вæййы, и, 
Заманхъул, – фæлæ хъæухъахъхъæнæг радгæстæ уыдысты, радгæс-
тæ! Искæцы хъæу куы уагътаид йæ цурты тæлæттаг фос тæрын, уæд 
тынг иваргонд уыдис паддзахы 'рдыгæй, и-вар-гонд, Хъызмыдæйы 
рæсугъд!..

Хадзы-Муссæйы галиу къухы базыг, рахизы – бæгæныйы хъæдын 
къус – уый дæр къорд азы размæ Мухтары конд, йæ хъулон уарзтæй 
уарзон фырт Рамазаны райгуырды хæдразмæ; хистæры рахизфарс 
лæууæг Батырмæ – æртæ фæрсчы, галиуырдыгæй æртыккаг 
хистæр Рамазанмæ – даргъ уæхстыл физонæг кусарты раззаг 
хуылфыдзаумæттæй, ома, æхсæмбæлттæ-æхсырфæмбæлттæй.

Уалынджы хъæугæронæй разындысты æртæ лæджы. Бексолтан 
хæрзæггурæггаджы цинæмхиц хъæлæсæй фæкодта:

– Далæ Дзыбыртт, Хъазмæхæмæт æмæ Ибрæгим дæр ссæуынц!
Хадзы-Муссæ Батыр æмæ Рамазанмæ фæтчыгъæды охыл фæрсæгау 

бакасти:
– Куыд кæнæм, æххæст уыдонмæ дæр банхъæлмæ кæсæм?
– Кæдæм-ма сæм кæсæм, – йæхи сцæгъдæгау кодта Батыр. – 

Нæ кувинаг хæйттæ нæ къухты, афтæмæй! Æмбæлæггæгтæ сын 
авæрдзыстæм. Бынæттæ сын фæуадзæм цæттæйæ: Рамазаны 
дæле – Дзыбырттæн, ме 'мварс – Ибрæгимæн, Барисы дæлварс 
та – Хъазмæхæмæтæн...

– Уæллæй-биллæй-таллæй, Батыр, топпы фатæй растдæр дæ! Æмæ 
уæдæ райдыдтам...

– Цы хорз у! – сирвæзт Ибрыхимæй. – Цыдæртæ мын æнад у царды, 
фæлæ æппындæр та уый нæ уарзын, æмæ дзаг фынгты уæлхъус ирон 
къæдзилджын уæздан митæ. Кæд æппындæр гуыдынхъус нæ дæн, 
уæддæр, – æмæ 'нæнхъæлæджы ныххудт. – Мæнæ Батыры 'рвад дыууæ 
'мбалимæ усгуры хъынцъымимæ фæзындысты Мустæйы хо Чабæханы 
ракурыны зæрдæйæ. Хъызмыдæ йæ цæттæ чъири духовкæйæ куыд 
райста, афтæ усгуры цин сирвæзт:

– Оппа! Иу уал дзы ацæттæ!
Ныр сæм иннæ уатæй Чабæхан йæ хъус дардта. Æмæ ныццæхгæр, 

æз ахæм гуыдынхъусæн нæ комын, зæгъгæ...

– Чи уыд уыцы 'рвад дæуæн, Батыр?
– Зæгъæд æй йæхæдæг Ибрыхим.
– Нал æй худинаг кæнын æз дæр... Уæвгæ та цæй худинаг у, уыйбæрц 

фидиссагæй дзы ницы ис – Хъуыбады уыд.
– Æмæ 'рхаста уый хæдфæстæ 'ндæр кæйдæр. Æз сын сæ тохына 

дыууæхстонæй дыууæ 'хстæн æрфæлдæхтон, куыддæр чындзы 
'рбакодтой, афтæ.

– Стæй дæхæдæг, Мустæ, хъуыддаг куы бакодтай, уæд Хъуыбады 
та даргъ асин авæрдта уæ хæдзары сæрмæ æмæ уын уæ тохына 
рафæлдæхта – дыууæхстонæй нæ, – цæй дыууæхстон æм ис! – фæлæ 
дыууæ къухæй!

– Бирæ уæлдæр нæ фестæм обауы дæлфæдтæй, фæлæ куыд 
æнахуыр фæуæрæхдæр нæ алыварс бæстæ! Гъемæ бакувæм, – 
цæстуынгæйæ Хадзы-Муссæйы равг аивта: фæтардзæсгом куыддæр, 
фæхъуыддагхуыз-фæбæрнон: хъазæн ныхасæппарæнтæн дзы бынат 
нал уыд, хъусын æмæ оммен кæнынæй дарддæр ирон æгъдау æмæ 
'фсармæй ницыуал фидыдта, ноджы ма сæ алкæй дæр уырныдта, сæ 
фынджы хистæр комкоммæ Хуыцаумæ кæй дзуры, æмæ йæм Уый 
дæр зæрдиагæй кæй хъусы æмæ йын æхцон кæй сты хорз лæппу-
лæджы сыгъдæг зæрдæйæ цæугæ ныхæстæ, æхсад урс дзыхæй 
дзургæйæ...

– Дунегæс, Дунефæдзæхсæг, Æппæтылаудæг æнæхæрæмттæй, 
Иунæг Стыр Хуыцау! Дæ хорзæхæн табу, табу Де сконд-сфæлдыст 
хæрзгæнджытæ- зæдтæ-дауджытæн, дзуæрттæ-бардуæгтæн, Иссæ-
пехуымпар æмæ Мæхæмæт-пехуымпарæн, Дæ уарзон хорз адæмæн! 
Ацы рухс бонæн табу!

Уæ Дунесфæлдисæг, Дунедарæг æмæ Дунеуромæг! Кадджын æмæ 
дын адджын уæнт нæ кувинæгтæ æмæ нæ ныхæстæ! Ахъазгæнæг нын 
у нæ рæстады уынаффæтæ æмæ хъуыддæгты!

Зонæм æй, кувгæйæ 'лгъитын кæй нæ фæтчы, уый. О, фæлæ 
лæджы цард йæ тæккæ тынгыл уæд, афтæмæй ныууадз дæ хабæрттæ-
хъуыддæгтæ хъентæ-ментæй, куырм хурхæлхынцъ бакæ дæ 
цардвæндтæ, аргъæв дæ нысантæ æбæрæг фидæнмæ – æмæ ныр та райс 
лæгмар хотыхтæ æмæ бацу æнауæрдон карз тохы, лымæны цармы дæм 
йæхи чи 'вдыста, уыцы мæнгард знагимæ. Æмæ цас зылынджын, цас 
тæригъæдджын у нæ цуры, уыйбæрц уæззауæй йыл æруадз, Хуыцау, 
Дæ бæллæх. Йæ сау фæндтæ йæ сау хъæлæсы фæбадæнт! 

Уæ Хуыцау – нæхи ирон æппæтхъомысджын зæрдæхæлар Хуыцау!
Знаджы царды уидаг бахус уæд, махæй та, йæ амонды тыхджындæрæй 

чи сыздæха тугкалды быдырæй, уый-иу хусæлгъæдæй ма фæбадæд 
– иу сæ иннæмæн минæвар æмæ чындзхон уæд, кафæнт æмæ зарæнт 
лæппуйы куывдты!

Нæ зонд – цыбыр, не 'взаг – къуымых, нæ уд – тæппуд, фæлæ нæ 
зæрдæ – рæстаг, сыгъдæг æмæ уырнæг, гъемæ уæлхур дæр æмæ арвы 
бын дæр æмсæр æмбал кæмæн нæй æмæ йæ нымудзын дæр кæмæн не 
'мбæлы, уыцы Иунæг Хуыцау! Дæ табуйаг хæрзты кæмæн бацыдтæ 
абоны бонмæ, мах дæр уыдоны амондджын æмбал фæкæн!

Хæсты хæцæн лæгæвзарæн, хъысмæтфæлварæн фæз у, æмæ дзы нæ 
разагъды фыдæлты цæсгом куыд нæ фæчъизи кæнæм, уыцы хорзæхы 
дæр нын бацу цæстуарзонæй!

Мæнæ 'ртæхдзу æмæ сындзыссæндæг гуырдтæ! Уæ алчи дæр 
лæгæн йæ тыхст-уырыд сахат æфсадхъомыс кæй басгуыхид, уый 
мæ уырны, æмæ бакувæм уæдæ нæ фыдæлты цæхæрцæст хъæбатыр 
Уастырджимæ!

Байрагæй  бæхгæнæг,  лæппуйæ лæг гæнæг,  бæлццоны 
фæндарастгæнæг рæсты Уастырджи!

Дæ хорзæх! Уæнджы тых, зæрдæйы ныфс, æдæрсгæ туг уæнт нæ хай.
Зæххон адæмæй Хуыцаумæ дæ фæндаг уæрæх фæндаг у, дзыллæты 

æууæнчы минæвар æм дæ æмæ йын нæ хæрзты кой кæн æмæ нын дзы 
зæрдæрухсы хабæрттæ хæссæг у кæддæриддæр!

Æфсæддон, хæстон бæлццонæй фæндарастдæр чи фæцис дæ аудыны 
руаджы, уыдоны 'мбал – нæ куывддоны хæстдзаутæ дæр! Дæхицæй 
хуыздæр, ахъазгæнæгдæр фæндагæмбал нæй, сызгъæринвæлыст домбай 
Уастырджи, æмæ нæ фæдзæхсæг фæу фыдвæнд-фыдгæнд знагæй!

Дардæй омменомменгæнгæ 'рбахæстæг сты æртæ хуынд куывддзауы 
дæр, æмæ сæ алчи йæ рагацау бæрæггонд бынаты балæууыд 
худиртæстæй æмæ афтæмæй иннæ сидтытæн дæр оммен кодтой.

Хадзы-Муссæ батабутæ кодта Хор-Уацилла æмæ Фос-Фæлвæрайæн, 
амæндтæ хæстæггæнæг æмæ фыдбылызтæ дардгæнæг Тхосты 
дзуарæн, лæгъстæйаг куывдæй бакуывта Аларды æмæ тарæрфыг 
Рыныбардуагæн, ныффæдзæхста æппæт бæлццæтты Тæтæртуппыл, 
кæстæрарæх куыд уа нæ Ир, лæгагур куыд никуы ацæуа, уыцы хорзæх 
дæр ракуырдта сæ тæрхоны бадæг зæдтæ æмæ дзуæрттæй æмæ сгаргæ 
цæстæй афæлгæсыд йæ омменгæнджытыл:

– Энвер! Бексолтан! Чи уæ у кæстæр, чи уæ уа ацаходæг?
– Ай мæнæй æнæхъæн æртæ мæйы сабидæр у, – фæкодта Энвер.
– Ай нæ, фæлæ Темболаты фырт Бексолтан!
– Рауай-ма, уæдæ, Бедот, æмæ... – Хадзы-Муссæ уæллаг чъири 

уæллоз систа æмæ йæ аходæджы дзыхмæ бахаста, уый дзы ахъаззаг 
ныррус ласта.

– Уанцон хæмц нæу: куы йæ фембис кодтай! – бахудгæйæ загъта 
Хадзы-Муссæ æмæ бæгæныйæ дæр куы сахуыста, уæд æм къус 
æнæхъæнæй дæр æмæ ма базыг дæр радта. Баздæхт Рамазанмæ:

– Зæгъ ды дæр дыууæ-'ртæ ныхасы, Батыр мæ куывдыл оммен 
загъта, æмæ дæлæмæ – рæгъ, уæлæмæ – гаджидау, афтæмæй фынджы 
'гъдау хæссын райдайæм, – дзургæ-дзурыны фæкомкоммæ Энверы 
архайдмæ. – Лæппу, Æхсары-фырт, ма сæ кæрд хайгай пъæмидортæ 
æмæ джитъритæ! Алкæй раз дæр сæ 'нæхъæнæй 'вæр – се 'ппæтмæ 
дæр сæ ис хæрыны кæрдтæ, стæй цæхх дæр, гъемæ арæхсдзысты... О, 
хатыр, Рамазан. Хъусæм дæм... 

– Æз Батырау цыбырæй дзурын нæ сарæхсдзынæн... Мах нæхиуыл 
бæхбадт кæнын никæй бауадздзыстæм. Гъемæ-иу, Уастырджи, нæ 
фат рæстдзæф уæд, знаджы нæмыг та – зулаив. Фæлæ уæддæр – дæлæ 
кæнай, уæлæ кæнай! – хæст хæст у, адæмцæгъдæн, гъемæ нæ ныфс нæ 
мæсыг куыд уа, цæстæфтыд куыд нæ фæуæм не суинаг фæлтæрты раз, 
уыцы тых дæр нæм-иу разынæд, разынæд нæм-иу уыцы хъару дæр, 
æмæ нæ зæрдыл куыд дарæм нæ лæгæвзæрст фыдæлты фæдзæхст: 

– Æвзæр, къуымых карды бæсты фæрæт – хуыздæр! Æгадæй царды 
бæсты – мæлæт хуыздæр!

Диссаджы арæныл лæууæм: иу цард – хæсты размæйы цард, иннæ 
– хæсты бонты, аннæ – хæсты фæстæйы. Бирæ цыдæртæ сты зынаргъ 
лæгæн, фæлæ сæрибар æппæтæн дæр сæрæмбæрзæн у, уымæн æмæ 
цагъайрагæн йæ номы æгомыг фосы кадæй фылдæр нæй. Гъемæ кæд 
нæ цард нывондæн хаст 'рцæуа, уæд æрмæстдæр сæрибары сæрвæлтау.

Чи нæ сæмбæла Зилгæйыл сæрæгасæй – цард сын æнтысæд, хæсты 
амæттаг нæ чи бауа, уымæн та дзæнæты хуссар – йæ хай, адæмы 
зæрдæйы та – æнæрохы уат!..

Оммен ын куы загътой Рамазаны сидтæн, уæд Ибрыхим йæ хъæды 
лыггагау ставд цонг фæхæрдмæ кодта ныхасы бар курыны охыл.

– Циу, мæ лæугæ хох æфсымæр æмæ мæ цæугæ мæсыг?
– Мæнæ мæн, Хадзы-Муссæ, Уастырджийыл ахæм лæппуты 

бафæдзæхсын фæнды, афицерты скъолайы хъуымызбыл ахуырдзауты... 
Æз тæккæ уыцы фыдæбойнаг хуыцаубон скъолайы радгæс афицер 
уыдтæн. Нæ курсанттæ та, хæст кæй райдыдта, уый фехъуыстой, цы – 
ракалдысты плацмæ, ома фæзмæ, рагуылф кодтой æмæ – гъæйдæ-гъа! – 
фыр цинæй кафынц, зарынц хæстон уæлæнгайзонд цъæлхъæр зарджытæ, 
мах, дам сын буцхаст ныгуылæйнаг Европæйы маменькины дети-сынки 
не стæм... Гъемæ мæ фæндиагæй уыдон дæр мах, ирон Уастырджийыл 
фæдзæхст уæнт, сæ хæстон – æвронггæнæн – фæндæгтыл!

Ибрыхиммæ дæр йæ зæрдиагæй загъд оммены хай æрхауд: æцæг 
фæтæригъæд кодтой, æцæг уыцы хæстмондаг æвзонг æмæ æдæрс 
лæппутæн...

Абадтысты, стæй та Джихъ се 'ппæты 'ргом дæр йæхимæ аздæхта:
– Лæг дын афтæ: бирæгъы хæрд бакодтон. Мæнæ Мустæ цы 

бирæгъты фæмары, уый та афтæ: лæджы хæрд бакодтон. Фæлæ мах та 
фыр хъалæй къæдзилмæ 'ввахс сæгъы сины фыд нал хæрæм, уымæн, 
æмæ 'фсæст зæрдæ зарын æрцагуры! Гъемæ, Мустæ, гъемæ, Рамазан, 
салдатау уæ йæ цæппæр, стонгæй мæлгæйæ, ничи ахордта, хъæддзауы 
хæрдджын фестæм æмæ сисæм нæхи арæзт – тæккæ 'ндæрæбон! – 
зарæг. Гъа-ма, амидингæнгæ йæ мæхæдæг мæ зындгонд-хъуыстгонд 
цъæхснаг хъæлæсæй ныццæлхъ ласон:

Уæ, уой, рæсты Уастырджи, нæхи ирон цытджын Уастырджи!
Ракæс нæм, рафæлгæс дæ бæрзондæй нæ ныллæгмæ æмæ нæ 

бафæдзæхс, бафæдзæхс нæ, зæринбазыр æфсæддон-хæстон Уастырджи!
Нæ фæндаггон дæр, цыллæзачъе Уастырджи, æмæ бынæттон дæр 

де 'уазæг, хæрзæбоны фæндагыл рæстады хорз дзуар!
Кувæг адæмы куывд дзæбæхæй æрцæуа, æнæфау Уастырджи, 

хъæбатыр барæг!

Дарддæр зарæг хæццæ кодта Хадзы-Муссæ, ныр уымæн та Джихъ 
æмæ Рамазан хъырныдтой, иннæтæ фарастæй цымыдисæй хъуыстой. 
Хъуыста зарæгмæ уæрæх Цæлыччы быдыр, дæлбыны Цæугæдон 
æмæ йæ галиувæрсты айтынггонд Тъæпæн-Дермецыкк; рагфыдæлты 
цæхгæркъул амад къуыбыртæ, цæхгæрфарс: о, о, цæмæй сæм знаг 
бæхджынæй ма сбырса хæрдмæ; хъуыстой сæм цыма Зæххы къорийы 
фидауц райгуырæн хæхтæ дæр – уæдæ цы 'фсонæй фæхудгæбылдæр 
уыдаиккой?..

Уæ, уой, фыдæлты цæхæрцæст зæронд Уастырджи!
Дæ хорзæх уа, дæ хорзæх барвæндæй бæлццоны дæр æмæ æнæбары    
дæр, æгас хæдзар дзагармæй ссарой! 
Уæ, уой, тæхгæ-нæргæ барæг, нæрæмон æхсарджын Уастырджи!
Æфсæддон æмæ хæстон лæджы ныфс фидаргæнæг,
Хуыцауы уарзон дзуар!
Лæппуйæ лæгау лæггæнæг, байрагæй æфсургъгæнæг Уастырджи,
Мах дæуыл фæдзæхстæй куы цæуæм æдæрсгæйæ хæсты цæхæрмæ,

æмæ нæ бахъахъхъæн уæдæ знаджы зынг фатæй 
нæ уарзон бæстæйы сæрвæлтау, сæраппонд!

Йæ бæрзонд хъæлæс ныййæлæлæй кодта, ныййазæлыд саудзагъд 
Рамазанæн дæр:

Уæ, уой, адæмы æууæнчы минæвар Стыр Хуыцаумæ, 
Стыр Хуыцауæй та зæххонтæм æрвыст дзуар!
Табу дын уа, табу, нæ хорзы кой фæкæнай Хуыцауæн,

нæ рахизы кой,
Уымæй та нын, нæ номдзыд, æнаипп Уастырджи, 
Зæрдæрухсы арфæтæ æрхæсс!
Уæ, уой, лæджыстæн, зæгъгæ, сомыгæнæг куы уыдтæ, мах та уæдæ
Ныр дæр, Уастырджийыстæн, зæгъгæ, ард куы хæрæм,
Æмæ нæ фæцу æмæ ма 'рцуйы фæндаджы 'вджид ма бакæн,
Фæлæ уæлахизонты –  сызгъæрин куыситæй дын фæкувдзыстæм,
Нывонды галтæ дын æргæвддзыстæм!..

Джихъ æппæтыл дæр йæ цæхæрау æрттивгæ цæстытæ ахаста æмæ, 
риуы æрфытæй ныуулæфгæйæ, загъта:

– Мæ уд мæ зæрдæйæн снарæг æмæ дзы уæлхох бæрзæндтæм атахт: 
ацы сахат мæ размæ уыцы Гитлер фæцис, зæгъгæ, æз æй уæд, Батыр 
дæр ын цы нæ бакæнид, æз æй афтæ бапирин! О, дыууæ мæйы цæуы 
хæст, фæлæ дзы ныридæгæн лæг цынæ 'рыхъусдзæн, цы! Зæгъæм, 
дыууæ карз лæджы тыххæй фæйнæхуызон ныхасы – сæ иуæн йæ ус 
йæ фæдыл цытæ дзырдта, куы йын фæраст хæстмæ, уæд:

– Уæ Хуыцау! Мауал æй дзы суадз! Ацы сабихор, хъæбулрыны – цы 
сау над фæкæны йæ иунæг фыртæн, цы, чысыл ницæй тыххæй дæр! 
Немыцаджы судзгæ нæмыг дæ тæккæ зæрдæйы иннæрдæм ахизæд, 
кæд дæ риуы дæуæн дæр зæрдæ разына, уæд!

Лæг куы цæра æмæ адæмы уынæрмæ хъусдзæттæ куы уа, уæд ын 
сыл цынæ 'рцæудзæн! О, иннæ ус та афтæ додой кодта:

– Цы мæгуыр дæ, цы Гитлер дæ, уый а нæхион хæсты кæмæ 
фæцæуы! Цы фыдмитæ дын кæндзæн, цы дæрæнтæ!

Худыны 'фсон сын фæцис æмæ зæрдæпарахатæй худтысты усы 
тæригъæдгæнæг ныхæстыл, науæд сæ цыма зарæг æгæр бафтыдта 
мидсагъæсты ахасты.

Хадзы-Муссæ бæркад-бæрæчет куы загъта æмæ уый фæстæ та 
Фæндагсары Уастырджимæ куы бакуывта уæлдай зæрдиагдæрæй, 
куы скомдзаг кодтой сæ алкæй сидты фæстæ дæр, уæд дын Батыр 
ма барог уа: фестад æнæнхъæлæджы рæвдз, æмæ ма суанг Елберды 
обауæн йæхицæн дæр фехсызгон, бæрзæндтæ Батыры фæрцы бæрæг 
уæрæхдæр зылд дæрдтæм кæй разынд, уый. Батыр та дын афтæ:

– Мустæ, уæллæй-биллæй-таллæй, ай дзы æз дæр ахæм сугсæттæн 
къодах куынæ дæн, куынæ – тæккæ 'рдæбон мæ бадзæбæхтæгонд сæры 
цы зарæгау ныхæстæ фегуырд – бæйхъусут-ма сæм æмæ сыл барайут:

О нæ хæхтæ-хъæдтæ, нæ дæлваз фæзтæ!
Хорзæй баззайут махæн нæ фæстæ –
Мах не знагæн ныссæттæм йæ цъаммар фæрстæ!

– Ма-ла-дес! – зæрдиагæй дзы раппæлыд Ибрыхим, стæй йе 'ргом 
æртæ 'рдхордмæ баздæхта: – Сымах дæр æй зонут, Джихъ æмæ 
Рамазан, æмæ йæ æз дæр зонын, Мустæ иунæгæй дæр цыдæр зарæг кæй 
æрымысыд, уый. Фæлæ йыл уæддæр цыма иумæ архайдтат, куыд æй 
зарын æмбæлы, йæ мелодийыл ома... Æмæ – куыд, нæ уын фæрæвдз?

– Фæрæвдз, бæгуыдæр! Фæлæ уал мæнæ мæ кафæн уæнгтæн сæхи 
аивазыны бар куы уаид – тыххæйты ма сæ уромын!

– Бахъæцæнт ма дын, Джихъ, уæддæр та Ибрыхим афицер у, уый 
тæккæ райсом цæуын хъæуы йе 'фсадмæ, мах та ма мæй-дыууæ мæйы 
уалæ Дзæуджыхъæуы бынмæ лагырты уыдзыстæм алы ахуырты, 
æмæ-иу уым дæ мондæгтæ суадздзынæ кафынæй.

– Æмæ сæ ам та 'лхынцъ бакæнон, и, Рамазан?
– Дæ хуыздæрау фæу! Ибрыхимы курдиат уал сæххæст кæнæм – 

амонæг дæр дæхæдæг куы дæ æмæ йæ сис уæдæ...
Æмæ та цыма бацыбæл сты дыккаг ног зарæгмæ дæр байхъусынмæ 

Цæлыччы быдыр, Арыхъхъы рæгътæ, Мысыкайы хъæд, Эммаус 
æмæ Зæрондхъæуы къуылдымтæ, Дзæгъæл ком, фæгæмæлхъус цыма 

Чонкыры къуыбыр Дермецыччы уæлвæз, Хуымæллæджыдонæн дæр 
йæ хæлхæлæгты хъырнын фæбæзджындæр, фæбæрзонддæр – нæй æмæ 
нæ уыдзæн ахæм зарæг, æмæ Цæугæдон – хохаг цæугæдон – хъырнын, 
фæрссаг кæнын цы зарæгмæ нæ сарæхса! Уæлдайдæр та уымæн 
бацымыдис Иры дзыхъхъ суанг Æрджынарæгмæ, æмæ йæ 'мбæрста: 
сæ зæрдæйыдзæбæхæн балцы нæ фæраст уыдзысты ацы цардбарæг 
дыууадæс лæггаджы, стæй фоскæнды дæр нæ, науæд та тыхæвзарæн 
стæры, фæлæ цæхæрарт, пиллонарт хæстмæ цæуджытæ-фæндаггæттæ 
сты, æмæ дзы кæмæ цы хъысмæт кæсы, уый зæххонтæ нæ, уæларвонтæ 
йæ зонынц æрмæстдæр.

Стæй ма сæ зонаг мадæлты зæрдæтæ, куыдзы зæрдæтæ – мæгуыр 
сæ бон, мæгуыр!..

– Нæ, Рамазан, нæ, кæд дæ мæ дыккаг уд-зæрдæ хонын, уæддæр 
æй чи 'рымысыд, зæронд зарджытæй ныхæстæ 'фстаугурæй, уый йæ 
сисæд йæхæдæг æмæ йæ амонæд – Мустæ... Йæ райс-бавæрд номæй 
та Хадзы – Муссæ!

– Уæллæй-биллæй-таллæй, Джихъ, æз дæ фæндоныл дыууæ никуы 
зæгъдзынæн, уымæн æмæ дын лæгъстæйаг дæн, цæмæй иннæ аз, 
фæсхæст, мæнæ мæ уарзон æфсымæр Ибрыхимы чындзхасты дæр та 
куы ракафай нæ чындзимæ 'лхæнгæ кафты, уæд та уый хъусы дæр дæ 
фыддзых ма суадзай.

– Цы, цы?! Бæгуыдæр суадздзынæн! Уый та куыд, æмæ Джихъ, 
Хуыцау æй цы Джихъæй сныв кодта æмæ скарста, уыцы Джихъ, 
адæмæн хорз зонгæ Джихъ, мауал уа?! Йед... Ибрыхим дæр мын 
лæгъстæйагæй йæ бикъыл куы ныззила æртæ хатты, уæддæр.

– Дæ хъустæ схъил кæн! Æртæ хатты дын ливорæй дæ къæхты 
бынмæ фехсдзынæн, æмæ дзы иу здыфат дæ уæлфадыл куы сæмбæла, 
цыма æнæбары уыд, уыйау, уæд...

– Ды дæхи чындзæхсæвы нæ уыдзынæ!
Хадзы-Муссæ йæ цæстæнгас цадæггай æрзылдта хæхтæ-быдыртыл, 

арвы парахатыл цыппарырдæм дæр, æнцай-æнцойæ цыма фæлгæсыд 
æппæт арæнтыл-кæрæттыл дæр, уыйау зынд, фæлæ йæ арæзт 
Зилгæмæ куы фæцис, уæд йæ цæсгомы æууæлтыл фæбæрæг, йæ 
зæрдæ æнæ хъæрзгæ, æнæ уæззау сагъæссаг кæй нæу, уый. Æмæ уæд 
хъæлдзæггомау бахудт лæгæн йæ мидзæрдæйы абухын æмбæхсæг-
сусæггæнæг худтæй, науæд уый куы фенкъард уа, уæд се 'ппæт дæр 
йæ хæдуæлвæд сæхимæ хъусыныл фæуыдзысты.

Загъта:
– Æмбарын æй, алчидæр нæ йæ зæрдæйы нæ алыварсы райдзаст 

дуне, нæ зынаргъ райгуырæн уæзæг, цæст æнæфсисæй кæйонгты 
æххæсы, уыйбæрц æй кæй сныв кодта, уый. Æмæ нæ алчидæр у 
Рамазаны ныхæстимæ разы, махыл, ацы сæрыстыр бæсты зылды 
хъæбултыл æфсондз ничи бафтаудзæн, зæгъгæ. Уый тыххæй ард 
хæрын дæр нæ хъæуы. Фæлæ, чысыл раздæр куы сцæйцыдыстæм обауы 
рындзмæ – уыцы уæрджытæм бæзджын кæрдæджы фæдгæнгæйæ, 
Хæмыцы рихийæ, цайгæрдæг æмæ хус дзындзалæгæй нæ хæцъилын 
къогъодзиты бын ссæндгæйæ, уæд, – фæлæууыд йæ лæгъзамад 
ныхасæй. – А, хатыр, нæ дыууæ афицеры: сымахыл цырыхъхъытæ ис, 
махæн нæ хæлæггаджы къахыдарæс... О, æмæ дын уæд мæнæ цъупмæ 
хæстæгдæр, кæрдæг кæм фæныллæгдæр æмæ фæтæнæгдæр, уым дын 
мæлдзыджыты губакмæ куы фæкомкоммæ уаин: дисы бацыдтæн, цы 
хъомыл мæлдзыджытæ, цы уæнгджын-домбæйттæарæзт сты, ууыл, 
– раст, иннæтимæ абаргæйæ, уæйгуыты мыггаг!

Гъемæ, уыцы губакмæ кæсгæйæ, цæуыл ахъуыды кодтон: 
нæ, никæддæр, зæгъын, Гитлер, нæ хæхтæ нæ, нæ хæхтæ æмæ 
рæгътæ, къуыбыртæ æмæ обæуттæ, фæлæ дын мах мæнæ нæ уарзон 
мæлдзыджыты губакк дæр нæ ратдзыстæм, Хъуыраны ардыстæн, нæ 
удæгасæй! – Йæ армы дзыхъмæ æрхуыфæгау кодта. – Ныр та – ноггуырд 
зарæг зæронд, фыдæлтыккон æхсыст æмæ æхсæст дзырдтыл амадæй...

Ой, тохы бон æрцыди, фæсивæд, сау тохы бон!
Ралæууыд, лæппутæ, нæ сабыр цардæн рохы бон!
Лакъон дон нын æлхуыйтæ æмæ уæдæрттæ ласы...
Немыцæн нын, ой-йой, æд куыйтæ сæ мæрдты ласы.
Ой, гæнахы гуыдыр нын дæгъæлæй асаст!..
Фашистты дзывыр нын дзæгъæлæй баззад!
Сæумæйы зæрин тын Хъæриуыл сæмбæлд.
Ироны зынг нæмыг йæ риуыл сæмбæлд.
Зилгæйы сæрмæ нын Азиаты балтæ.
Уæлахизæн схæссут нывонды галтæ.
Хуымæллæджыдон мах цæугæ-зилгæйæ уадзæм.
Нæ чындзæгты мах кæугæ-ниугæйæ уадзæм.
Кæф кæсаджы бадæн арф доны Нарæг.
Сисут-ма, лæппутæ, хæстонты зарæг...

Тынг æм æрыхъуыстой, зынгæрттывд цæстытимæ йæм хъуыстой, 
сæ зæрдæйы дуæрттæ сын фæдисоны хостæй кæй бахоста, уый 
сыл бæрæг-бæлвырдæй фæзынд: цыма фæкарджындæр сты æмæ 
хæстдзау уыдон цыма нал сты, фæлæ æндæр кæйдæрты, сæ рæзгæтæ-
суинæгты сæ фæндаграст кæнын хъæуы зæрдæмæхъаргæ ныхæстæй, 
зынгдзагъд арфæтæй, афтæ сæм фæкаст сæ дызæрдыггæнæг 
хъуыдытæй. Сæхи ахæмты бынаты фегуырын кодтой, авæрдтой, æмæ 
уæд сæхи мидцæджындзтæ дæр цыма фæмогортæ сты, фенæцудгæ, 
фенæфæлдахгæ сты æмæ ныр немыцы хæстон адæмы дæр ма 
дисы 'фтаудзысты, æцæг хæстон лæгтæ чи сты, æцæг кад-намысы, 
æнæзæрдæхудт уæлахизы аккаг, уымæй. Фæсмойнаг сæ фæкæндзысты, 
сæ къухы фыдтæм лæбуринаг!

Барджынæй фестад, барджынæй æрлæууыд йæ мидбынаты, йæ 
райгуырæн ирон зæххыл Барис, Хадыхъаты хиуылхæст гуырд:

– Чи куыдз, чи хæрæг, мæн бафхæрын, мæн фæдæлдзинæг кæнын, 
йæхицæн мæ дæлдæр скæнын чи бауæндыд, уымæн уал, арæби-йарæби, 
мæнæн дæр иу-дыууæ хъарм ныхасæй ацы дунемæ сæ рауадзæджы 
æрхъуыды кæныны бар нæй, æви цы, и, Мустæ? И, Рамазан? И, мæ 
сыхаг Батыр?! Иу æхсидав ныхас æз дæр куы басхоин нæ иумæйаг 
цырен артмæ, уæд ахæм æнæрцæугæ хъуыддаг уаид, и?! Ауыстæн-
Хуыцауыстæн, цыма нæ уаид, афтæ мæм дзуры ме 'нæфенд, фæлæ хорз 
зæрдæ. И, Мустæ æмæ иннæтæ? Æз ма цы зонын? Æз ма уый зонын, 
æмæ, цы зарджытæ акодтат, уыдон дæр, уæ зæрдæхудт райсынæй 
мæ мæ зæды хай бахизæд, уыдон дæр туг змæлын кæнынц, агайынц 
лæджы æхсарбадæн къуымтæ-бынæттæ, фæлæ ма уæм ис, æртæйæ та 
кæй бацæттæ кодтат, уыцы ноггуырд зарæг дæр, зонын æй, мæ хъустыл 
æрцыд дæлæсыхмæ мæнæн дæр, гъемæ ма æххæст уый дæр ма бахæлæг 
кæнут! Ахæм зарджытæ нæ чи мысын кæны, уыцы хæстæндзарджыты 
къонатæ лæгуатæй баззайæнт, сæ билцъ гуырдзæй бахуыскъ уæд!

Хадзы-Муссæ бакæстытæ кодта Джихъ æмæ Рамазанмæ, бамбæрста 
сæ айдагъ цæстæнгасæй дæр, уыцы зарæг – Барис кæмæй зæгъы, уый 
дæр та ныззарынмæ цæттæ кæй сты: кæд ма сыл уæдæ акæндзæн, 
зарæгæн фидауцы бынат кæм ис, ахæм сахæттæ, зæгъгæ. 

– Цыдæр мæ къуылымпы кодта, цæлхдуртæ мын æвæрдта, ма йæ 
азарут, æвæлтæрд кæстæрты саби зæрдæтæ дзы фæрисдзысты, сæ 
ныфс куы фæкъахыр уа, уымæй тæссаг у, зæгъгæ, фæлæ нæм иугæр 

æрхатыдтæ, Барис, уæд... уæд... Нæ фæсонæрхæджы дæр цыма нæ уыд, 
иуахæмы йæ мидисы нын цы ныстуан бакæнын фæнды не 'ппæтæн 
дæр – мæхицæн дæр иумæйаг нымады, о, мæхицæн...

Хъæбатыр, ныфсхаст, æхсарджын цæмæй уæм, уыцы былдауæн, 
сойсæрст ныхæстæн дзы цыма бынат нæй, æвидауцау сты, афтæ 'нхъæл 
дæн, фæлæ уæ мæхиимæ æмхуызонæй цæмæй фæдзæхсын, ома, цы зонд 
амонæг уын дæн, уый уæм, кæд, – зонын æй, – æнахуыр фæкæсдзæн, 
уæддæр нал фæфæстæмæ кæндзынæн... – Уæддæр фæхъуыдыдзаст, 
фæсагъæссагхуыз, цы зæгъинаг у, уыдон зæгъа æви куыд, зæгъгæ. – 
Лæппутæ! Тæпп удтæ-иу ут! Тæрсын зонут, тæрсынæй æфсæрмы ма 
кæнут, афойнадыл уæхи афæсвæд кæнын уæм худинаг ма кæсæд, уæ 
риуæмбæрц размæ цалынмæ хъазуаты цæут, уæдмæ. Æдылы мæлæтæй 
хизут уæхи, æдылы адзалæй – уый дын адзалы иунæг мадзал. Тæрсын 
циу, уый æрмæст зондцух нæ зоны, зондыхъæр кæмæ ис, уый та уымæ 
тырны, цæмæй йыл хæцæнгарзæй дæр нæ, фæлæ зондæй – хин æмæ 
кæлæнæй дæр – знаг ма фæтых уа. Гæнæн æмæ йыл амалæй дзæгъæл 
нæмыг ма сæмбæла!

Æмæ уыдæттæ æрмæст дæхи уды къоппайыл сагъæссаг мæтæй нæ, 
фæлæ, цас гæнæн ис, уыйас фылдæр ахæсса дæ дуг – знæгты цæгъдæн 
дуг! Хъæбатыр, æдæрсгæ хæстон чи у, арæхстджын, дæсны хæцæг 
лæг та иннæ хъуыддаг у – ахсджиаг. Æз дæр сымахæй уæлдай хæстон 
фæлтæрд нæ дæн, хæстыты нæ бахсыстæн, фæлæ цуан кæнгæйæ. 
Уымæн æмæ, ды куыд цуан кæныс сырдыл, уый дæр раст афтæ цуан 
кæны дæуыл, уæлдайдæр цæфæй... Æнæрæдыд ничи у, фæлæ уал 
раздæр – дæ разæй! – мæлæтдзаг рæдыд знаг æруадзæд! О, фæсивæд, 
ацы зарæг дæр та каубыд у: фыццагон зарджыты ныхæстæ дзы быдтам 
михцухæй, фæлæ рагон куывды къæбицмæ дæр фæныхылдтам – гъемæ 
нын Хуыцау æмæ сымах зæрдæмæ фæцæуæд! Гъæйтт, иу сыкъа мын 
мæ мад Гуымыдæ-Хъызмыдæйы сау бæгæныйæ авæрут – мæ хъæлæс 
дзы алæгъз кæнон, айсæрдон. Джихъ та хом æйчытæй фæсæрды йæ 
хурхы уадындзтæ, æмæ йын ам кæд æрмæст гæккуырийы æйчытæ 
ссарæм, фæлæ ма ацафон уыдон дæр къуыртт æвæрой...

– Мæнæ Энвер уалæ Дæллагхъæумæ мæхъхъæлмæ дæр айкагур 
сызгъордзæн, нæ, Энвер?

– Бæгуыдæр, Джихъ!
– Æмæ дыл уым иу мæхъхъæлон рæсугъд куы ныддæвдæг уа, 

уæд та?

– Уæд уый дæр мемæ ракæндзынæн, æрмæст уый хъусы та кафгæ-
кафыны исты ахæмтæ куыд бадзурдзынæ – зоныс сын се 'взаг?

– Æлгъитын – о, фæлæ мæ иударон ныхæстæн тæлмацы лæг хъæуы... 
О, сæ усгуртæн ирон чызджытæм у сæ хъавд, æфтæмæй сæхимæ 
дæр куыд нæй нæртон рæсугъдтæ! Мæнæ мын дзы фæсхæст иу æнæ 
æрæмпъухгæ нæй...

– Æмæ, Джихъ, дæ номыл чи ачындз уа, уый хъусы та...
– Уый хъусы та ды бадыгъал-дыгъул кæндзынæ, Батыр. Æрмæст 

гал бæласмæ схиздзæн, фæлæ дæу та, Батыр, згæ сечкæйæ куы тæрсын 
кæнай, уæддæр ды хъазты астæумæ ма рахизай!..

– Хорз фæуæд... Æгайтма хъазæн ныхæстæ расайдтам... Ныр та, 
Бексолтан, донарæх æмæ бæгæныарæхæй дæ цард. Рамазан, Джихъ, 
мæ дæлвæрсты та 'рбалæуут... Æ-ххы, æ-ххы... – схуыфæгау кодта 
Мустæ æмæ цардвæллад зæронд лæджы табутæгæнæг хъæлæсы уагæй 
базарыд:

О-гъой, Хуыцау! Табу Дын, табу, не Скæнæг, не Сфæлдисæг!
Дæ хорзæх нæ уа, Дæ арфæйæ хайджын уæм,
Де сконд уæларвон хæрзгæнджыты хорзæх дæр нæ уа!
О, гъой, Хуыцау!
Бафæдзæхс, бабыгъдуан нæ кæн 
Дæ рæбинаг дзуар Уастырджийæн,
Рæстдзæвин фатджын, 
æфсæддон-хæстон Уастырджийæн!
Нæ дзыллæйы сæрыл, ирон лæджы кадæн,
сæ рæзгæ удтæ снывонд кодтой,
мæлæтмæ сæ дæттынц,
Знаджы бирæ, йæ хотыхты хорз ницæмæ даргæйæ,
нæ фыдæлты ныфсæвæрæг Уастырджи!
Æмæ сын сæ уæнгты хъару, сæ туджы æхсар бауадз,
стæй уæд кувæг лæджы фæндиагæй
æгас хæдзар дуаргомæй куыд ссарой!..
Бацу нын, бацу, уыцы ахъазгæнæг хорзы,
нæ табуты-табуйагдæр зæронд Уастырджи!
Сызгъæрин тæбæгъты дын фæкуывдæуа,
бур галтæ дын нывондæн фæхæссой мид-дон, мид-хорæй!
Фæлæ та уæддæр, Æппæтхъомысджын,

Иунæг Стыр Цытджын Хуыцау,
хæст æдзух тугмондаг у, йæ дойны тугæй фæсæтты,
æмæ нæ кæд исчитæ, Хуыцау,
кæд нæ исчитæ фæцу æмæ ма 'рцуйы хаххыл лæуд сты,
уæд-иу сæ ном рохуатæн æвгъау фæкæн,
Сæ кад æмæ намыс æнусты æнусон,
амондджын фæстаггæттæн сæ уазал зондæй фæзминаг!..
О, гъой, Хуыцау! Тохы боны гуырдтæ стæм, тохы боны,
Де 'вастæй судзгæ тохы боны...
Æмæ-иу нын, нæхи ирон Хуыцау, дзæнæты дуар,
æнусон рухс дзæнæты дуар уæрæх гомæй ныууадз,
Дæ цæссыджы 'ртах та-иу хъацæн фестæд
ног, æнæхæст цардæн!
Табу, Хуыцау, табу Де стырдзинадæн! 
Бахиз нæ, бахиз Дæ зæрдæхудтæй...

Фæтардзæст, фæсæркъултæ, фæуæнтæхъил сты æмхуызонæй. Æмæ 
уæд, уый ауынгæйæ, Хадзы-Муссæ зæрдæфидары, ныфсы хъæддыхы 
охыл загъта:

– Фæсасынкы хуыдæй, фæсæлхынцъ ма иу ахæм ныхæстæ 
фыдæлтыккон зарæгæй – мæнæ ме 'рвад Дзыбыртты æмном хъæбатыры 
зарæгæй:

Илаты Дзыбыртты куы 'рцахстой,
тæрхон ын куы 'рхастой,
уæд ауындзæнмæ,
ауындзæнмæ, зæгъ, уæд,
О, гъой, заргæ 'рбацыди,
заргæ уæд æрбацыди!..

Æмæ нын уæдæ махæн дæр уыцы куыдзы тугæй æхсад Гитлер нæ 
фендзæн нæ тæригъæддаг чъылдым, нæ фыр тæссæй ризгæ къухтæ 
æмæ уæрджытæ! Цæрыс – уæд æнæрцæф лæгæй! Кæд Хуыцауæй 
иунæг хæс йеддæмæ нæ дарыс – мæлæт, уæд æй фид дыууæ хатты 
лæгдæрæй. Удаистæй нæ, фæлæ знагæн йемæ мæстæйхæлгæйæ цæуын 
хъæуы хæстмæ!

Чысыл хъусæй алæууыдысты, стæй сæм худинаг æркаст, иу уысм 

кæрæдзимæ 'мхæццæ фыстау ракæс-бакæс кæй кодтой, уый æмæ 
куыддæр фæрухсцæсгом сты, фæлæгхуыз, афтæ Джихъ ратæррæст 
ласта æмæ, йæхæдæг йæхицæн дзыхæй цæгъдгæйæ, æркафыд – обауы 
фæрстыл куы дæлæмæ-фæрсмæ, куы фæрсмæ-хæрдмæ симгæйæ. 
Хъазмæхæмæт фæрæвдз: тасмачъи бедра дæлгоммæ 'рфæлдæхта, 
йæ уæрджыты 'хсæн æй фæцавта æмæ йын дыууæ армæй йæ бын 
къæрццæмдзæгъдæй ныххоста. Дзыбыртт, къæзæнæггæнгæ, ноджы 
уæнгрогдæр кафт домдта:

– Х-х-хæрдмæ х-х-хау, Джихъ! Æз-з дын мæ х-хоты х-х-хуыздæры 
ратдзынæн!

Ибрæгимыл худæг бахæцыд:
– Цæй хотæ дын ис?! Кæд ын дæ трактор «Форддзон» рауæлдай 

кæнай!
– А-а-ау, Г-г-гусалты чызджытæ м-мæ х-хотæ нал сты!
Уæдмæ Джихъ бастад, йæ цъæх нымæтхудæй йæ ныхы хид сæрфгæ 

йæ цæхæр, къæйных цæстытæй рæхуыста Хадзы-Муссæйы:
– Гъæйтт-мардзæ, мæ хъаймæты 'фсымæр! Чи ма йын цы зоны, кæд 

ма ныл скæндзæн уыцы цардадджынгæнæг сахат, кæд – кафæн æмæ 
зарæн сахат?..

– Скæндзæн, уæллæй, скæндзæн! О, дæуæн – хатыр, Джихъ, æрмæст 
æз ам нæ, не 'ркафдзынæн: чи зоны, æмæ Елберд-хъæбатырæн айдагъ 
йæ ном хæссæг обау нæу, фæлæ ма кæд йæ ингæн дæр у – нæ йын 
зонын йæ бæлвырд, таурæгътæ дæр алы 'взагæй дзурынц. Æмæ, уæдæ, 
кæстæртæ – Бедот, Энвер, Хъазмæхæмæт, рамбырд кæнут æппæт 
дæр – стæгæй-йедæй ам мацы ныууадзут уæлдæйттæй, дæлбылмæ сæ 
ахæссут æмæ сæ дæлæ Цæлыччы къанауы кæсæгтæн бакалдзыстут. 
Уæдмæ æз дæр кæд срæгъæд уаин, ме уæнгтæ фæкафæнмондаг, 
кафæнрог фæуаиккой...

Фесты, фе...
Фæлæ та уæддæр æнæ диссаг нæ уыд уый дæр, æмæ йын кæм разынд, 

кæм æм разынд – цы фæндаджы бæлццæттæ сты, уый æгæр хорз дæр 
ма 'мбаргæйæ! – ахæм базырджын уæнгты рæуæг змæлд æм кæм æмæ 
куыдæй разынд, ахæм хæрдмæхаугæ-схъиугæ, дзуццæджы дæр къах-
къухтæ садзгæйæ кафтæн дæр ма фаг зæрдæйы боныхъæд, ахаст?!

Йæ зилгæ зæнгæйттæ 'нгомдæр æрбатыхта, йæ хæцъилын 
къогъодзиты хъустыл уæлдæр схæцыд, гъæйтт, мæ буцæй даринаг 
местæ, зæгъгæ, æмæ куыд кафыд, куыд тасмачъи-зестын къæртайы 

бынæй æмдзæгъдмæ, уый зæххæн дæр æмæ арвæн дæр æнæ цымыдисаг 
нæ уыд: уагæр, дам ма, уæлахиздзауæй куыд кафдзæн мæнæ тæккæ 
ам, сæ уæдыккон цинæнхъæвзт куывды!.. Циндзинадæй йæ былтæй 
кæлгæ куывды...

Куыд алæмæттаг кæны, куыд аив, зæрдæисгæ аив æмæ æнусон 
уарзинаг рухс дуне лæг йæ ирон кафтæй! Куыд фидауцджын 
свæййы фæз быдыр дугъы тындзгæ æфсургъы уындæй, науæд 
та æнцад-æнцойæ хизгæ ефс æмæ йæ хъулон-мулон байраджы 
уындæй; æмæ стæй йед та – æмкъай тъыфыл цæргæстæ сыгъдæг 
арвы денджызы, о, о, æмæ къох бæлæсты 'хсæн цады урс-урсид 
доны хъазтæ та, стæй...

Æмæ афтæмæй, иннæрдыгæй та, дунейы фидыцты сæр æмæ йæ 
бæллæхты дæлимон – уыцы иу адæймаг... Дунесконд æмæ бæстывæрды 
стырдæр хæлар æмæ йе 'вирхъаудæр хæрам!

Энвер йæ сæр сдыууæрдæм кодта, дистæ кæнгæйæ, мæнæ мæхи 
дыууæ цæстæй цы уынын, фæлæ цæуыл не 'ууæндын, зæгъгæ, æмæ 
йæм йæ зæгъинаг уырыссагау зæгъын нывджындæр фæкаст:

– Мустæ! Это же! Это же настоящий танец воина-нарта перед бит-
вой с насильниками-авгурами! Танец рыцаря без страха и сомнения!

– Иронау ма сæ равæр, цы загътай, уыдон – се 'ппæт дын нæ 
балæдæрдтон!..

– Чысылтæ ма куы айрæзай, Бедот, уæд сæ ды дæр бамбардзынæ. 
Æз та ма ууыл дæр æргом сæттын, Мустæ, æмæ кæд абоны онг – 
æргом ныхасы ныр дæр къæм ма уæд! – гъемæ, кæд уæ зард-кафты 
размæ, уæлдайдæр та дæ ракафты, Мустæ, истæмæй стъæлфыдаин, 
удаист кодтаин хæсты арт-цæхæры, уæд ныр та – о, раст дæ: тæрсын 
дæр ма зондзынæн, хиуыл ауæрдын знæгтæй фылдæры афæндараст 
кæныны охыл се 'нусон æлгъыстаг фæндагыл, ныр та, – зæгъон мæ 
ног мидарæзты тыххæй кæронмæ, – знагæй тæрсын циу, уый нал 
зондзынæн. Дух мой сильно укрепился, дух! 

– Гъемæ йæ здух дæ дух æмæ дзы дæхи тух! – цыма йыл исты хорз 
æрцыд, ахæм ныхæстæ абæттын æмæ сæ йæ бон алдымбыд кæнын кæй 
бацис, уымæй уыйау йæ цин сабухта Бексолтанæн.

Энвер æм æрмæст фæдзагъул кодта, дæхи лæппын, саби уды тæпп-
тæппæн куы зонис, зæгъгæ...

Хадзы-Муссæ, стыртæгомау сырх-сырхид фындзы кæлмæрзæнæй 
ныр та йæ дæллагхъуыртæ сæрфгæйæ, Дзыбыртты æмварс балæууыд:

– Цæй, куыд у дæуæн та дæ хабар, ме 'рвад: нæ дæ уадзынц тракторы 
бæсты танк скъæрын?

– Н-н-нæ уадзынц, Мустæ, нæ: д-д-ды, дам, æг-г-гæр с-с-сæв-
джынтæ дæ.

– Æмæ уæдæ мæнау фистæг хæстон уыдзынæ, и?
– О... Д-ды дæр д-д-дæ цуанон т-топп ахæсс демæ, н-н-науæд, дам 

дзы ф-ф-фондзæй иумæ йеддæмæ нæ х-х-хауы ф-ф-фондзæхстон...
Сæ уæлхъус Ибрæгим алæууыд, Беройы-фырт:
– Фарн уæ ныхасы, Гусалтæ, фæлæ нæм мæнæ Хъазмæхæмæтимæ 

иу фæнд фегуырд, æмæ уын æй зæгъон – чи зоны, æмæ бæззон разына, 
фæцæуа уæ зæрдæмæ.

– Циу? Ацы боныардыстæн, Ибрæгим, цас дæ зонын, уыйас дæ 
сæрæнгуырдæй зонын, æмæ ды, хъуыддаджы цы нæ цæуы, исты ахæм 
фæнд хъæрæй зæгъай, ноджы ма Хъазмæхæмæтимæ цæдисонæй!..

– Мæнæ сæ агæй, арынг-сивырæй, тæбæгъ-агуывзæйæ ам 
ныууадзæм, аг сыл æрфæлдахгæйæ, ома, уый бын сæ бафснайгæйæ. 
Ничи сæм бавналдзæн, уырны нæ. Фæсхæст та ам ногæй ...

– Уæды куывдмæ дæуæн дæр дæ мысайнаг дыууæ туманы цæттæ 
уыдзысты, нæ?

– Йарæби, Батыр, æрæгмæ мын загъдæуыд куывды уац, æмæ... 
Мæнæ – гъа, дыууæ туманы ныр дæр дæттын абоны тыххæй дæр æмæ 
фидæны – нæ фæуæлахизы фæстæ куывдæн дæр, – æмæ йæ алыварс 
аракæс-бакæс кодта, æцæгдæр, кæмæ ратта йе 'хца, уый агурæг-æвзарæг.

– Рамазанмæ сæ ратт! – Батыр æм æххуысмæ фæрæвдз. – Уæддæр 
та сыхæгтæ стут. Уый та сæ йæ фыд Мухтарæн бавæрын кæндзæн...

Ибрæгим йæ сæр фæкъул кодта, тынг хорз, зæгъгæ. Стæй йæ 
фæрсæг цæстытæ Хадзы-Муссæмæ сарæзта – ома, сæ фæндон 
Хъазмæхæмæтимæ дыууæ лæгæй разыйы дзуаппы аккаг у, æви куыд...

– Æз разы дæн, – цæстæнгасæй йæ бамбæрста уый, азылд 
лæппутæм. – Асæхмæт, ды сæ фæтæг, афтæмæй гæрзæхсæн кæрдæджы 
дæрзæг уидæгтæй ныхсут аг, дон дзы рафыцын кæнут раздæр, стæй 
цæнд амад скæнут сыгъдæгæхсадæй иннæ мигæнæнтæ дæр, æмæ сыл 
аг ныффæлдахут, уый сæрыл та суанцъæт. Уæвгæ та абоны лæппутæ не 
стут – амонын уын ницы хъæуы бæлвырд-бæстонæй, сарæхсдзыстут... 
Ды та, Хъазмæхæмæт, ардæм æппæтæй æввахсдæр цæрыс æмæ – куыд, 
еблуагъæ нæ зæгъыс?

– Зæгъын бæгуыдæр! Кæд ды, Мустæ, хъазгæйæ, къахгæйæ дзурыс, 

уæддæр. Табуафси, чи нæ рацæуа! Кæд махмæ нæ саккаг кæнат, уæд та ме 
'мцæхæрадон сыхæгтæ Кодзыртæм – се 'нахъом, фæлæ ныридæгæн дæр 
лæджыбындзæфхад Саукуыдз мæнæн фæдзæхста, Мустæйæн, дам-ма-иу 
зæгъ, цуанæй æд егар куыйтæ мах иувæрсты куы никуы аивгъуыдта, 
уæд, дам ын ныр фæскуывд фысымæн нæ бæззæм... Джеоргуыбайы, 
дам, иу дзаг фынгæй хæдзари-хæдзар иннæ дзаг фынгмæ куы фæцæут!..

– Зонын уыцы лæггаджы! Рæстытæ дзуры... Гъемæ уыдонæн дæр 
æмæ сымахæн, Кцойтæн дæр, раттæд Хуыцау. Йæ зæрдыл Хуыцауæн 
хорзæй лæуу, Хъазмæхæмæт. Къахгæ дæ кодтон хъазгæмхасæнты, 
æцæгдæр. Фæлæ ныр рæхджы æцæг хъазæн-худæн-зарæн æмæ кафæн 
бонтæ – æнæкъæмдзæстыг цины бонтæ цы скæна, уый нын йæ цæст 
Дунейы Фарнæн бауарзæд. О, Энвер, æмæ мын уыцы арвыдзаг 
бæрæгбоны кафт та цы схонис?

– Танец нарта-победителя! – йæ пафосон дзуапп рагæй цыма цæттæ 
уыд, уыйау æй ракъæрцц ласта уый дæр.

 – Гъемæ Хуыцау демæ сразы уæд!
Æвзонг омменгæнджытау æмхъæлæсæй ныхъхъæр ластой:
– Оммен, Хуыцау!
Обауы дæлфæдтæм фæзгонды уæрдонвæндагмæ куы 'рцыдысты, 

уæд Барис Хадзы-Муссæйы куырæты дыс раивазæгау кодта:
– Чысыл ныхасмæ мæ хъæуыс – хъусæй-хъусмæ. Ауыстæн-

Хуыцауыстæн, знаг мын ничи у ам, иуæй дæр дзы нæ зæгъдзынæн, 
æууæнк ыл нæй, зæгъгæ, фæлæ, дам, дæ сусæг ныхас де 'фсымæрæн 
дæр ма ракæн...

Хадзы-Муссæ бахудт æнæбары худтæй:
– Фæлæуу, фæлæуу! Æмæ дын уæд æз та чи дæн? Исты сих? Мæныл 

цы боны хорзыл æууæндыс дæ сусæггæнинаг ныхас?
– Уымæн æмæ йæ зонын, чи дæ æмæ цы дæ, цахæм, де 'взаг 

æддæкъах кæй нæу, уый дæр фехъуыстон...
– Де 'ууæнчы тыххæй дын бузныг зæгъын, æцæг дæ курын: кæд 

исты ахадгæ сусæгтæ зæгъинаг дæ мæнæн, уæд фæлтау нæ хъæуы – 
уæз мын уыдзæн æмбæхстæй сæ хæссын, æмцæдис фæуон демæ, уый 
та дыууæйыл у...

– Ды цы нæ зоныс æнæ мæн зæгъгæйæ дæр, ахæмæй дзы ницы ис. 
Сымахау мах дæр цæрæг хæдзар уыдыстæм æмæ стæй... Хорз, цы уыд, 
уый æрцыд, аивгъуыдта, фæуæд: Терк æй аласта. Фæлæ мæнæ цæуæм 
хæстмæ, нæ риуыгуыдыр нæмгуытæм даргæйæ кæм тох кæндзыстæм 

фыдæлты кад æмæ намысыл, сæ уæзæгыл æмæ афтæ дарддæр – хорз 
сыл цыд абон нæ ныхас. Фæлæ та, Ауыстæн-Хуыцауыстæн, кæмдæр 
зæрдæ фæдис сисы: куы ныффалгæрон кæнæм уыцы æнаккæгты, уæд 
та фæстæмæ ахæм зарджытæ нæрдзæн, зæгъгæ, колхозмæ, колхозмæ, 
лæппутæ æмæ чызджытæ? Уый –хъæлæсыдзагæй. Фæсаууонмæ 
та мæстæйхæлæн: колхозы кус, дæ фарсыл – къус, дæ тъæнгтæ дæ 
фæрстыл хус, дæ иу фæлмæн ран та дын æндæр цыдæр сусхъæдæй... 
– æмæ Барис фæрсæгау дæр нæ, фæлæ раст къахæгау-джигулгæнæгау 
нымдзаст Хадзы-Муссæйы 'рттиваг – цытæ йын дзырдта, уыдоны 
ирдæй æрттиваг цæстытæм.

– Арф уал ныуулæфон, Барис, стæй дын уæд исты нывыл 
дзуапмæ кæд сарæхсин... Хуыцау ма зæгъæд, æмæ дæ ахæм сагъæс 
дзырдыскъæфтæй искæй æфхæрæг хъустыл æрцæуа. Ныр дæ 
сирвæзтысты, æмæ сæ фæстæмæ аныхъуыр, æз дæр ахæмæй ницы 
фехъуыстон. Дызæрдгуытæгæнæг лæг æмбисыл саст хъару у, знаг 
æм бынтон цыфыддæр знаг нæ кæсдзæн. Афтæмæй та у! Уымæн у, 
æмæ йæм ничи арвыста мах цард фехалынмæ, æмæ нын уый нывгонд 
у, уый зæрдæзæгъгæ цард рацаразын. Æз æрдæбон мæлдзыджыты 
губаччы кой уæгъды не скодтон...– Цæмæндæр Хадзы-Муссæ йæ 
цæстытæ ацъынд кодта, йæ ных галиу къухæй, цыма ахсджиаг цыдæр 
æрымысыныл архайы, уыйау асæрф-асæрф акодта. Схуыфæгау та 
кæнгæйæ, загъта:

– Бирæ алыхуызон хабæрттæ ауад мæ цæстытыл – нæй, нæ сæ 
аласта Терк, нæ рох кæнынц, нæ! Фæлæ цæугæдонæн куыд нæй 
балхынцъытæгæнæн, афтæ рæстæг бацауазын дæр Хуыцау нæ загъта. 
Стæй йæ нæ ирон фыдæл дæр – зондджын æмæ быхсон-фæразон 
фыдæл дæр – раджы куы скарста, зæгъгæ, бон цæуы æмæ фарн хæссы. 
Æмæ уыцы фарнæн дæ колхоз дæр цæлхдур нæ уыдзæн абон уа – 
райсом уа. Æцæг алцыдæр сæрибар адæмæн сæхицæй аразгæ уыдзæн. 
Æмæ немыцы хъавд та нæ сæрибармæ у, нæ райгуырæн зæххыл нæ 
бар дарынмæ-цæуынмæ. Цы советон адæм стæм, иронæй-æппæтæй, 
уыдон немыцы цæсты лæгтæ не сты! Стæй хъуыды кæнынхъом дæр, 
царды хуыздæр цы у, уый равзарынхъом дæр! Нæ сойджын зæххыл 
цæрыны аккаг. Æмæ ма уый кæд нæу æфхæрд, йæ фыдæн фыртæн чи 
бæззы, уымæн, уæд... уæд... Фæсхæст æндæр зарджытæ кæй хъуысдзæн 
Елберды обаумæ дæр, уый та æнæмæнг у. Фæлæ сæм æппæт дзыллæйы 
дæр цæмæй бафæнда хъырнын, фæрссаг кæнын, ууыл та мæнæ дæу 

æмæ мæн бацархайын хъæудзæн. Тæрсыс хæстмæ цæуынæй? Нæ 
тæрсыс. Уæдæ фæсхæст цардæй куыд хъуамæ схъиуæм?.. Хорз дын 
фæдæн, и, и?

– Хорз мæм дзы æрлæвæрдтай. Ницы уал зæгъын – мæ бæсты, цы 
кард, цы гæрахгæнæн мæм æрхауа, уыдон дзурдзысты. Стæй та уæд 
фенд амондзæн... Нæ йæм уыд, нæ, æцæгдæр, хъулон хонæг немыцагмæ, 
гъемæ... Цæй, ууыл мæ ныхæсты нук сæхгæдтон...

– Омæ – фæуæд. Æрмæст иу фæдзæхстау ныхас: де 'мном саби дæр 
– дæ фарн фынæй, фæлæ мæ хъæбул дæр – дæу хъахъхъæнинаг кæй у, 
уый дæр дæ зæрдыл лæууæд! – æмæ Хадзы-Муссæ йæ галиу къухæй 
æрбалвæста рæвдаугæ 'лвæстæй Барисы.

Æмæ дын йæ буары хъарм куы банкъардта, йæ нуæрттæ æнæбары 
дæр куыд ахъандзалгонд сты Барисæн, уæд дын...

Уæд дын, чысыл ма бахъæуа, æмæ йæ ма бафæрса, хæстоны 
фæндаджы сæргъыл æм зынтæй быхсæндæр, зынуромæндæр цы 
уавæр кæсы æнæсхъæрзгæйæ, зæгъгæ. Фæлæ ферхæцыд, уымæй 
размæ дæр уыдæттыл æнæ хъуыдыгæнгæ нæ уыд æмæ сыл ныр ногæй 
фæлгæсæгау кодта, зæрдæйы риссæгтæй сæ 'взæрста, стæ-ма, дудагдæр, 
арфдæр схъæрзт уæ кæцы сайы, зæгъгæ.

Тæхудиагдæр схона, стæй зæрдæкъахтдæр, бинонтæ, цотджын чи 
нæма у, уый мидуавæр, æви адджын бинойнаг æмæ схæссинаг-срæзинаг 
хъæбултæ кæмæн рантыст, уый бынат уа тæригъæддагдæр?.. Фыццаг 
уавæрон дзурдзæн йæхицæн, йе ’нæрайы хъысмæт фæлгъаудзæн 
Хуыцауæн, æвгъау дæн æвæдæй Æцæг дунемæ фæцæуынæн, усгур ус 
кæм нал куры æмæ чындздзон чызг чындзы кæм нал цæуы, уырдæм, 
зæгъгæ. Бинонтæ дарынхъом су, цардбæллон дугмæ схæццæ у, фæлæ дæ 
номыл иу билцъ ма баззайæд дæ фæстæ, дæ ном дын дæ фæстаггæттæм 
нымдгæнгæйæ, аргъуыцгæнгæйæ чи адæтта!..

Дыккаг та , йæ тæккæ цардбаргæ дуджы, йæхи хъæрзгæ-
удхаргæнгæйæ 'нкъардзæн туглæсæнтæ хæцæны иудадзыг сагъæссагæй: 
куыд у йæ цард æнæ уый та йæ Хуыцауы лæварæн? Ничи йын зилын 
кæны йæ тыхст-уырыд сæр алы зæрдæвæрæнтæй-ныфсытæй, алы 
сойсæрст, мыды тылд фæныхилæнты фæрцы  – иу æмæ сæ дыууæ 
бафæстиат уыцы богъгæндтæй алы 'фсæнттæй фæсфронты, кæйдæр 
æвзонг устытæм мондагæй мæлгæйæ. Уый дæр дзы уыдзæн, ахæм 
мæт, фæлæ...

Фæлæ сæйраджы-сæйрагдæр утæхсæн та дæ рæзинаг-хæссинаг 

туджы 'ртахыл у – дæ хъæбулыл: куыд дары йæхи, цытæ дыбал-дыбул 
кæны, баба дæр ын ис, фыд ома, уый кæд æмæ куыдæй базондзæн, æви 
йæм сидзæры æлгъыстаг цардцæрæнбон кæсы 'нхъæлмæ?..

Уæ, ме скæнæг-ме сфæлдисæг Хуыцау! Къæйныхты æмрæнхъ мæ 
ма банымай, фæлæ Дæ фарн Дæуæн дæр фынæй:

– Ныр ногусджынæн, лæппын фыдæн куыд зын вæййы йæхи йæ 
бинойнаджы адджын хъæбысæй хи атонын æмæ хæстмæ – хæстмæ! – 
фæцæуын, уый та чи 'мбары зондæй дæр æмæ зæрдæйæ дæр?!

Къæхты бынæй ныуулæф – схъæрз, уæддæр дын нæ фенцондæр 
уыдзæн. Æрмæст та уæддæр нæлгоймаг дæ, æмæ дæ хæс у, лæгау лæг 
цæмæй уай цыфæнды лæгæвзарæнтæ-уавæрты дæр, уый.

Хæс! Æнæмæнгæй фидинаг.
Хъарусаст, хъарурдæг дæ кæндзысты ахæм зæрдæхсайæнтæ тохы 

цæхæр арты, æмæ сæ уæдæ развæлгъау аиуварс кæн, хъодыгонд 
фæуæнт! 

Кæнгæ хъæлдзæгæй фæдзырдта Барисмæ:
– Нæхи Хуыцауыл бафæдзæхстæм, æмæ нын Уый цы тæрхон 

рахæсса, ууыл нын дыууæ зæгъæн нæй...
Зæхх дæр æмæ арв дæр хъусæй лæууыдысты: нæдæр, йæ ныхæстимæ 

разы кæй сты, уый æвдыстой, нæдæр сыл уый бæрæг дардта, æмæ сæ 
зæрдæмæ цыдæр кæй нæ цæуы...

Уыдзæн ма

ÆЛБОРТЫ Беллæ

ÆГЪГЪÆД ФÆУÆД ЦЪÆХДЗÆСТ
УАЛДЗÆГЫЛ ЗАРЫН

ÆВЗОНГАДЫ ХЪÆЛÆС

Кæйдæр хъæлæс мæ хъустыл уайы,
Зæланг у уадынау æхцон,
Куы мæм зæххон зæлтæ фæкæсынц,
Куы та – алæмæттаг, æрвон.

Цымæ, кæй хъæлæс у, фæзæгъын,  
Мæ удæн чи кæны кæлæн, 
Фæсвæд мæм чи дзуры мæ номæй,
Æви… мæ адыл кæд нæ дæн…

Фæнды мæ, азгъорон йæ размæ,
Фæлæ фæхъус вæййы уæдмæ.
Мæ мидхъæлæс мæм кæд ысдзуры, 
Фæкæсы афтæ дæр лæгмæ.

Хуызивæгау мæстæй мæ марыс,
Æви дын удау нæй уынæн.
Уый ме ‘взонгад куы дæ, мæ хурдзаст,–
Дæхимæ хоныс дардæй мæн.

Цæмæй нæ буц кæна цъæх уалдзæг,
Æз дæр æмбал ын уон дæуау,
Тæхуды, базыртæ тæхынæн
Зæххыл кæмæн радта Хуыцау!

Бæргæ ма раздæрау куы уаид
Рæвдыд уæлмонцадæй мæ уд.
Ныууадз… мæлæт бонмæ уыдзынæн
Мæ зæры бонтимæ хъæрмуд.

 Ёртё ёмдзёвгёйы

2. 11. 2021

НЫХАС МУЗÆИМÆ

Фыццагау нал дæн зарынæн, мæ музæ,
Зæлбыд рæнхъытæ сфæлдисон цæмæй,
Мæ лирæ, загътон, сауындзон нæ къулыл,
Хæрзбон зæгъæм нæ кæрæдзийæн, цæй!

Тæрсын, мыййаг, куы нал фæтаса иубон
Æмдзæвгæтæ ныффысынмæ мæ къух.
Фæлмæн зæрдæ сфæлмæцыд æрвылбон
Йæ буц æвзонгад мысынæй æдзух.

Мæхи хуыдтон-иу уалдзæгæн йæ фаззон,
Æз уарзты монц æлутонау нуæзтон,
Сæрдзæг мæ сæрыл доны чызгау хастон,
Мæ рухсамонд дæ цæстыты уыдтон.

Æгъгъæд фæуæд цъæхдзæст уалдзæгыл зарын,
Æгъгъæд мын фод сырх мæтæджы хæрздæф,
Фæци мын фаг, сырх дидинджытæ тонгæ,
Цъæх уыгæрдæнты сусæны æнтæф!

Нæ, нæ, нырма хæрзбон дын æз нæ зæгъын,
Нæ комы зæрдæ ‘нкъард бонтæн сæттын,
Дæ хъæлæс суадз, мæнмæ дæр кæд æрцæуид
Дæ зарынмæ мæ лирæйыл цæгъдын.

Ды дæ мæнæн мæ рухс уалдзæг, мæ амонд,
Сырх мæтæджы хæрздæф мæнæн кæныс,
Ды ме ‘взонгады хæлдих дæ, йæ фаззон,
Цы дын зæгъон, мæ зæрдæмæ цæуыс…

2. 11. 2021

МÆ ЗАРÆГ

Æз зарæг снывæзтон зæлаив
Æмæ мæхицæн загътон, цæй,
Æрцамонон мæ лирæ ногæй, – 
Æхцондæр удæн ницы нæй!

Мæ зарæджы мæнмæ фæзыны,
Зæрин тынтæ нывæндгæ, хур.
Мæйрухс æхсæвтæ дзы фæуынын,
Ыстъалыты тыбар-тыбур.

Куы та мæ зарæджы æз фенын
Рæсугъд хæрздæфгæнаг мæтæг,
Мæ цæстытыл цыма нæ уайы,
Фæлæ у ‘нæмæнгæй, æцæг.

Мæ зарæгæй мæнмæ фæхъуысы
Хæххон суадоны хæл-хæл,
Зæливылæнтау æм куы хъусай,
Нæ кæны зæрдæ уæд мæтъæл.

Цъæхбазыр уалдзæг нæм æртахти, –
Æрмæст ыскæн мын ды йæ кой,
Æмæ та, гъæйтт мардзæ, мæ лирæ,
Йæ тæнтæн нал вæййы æнцой!

Зæливылæнтæ зæлынц дардыл,
Нæй хъæлдзæг зарæгæн кæрон,
Æз дæр та ‘рцагайын мæ лирæ,
Цæуылнæ, уд куы уа рæмон!..

2. 11. 2021

ЦЫБЫРТЫ ЛЮДВИГ: 90 АЗЫ

КУРДИАТ ÆМÆ ЛÆГДЗИНАДÆЙ 
ÆХХÆСТ ЦАРДВÆНДАГ

Кад æмæ радимæ сæмбæлд зындгонд ахуыргонд, политикон æмæ 
æхсæнадон архайæг ЦЫБЫРТЫ Людвиг йæ 90 азы юбилейыл. Бирæ 
арфæйаг хъуыддæгтæ саразын ын бантыст йæ райгуырæн Ирыстон, 
йæ уарзон дзыллæйæн. Хъысмæты фæзилæнтæ-иу хатт афтæ цæхгæр 
рауадысты, æмæ-иу адæймаджы исдуг нæ бауырныдтаид, ног æмæ 
ног фæлварæнтæн ныббыхсдзæн, радон хатт хорздзинæдтæ саразд-
зæн, уый. Фæлæ-иу сарæхст разамонæджы курдиат æмæ æвæджи-
ауы адæймагон миниуджыты руаджы æмæ уымæ гæсгæ абоны онг 
дæр у æхсæнадæн лæггадгæнынхъом. Хуссар Ирыстоны паддзахадон 
педагогон институты (уый фæстæ – университеты) цы 25 азы фæку-
ыста, уыдонæй 22 азы уыд историон-филологон факультеты декан, 
уый фæс тæ сси, кусджытæ сæхæдæг кæй равзæрстой, фыццаг ахæм 
ректор. Уæд æмæ фæстæдæр æнтыстджынæй аххæссыд гуманита-
рон зонады бирæ къабæзтыл (этнографи, рагон, астæуккагæнусон 
æмæ ногдæр истори, адæмон сфæлдыстад æ.а.д.) æмæ дзы алкæм 

дæр снывæзта ахсджиаг, цалдæргай хæттытæ рацæуæг куыстытæ, 
æдæппæт – 40 чиныгæй фылдæр. Уæдæ йæ дзыллæ Хуссар Ирыстоны 
Сæйраг советы сæрдары æмæ фыццаг Президенты бынæттæм куы 
æрцагуырдтой, уæддæр æдæрсгæ æвæрдта ныртæккæйы хæдбар 
паддзахадæн бындуртæ. 
Историон наукæты доктор, Уæрæсейы æрдзон зонæдты акаде-

мийы æцæг уæнг, Абхазы æмæ Цæцæны зонæдты академиты кадджын 
академик, Уæрæсейы æмæ Цæгат Ирыстоны наукæты сгуыхт арха-
йæг, Хуссар Ирыстоны Уæлдæр скъолайы сгуыхт кусæг, Хетæгкаты 
Къостайы номыл паддзахадон премийы лауреат – уыдæттæ бирæ 
ордентæ æмæ майдантæй хорзæхджынгонд юбилярæн æрмæст йе 
‘нтыстыты хæрз чысыл хайы æвдисæнтæ сты. Куыд рауадысты 
йæ царды фæндæгтæ, цы йын фæци зонды хос, цæмæн хъавыд Иры-
стонæй ацæуынмæ, цæмæй райы абон йæ зæрдæ æмæ йæ цы тыхсын 
кæны? Æппæт уыдæтты тыххæй фæрныг хистæр дзуры журнал 
«Мах дуг»-ы кæсджытæн.        

– Людвиг, зæрдиаг арфæтæ юбилейы кадæн! Зæгъ-ма, дæ хор-
зæхæй, 90 азы – уый бирæ у æви гыццыл?

– Иуæй мæм бирæ кæсы, иннæмæй та, рæстæг куыд атахт, уый дис-
саг у. Цыма æппæт хабæрттæ дæр знон цыдысты. Уæвгæ та уыйбæрц 
фæцæрын æнхъæл никæд уыдтæн.

– Чи кæнæ дын цы фæци бирæ цаутæй æмæ фæзилæнтæй хъæз-
дыг стыр цардмæ фæндагамонæг?

– Мæ сывæллоны бонтæ Ирыстоны Хуссары Зары хъæуы арвы-
стон. Хъæуы та æнцад бадæн нæй, хъуамæ æдзух исты змæлай. 14 азы 
мыл цалынмæ сæххæст, уæдмæ уым банкъардтон куысты фыдæбон. 
Дыууæ хистæр æфсымæры мын уыд. Сæ иу, Цыбырты Иван, йæ азтæ 
æххæст нæма уыдысты, афтæмæй йæ хæлар, фæстæдæры зындгонд 
поэт Асаты Реуазимæ Фыдыбæстæйы Стыр хæсты быдырмæ бар-
хийæ ацыд. 1943 азы фæмард Краснодары крайы, ныгæд у станицæ 
Новодмитриевскаяйы. Йæ ацыдæй дыууæ къуырийы фæстæ мæ иннæ 
æфсымæр Сограт, хъæдæй суг ласгæйæ, суазал æмæ амард. Уыдонæн 
æмæ сæ хойæн сæ мад Бестаутæй уыд, сидзæртæй хæрзчысылæй 
баззадысты, æмæ уæд мæ фыд Алексей æркодта мæ мад Тедионы. 
Дыууæ мадæй уыдыстæм цыппар æфсымæры æмæ фондз хойы, æмæ 
нæ дыууæ хистæры куы фæхъуыдысты, уæд 10-аздзыдæй хæдзары 
хистæр нæлгоймагæн аззадтæн (нæ фыд Цхинвалы куыста, æмæ-иу 

æдзух уым уыд). Цæхæрадонмæ кастæн, колхозмæ ме ‘ххуысы хай 
хастон, гутон-иу акодтон, хъæдмæ сугмæ галтыл цыдтæн, уæндгæ 
дæр-иу нæ кодтон, афтæмæй. 

Уыдæттæ уый тыххæй дзурын, æмæ мын цардмæ фыццаг фæндаг-
амонæг фæллой сси. Аст къласы каст нæхи хъæуы фæдæн, æмæ мæ уый 
фæстæ, ногæй æстæм къласмæ Цхинвалы скъоламæ раивтой. Махмæ 
ирон скъола уыд, æмæ мын ныр ам уырыссаг æвзаг мæ сæрыл куырой 
разилын кодта. Нæ ахуыргæнæг уыд Советон Цæдисы Хъæбатыр Хъо-
цыты Къостайы чызг Лидæ. Гъемæ мын диктанты фæстæ мæ куыст 
сæрмагондæй фæнысан кодта – сырх чернилæ дзы фылдæр уыд, алы 
ныхасы дæр – дыууæ-æртæ рæдыды. 

Фæлæ куыстуарзаг, зындзинæдтыл фæлтæрд кæй уыдтæн, уый 
мын ам дæр феххуыс. Рауагъдон къласмæ ме ‘мгæртты сæййæфтон, 
æмæ мæнæ, уыдонæй цалдæры бафæзмгæйæ, «Цветмет»-ы студент 
сдæн. Кадджын уыд, рæсугъд уæлæдарæсы цыдыстæм, стипенди 
дæр дзы хорз фыстой. Фæлæ мæнæ замана – мæ зæрдæмæ тынгдæр 
истори цыд, æмæ техникон уæлдæр ахуыргæнæндоны мæхи хорз не 
‘нкъардтон. Иу семестр куыд сахуыр кодтон, афтæ фæрынчын дæн, 
æмæ мæ кæд дыккаг аз фæстæмæ истой, уæддæр ацы институтмæ 
нал бацыдтæн. Зондагур рараст дæн Ирыстоны Цæгатмæ, Педагогон 
институты ректор, ме ‘рвад Цыбырты Христоформæ. Йæ дзуапп 
уыд бæлвырд æмæ бæстон: «Ахуырмæ – историон-филологон фа-
культетмæ».

Мæ ныфс ыл даргæйæ, фæлварæнтæй дыууæ къуырийы раздæр 
рацыдтæн Дзæуджыхъæумæ. Фæндаг Гуырдзыстоныл цыд, æмæ тынг 
зынтæй æрхæццæ дæн. Бацыдтæн институтмæ, æмæ дын мын, Хрис-
тофор æнæхъæн мæй Мæскуыйы уыдзæн, зæгъгæ, куы зæгъиккой. Цы 
ма фæуыдаин, уый нал зыдтон – иннæ фæлварæнтæм мæ ныфс хастон, 
фæлæ уырыссаг æвзагæн цы хъуамæ кодтаин?! 

Уæд дын мын хæрзгæнæг фæци, æмæ мын загъта, фæлварæн чи 
исдзæн, уыцы Михаил Корниенко ме ‘рвад ректорæн стыр аргъ кæй 
кæны. Мæ сæр уый æрцахста, æмæ йæм хæдзармæ бацыдтæн. Уыцы 
уæндонæй йын афтæ куы бакæнин: «Меня прислал Христофор Тади-
озович. Сказал, что уезжает в Москву и попросил обратиться к вам 
от его имени». Мæ мыггаг ма мын куы базыдта, уæд æй мæ ныхæстæ 
æххæстæй бауырныдтой. Баххуыс мын кодта, æмæ «цыппар» райстон. 
Иннæ фæлварæнтæ мæхи хъарутæй ноджы хуыздæр радтон, æмæ сдæн 
Цæгат Ирыстоны паддзахадон педагогон институты историон-фило-

логон факультеты историон хайады студент. Уый фæстæ кæддæр, 
Христофоримæ куы бахæлар стæм, уæд ын ацы хабар радзырдтон, 
æмæ фæхудтыстæм. 

Институты цыппар азы сахуыр кодтон, æмæ тынг сырæзтæн. 
Уырыссаг æвзаг дæр уыйбæрц базыдтон, æмæ мыл ме ‘мбæлттæ 
нал худтысты. Уыимæ, фыццаг курсæй фæстæмæ уыдтæн старостæ, 
дыккаг курсы та ма мæ равзæрстой факультеты фæскомцæдисонты 
секретарæй. Фондз фондзыссæдзæй дзы фылдæр уыд студенттæ нæ 
факультеты! Æртыккаг æмæ цыппæрæм курсы уыдтæн фæскомцæ-
дисон комитеты дыккаг секретарь. Фыццаг секретарь уыд диссаджы 
хорз адæймаг, фæстæдæры спорты историк Гаджиты Сергей. Нæ иннæ 
зындгонд ахуыргонд Къомайты Риммæ уыд фæскомцæдисы Ленины 
райкомы секретарь, æмæ иумæ куыстам, хæларæй цардыстæм уый 
фæстæ дæр. 

– Ома, институты сфæлтæрдтай, куыд разамонæг.
– Æнæмæнг. Каст æй фæдæн сырх дипломимæ, æмæ мæ бон уыд 

æртæ хорз къабазæй иу равзарын. Нæ профессор Тотойты Михал 
мын аспирантурæмæ рекомендаци ныффыста. Институты баззадтæн, 
зæгъгæ, уæд та мæ сæвæрдтаиккой фæскомцæдисы фыццаг секретарæй, 
æмæ ма лекцитæ дæр кастаин. Уæдæ мæм, ахуыр дæр нæма фæдæн, 
афтæмæй Цæгат Ирыстоны фæскомцæдисы обкомы фыццаг секретарь 
Айдарты Георги бадзырдта æмæ загъта: «Бакодтам дæ нæ президиум-
мæ. Куыддæр дæ диплом райсай, афтæ мæнмæ кусынмæ рацу хайады 
сæргълæууæгæй. Дарддæр та – дæ хъару æмæ дæхæдæг».

Алцыдæр цыд уымæ, цæмæй ам, Цæгаты, баззайон. Фæлæ ма фыц-
цаг курсы ахуыр кодтон, афтæ мæ фыд амард, æмæ мæ мад æнахъ-
ом сывæллæттимæ иунæгæй тухи кодта. Уымæ гæсгæ, йæ къух ын 
иучысыл уæддæр фæрог кæныны охыл, 1956 азы кусынмæ нæхимæ 
рацыдтæн. Райдайæнты уал афæлвæрдтон исты фыссын. Уый размæ, 
историон кружочы архайгæйæ, фæуæлахиз дæн студентты куыстыты 
горæты æркасты. Фыццаг уырыссаг революцийы азты Цæгат Иры-
стоны аграрон змæлды тыххæй доклад ныффыстон Дзанайты Акимы 
разамындæй (йæ чызг Дзанайты Аллæ абон у Тугъанты Махарбеджы 
номыл аивадон музейы директор). Уый уæд Наукон-иртасæн институ-
ты ахуыргонд секретарь дæр уыд, æмæ мæ докладæн æрмæг агурынмæ 
уырдæм архивмæ бакодта. Фыссын дæр уæд райдыдтон, æмæ йæ уымæ 
гæсгæ дзурын. Горæты хуыйæн фабриктæй иуы мæ пропагандистæй 
баурæдтой. Къуыри иу хатт дзы-иу политинформаци кодтон. Гъемæ 

мæм газет «Æрыгон коммунист»-æй æрбацыд Михаил Авдиенко: 
«Хъæуы æрмæг пропагандисты куысты тыххæй». Никуы фыстон, 
зæгъгæ йын куы загътон, уæд мын ныфсытæ авæрдта: «Куыд зоныс, 
афтæ бацархай». Иу къуырийы фæстæ æрмæг газеты рацыд. Бынæй 
дзы фыст: «Л. Чибиров, студент 2 курса». Фыццаг хатт мæ   мыггаг 
мы  хуы р   гондæй федтон! Журналист мæ фыстытæ æндæрхуызон раца-
рæзта, фæлæ ма уæддæр мæнæй амондджындæр чи уыд! Газет цалдæр 
мæйы мæ дзыппы фæхастон. Ныр дæр уыцы уацхъуыд мæ архивы 
æвæрд у, бирæ хорз æнкъарæнтæ мæм æвзæрын кæны. 

Ацы фæлтæрддзинад мæ, нæхимæ куы ‘рцыдтæн, уæд сразæнгард 
кодта Фридрих Энгельсы юбилеймæ æрмæг ныффыссынмæ. Уырыс-
сагау, фæлæ йæ хæсгæ журнал «Фидиуæг»-ы редакцимæ бакодтон. 
Йæ редактор Дзаттиаты Георги, абон нæ хуыздæр археологтæй иу 
– Дзаттиаты Русланы фыд – мын афтæ: «Ирон лæппу нæ дæ? Куыд 
зоныс, афтæ иронау ныффысс æмæ йæ æрбахæсс». Ныффыстон æй, 
æмæ мыхуыры рацыд. Уæдæй фæстæмæ журналмæ иронау фыстон.

Афтæ рауадысты мæ царды фæндæгтæ йæ райдианы. Мæ ныха-
сы мæ фæндыд, куыд гæнæн ис, афтæ фылдæр хорз адæмы нæмттæ 
æрымысын, фæлæ се ‘ппæтыл кæм аххæссыдтæн. Бузныг сын уæд…

– Абайты Васо-иу дзырдта, Хуыцауæй йын бирæ цæрæнбон, 
хистæртæ-иу ын кæй арфæ кодтой, уый тыххæй кæй лæвæрдæ-
уыд. Дæуæн дæр, куыд бамбæрстон, афтæ, уыцы ныхæстæ дæ бон 
зæгъын у…

– Бæгуыдæр. Æдзух мæ алыварс хорз адæм уыд, æмæ уымæй 
амондджын дæн. Васоимæ та йæ царды фæстаг 25 азы тынг æввахс 
уыдыстæм. Карæй – кæрæдзимæ дард, фæлæ нæ уый ницы хъыгдардта. 
Хуссар Ирыстоны йын хæдзар дæр сарæзтам, уым-иу æмбæлдыстæм. 
Æппæт хабæрттæ ныффыстон чиныджы дæр.

Иухатт хъæуы нæхимæ бадтыстæм, æмæ ахæм экспромт загъта: 
«Мæ зæрдæ фыр цинæй ныззары – уый Цыбыры-фырт нын рай гуырд 
Зары!» Бирæ цыдæртæ дзы райстон мæхицæн, куыд хистæр æмæ 
ахуыргондæй дæр. Уый нæ, фæлæ-иу арæх, исты хъуыддаг аразгæйæ, 
ахъуыды кодтон: «Васойы зæрдæмæ мын ацы хабар фæцæудзæн?» 
Йæхæдæг дæр мыл тынг æнувыд кæй уыд, уымæн æвдисæн – йæ 
фыстæджытæ. Ныммыхуыр сæ кодтон уыдон дæр. Уæдæ «Ирон этно-
графион энциклопеди» саразыны хъуыды дæр уый кабинеты сæвзæрд. 

Куыд ахуыргондæн, афтæ та мын тынг баххуыс сты мæ иннæ хис-
тæртæ. Историон наукæты кандидаты диссертаци ныффыстон акаде-

мик Георгий Читаяйы разамындæй. Уæдæ мын иннæ стыр этнограф-
ахуыргонд – профессор, Гуырдзыйы ССР-йы Наукæты академийы 
уæнг-уацхæссæг Алексей Робакидзейы хуызæн лæггад та, мæ фыды 
фæстæ, æвæццæгæн, ничи бакодта. 

Хъуыддаг уый мидæг уыд, æмæ кандидатон диссертацийы фæстæ 
мæхицæн скарстон, уый мын фаг кæй у мæ куысты мидæг. Калачы 
институты цыдæр хъуыддаджы доклад скодтон. Ацæуон, зæгъгæ, афтæ 
мын мæ фидæны зонадон разамонæг загъта: «Цом-ма, иумæ басихор 
кæнæм». Æртæ сахаты ма мын уыд мæ автобусмæ, æмæ рацыдыстæм. 
Фæлæ… чи дæн æз ахæм ахуыргонды цур? Ноджы ма мæм æхца дæр 
æрмæст фæндаггаг баззад. Фæлæ ресторанмæ бацыдыстæм, райстам, 
цы æмбæлыд, уыдæттæ. Æмæ мын загъта: «Докторы диссертаци мæн-
мæ ныффысс». Куыд ын хъуамæ загътаин «нæ»? Сразы дæн. Фæлæ мæ 
зæрдæ – дуры хуызæн, цыбыр дзуаппытæ йын дæттынæй дарддæр 
ницæмæ арæхсын фыр тыхстæй. Уæддæр мæм уыйбæрц æдзæсгом-
дзинад разынд, æмæ официанткæмæ фæдзырдтон. Мæ дзыпмæ рæвдз 
февнæлдтон, цыма дзы исты уыд, уыйау (худы). Мæ «фысым» дын 
фæхъæр кодта: «Руку с кармана! Я приглашал! Вот в Цхинвал приеду, 
тогда ты и отвечай!». Æз «æвæндонæй» мæ афтид дзыппæй мæ къух 
систон. Уый фæстæ нын ацы хабар худæджы хос фæци.

Афтæмæй мын Алексей Робакидзе йæхæдæг куысты пълан скодта, 
«Аграрные культы горцев Северного Кавказа», зæгъгæ, уыцы темæ-
йыл. Æрмæст мæ чиныг рауагъдады пъланы уыд, æмæ йын загътон, 
ууыл уал мæ кæронмæ бакусын кæй фæнды. Уыцы сæрд Цæгатмæ 
æрцыдтæн, кæмттыл фæзылдтæн, æмæ мæ чиныг сцæттæ. Æрмæг æгæр 
бирæ дæр ма рауад. Разныхас мын мæ зонадон разамонæг йæхæдæг 
ныффыста, чиныгæн: «Народный земледельческий календарь осетин», 
зæгъгæ, ахæм ном дæр ма радта (мæхæдæг æй «Осетинские народные 
праздники» схонинаг уыдтæн).

Куыст куыддæр рухс федта, афтæ йын æй Калакмæ ныххастон. 
Арвыстон ма йæ Мæскуымæ, ССР Цæдисы Наукæты академийы 
Этнографийы институты Кавказы хайады сæргълæууæг, профессор 
Гарданты Валентинмæ. 

Иу мæй дæр нæ рацыд, афтæ мæм мæ наукон разамонæг йæхимæ 
фæдзырдта æмæ загъта: «Не обольщайся, но, может быть, нам не при-
дется писать докторскую диссертацию». Æндæр исчи мын иу-дæс азы 
диссертаци фæфыссын кодтаид, уый та загъта, мæ чиныг цæттæ ахæм 
куыст кæй у! Мæскуымæ, дам, диссертаци хъахъхъæнæгæн оппонен-

тæй цæуын, æмæ ме ‘мбæлццон фæу. Уæлдæр аттестацион къамисы 
эксперт Гарданы-фыртимæ, дам, аныхас кæнæм. Хæлæрттæ уыдысты, 
æмæ йæм æцæгдæр бацыдыстæм. Уый уæдмæ мæ чиныг бакаст, æмæ 
загъта, куы йæ рацаразон, уæд æй кæй ис историон наукæты докторы 
диссертацийы хуызы бадæттæн. 

Нæхимæ хæдтæхæгыл тахтыстæм, фæлæ цыма мæхиуыл базыртæ 
базад. Бакуыстам мæ разамонæгимæ иумæ, æмæ 1978 азы диссертаци 
бахъахъхъæдтон. Ныр ахæм хорздзинадæн ферохгæнæн куыд ис?!

Хуссар Ирыстоны сæргъы аст азы лæууыдтæн, æмæ мын уæд та 
тынг баххуыс кодта советон æмæ уæрæсейаг дипломат Борис Пасту-
хов. Мæ фарсмæ балæууыдысты Цæгат Ирыстоны сæргълæуджытæ 
Галазты Æхсарбег æмæ Дзасохты Алыксандр.

Уæдæ мын хорз æмгæрттæ дæр цас уыд… Æфсымæры цард фæ-
кодтам зындгонд нывгæнæг Хъотайты Григори æмæ æвæджиауы поэт 
Бестауты Гиуæргиимæ. Чингуытæ сыл ныффыстон. Арæх æрымысын 
ахуыргонд Сиукъаты Алыксандры, мæ иннæ æмгæртты дæр. Кæуыл-
дæрты дзы очерктæ ис чиныг «Имена»-йы. Афтæ у хъуыддаг – дæ 
алыварс хорз адæм куы уа, уæд дæ цæрын æмæ кусын дæр фæнддзæн.

– Æмæ уæд дæ куыстытæй та дæ зæрдæмæ хæстæгдæр кæцы-
тæ сты?

– Фыццаджыдæр, докторы диссертаци кæмæ гæсгæ бахъахъхъæдтон, 
зонады мын ном чи скодта, уыцы «Народный земледельческий кален-
дарь осетин». Темæ уый фæстæ диссертацитæн Кавказы адæмыхæт-
тытæй бирæты минæвæрттæ равзæрстой, æмæ сын-иу оппонент сдæн. 

Асæй стыр нæу, фæлæ, мæнмæ гæсгæ, ахадгæ у Колыты Аксойы 
тыххæй чиныг. Студентæй йын бакастæн йæ лæгдзинады тыххæй. Йæ 
бирæ бинонтимæ дыууæ къуымы цард, æмæ дзы иу чызджыты скъо-
лайæн радта, уыимæ сæ ахуыр йæхæдæг лæвар кодта. Æрмæджытæ 
мæм бамбырд, афтæ базонгæ дæн амалхъомтæ Колыты Лазæр æмæ 
Леонидимæ. Фæндыд сæ се ‘рвады ном рохуатæй раздахын. Чиныг 
ныффыстон, уыдон æй рауагътой, æмæ адæм Ирыстоны аккаг хъæбулы 
тыххæй базыдтой. 

Æртыккаг æнтыст та схонин ахуыргæнæн чиныг «История южных 
осетин». Ирыстоны стыр патриот, фыссæг Икъаты Владимир мын 
1988 азы загъта: «Нæ сывæллæттæ нæ истори нæ ахуыр кæнынц. Ау, 
нæй нæм, чиныг сын чи ныффысса, ахæм специалисттæ?» Бахъардтой 
мæм йæ ныхæстæ. Уæдмæ Хуссар Ирыстоны педагогон институты 
ректор уыдтæн æмæ, Мæскуыйы командировкæйы уæвгæйæ, библио-

текæты национ скъолатæн ахуыргæнæн чингуытæ фæкастæн. Проект 
сарæзтон, фæсидтæн ма Георгий Тогошвили, Джиоты Мурат æмæ 
Пухаты Къостамæ. Цыбыр рæстæгмæ иумæ чиныг ныффыстам. Йæ 
ныхмæдзурджытæ фаг уыдысты нæхи историкты ‘хсæн, фæлæ сæ иу 
дæр æндæр чиныг нæ бавдыста. Уæды обкомы секретарь Тъехты Юлия 
мын загъта, цæмæй куыст æххæстæй мыхуырмæ бацæттæ кæнæм. 
Равдыстам æй æппынкъаддæр иу-фынддæс ахуыргондмæ, уыимæ 
Абайты Васо æмæ Джусойты Нафимæ дæр. 

Ныр рауадзыны бар та Гуырдзыстоны райсын хъуыд, æмæ мын уым 
хъыцъыдæттæ бануазын кодтой. Уый та, дам ма цавæр Хуссар Ирыстон 
у Гуырдзыстоны зæххыл?! Ирæтты, дам, ам советон хицауад 1921 азы 
æрцæрын кодта, ХIХ æнусы сын истори нæ уыд. Ахæм зондахастимæ 
рецензенттимæ тохы фæстæ – хатдзæг: «Рауадзут чиныг, æрмæст йæ ра-
ныхасы ныффыссут, ирæттæ Гуырдзыстоны зæххыл цæрджытæ кæй сты». 

Куыд хъуамæ сразы уыдаиккам ахæм хъæппæрисимæ?! Уæдмæ 
Советон Цæдис фехæлд, æмæ чиныг мæхи хардзæй Дзæуджыхъæуы 
рауагътон. Уый фæстæ ма – ноджы иу хатт. Ныххастон æй облономæ, 
æмæ 1990 азы сывæллæттæ скъолаты уыцы чиныгæй сæ фыдæлты 
истори ахуыр кæнын райдыдтой. Абоны онг дæр – афтæ. Фæлæ ивд-
дзинæдтæ бирæ æрцыд, афон у ног чиныг саразынæн. Бантысæд не 
‘рыгон ахуыргæндтæн!

– Де ‘мхъуыдыгæнæг ахуыргæндты къордимæ снывæзтай 
«Ирон этнографион энциклопеди», мыхуырмæ бацæттæ кодтат 
«Ирон нартиадæйы энциклопеди» дæр…

– Æнæнхъæлæджы никæд ницы фæзыны. Мæскуыйы куыстон 
мæ «Периодическая печать об Осетии и осетинах»-ыл. Васойы иу 
æнæмæнг федтон. Хицауæй ма куы куыстон, уæд мын загъта: «Сæр-
магондæй мæн тыххæй Мæскуымæ цæуай, уый дæ нæ агурын, фæлæ 
мын ныхас ратт, ам уæвгæйæ, æнæ мæн фенгæ Цхинвалмæ кæй нæ 
аздæхдзынæ». Гъемæ йæм бацыдтæн. Загътон ын, Косвен æмæ бирæ 
иннæ ахуыргæндтæ ирæтты этнографи Цæгат Кавказы адæмыхæттыты 
этнографийæ хъæздыгдæр кæй хуыдтой. Йæхимæ сæ ласта кæддæ-
риддæр. Ныр нæ этнографи «бахуым кодтам», æмæ, цымæ, дзырдуат 
саразыны афон нæма æрцыд? Йæ дыууæ къухыл хæрдмæ схæцыд, æмæ 
цингæнгæ загъта: «Тынг раст зæгъыс!». Хуызæгæн мын радта стыр 
разныхасимæ венгриаг ахæм дзырдуат. Хъыгагæн, тæлмацгæнæг нæ 
разынд, æмæ йæ, Васойы библиотекæ Цæгатмæ куы æрластой, уæд 
уым сæвæрдтон иннæ томтимæ.

Уæдмæ кусынмæ рацыдтæн йæ номыл Цæгат Ирыстоны гумани-
тарон æмæ социалон иртасæнты институтмæ, æмæ директор Кучиты 
Агуыбейæн загътон, дзырдуат кæй кæндзынæн. Фæлæ куыдфæстаг-
мæ энциклопедийы онг сырæзт, æххуысгæнджытæ мын кæй фæзынд, 
уымæ гæсгæ. Йæ рауадзынæн нын баххуыс кодта республикæйы 
уæды Сæргълæууæг Мамсыраты Таймураз. Чиныг рухс федта, Агра-
рон университеты чи цыд, ирæтты уыцы стыр конгрессы рагагъом-
мæ. Балæвар æй кодтой æрмæст кадджындæр уазджытæн. Сихормæ 
куы рацыдысты, уæд… 12 чиныджы фæцыдæр сты. Давын хорз кæм 
у, фæлæ, энциклопедийы авторты ахъаззаджы куыстæн ацы хабар 
ирд æвдисæн у. Куы нæ бæззыдаид, уæд æм чи бацыбæл уыдаид?

Иуцасдæры фæстæ мын мæ хæлар Харебаты Батрадз загъта: «Фæл-
тæрддзинад дæм фæзынд. Ныр дæ Нарты энциклопедийыл бакусын 
хъæуы!» Уæд ма ныхас цыд «Къостайы энциклопеди» саразыныл 
дæр, æмæ йыл абон нæ ахуыргæндтæ бацархайæнт (ис æй, зæгъæм, 
Лермонтовы тыххæй ахæм рауагъды æнгæс скæнæн).

2016 азы Цæгат Ирыстоны Абайты Васойы номыл Гуманитарон 
æмæ социалон иртасæнты институты директор Хъаныхъуаты Зæлинæ 
сразы «Энциклопедия осетинской нартиады»-йыл куыст райдайыныл. 
Арфæйаг хъæппæрис царды рауадзынмæ февнæлдтой бирæ ахуыр-
гæндтæ, уыимæ, –  Уæрæсейы алы рæттæй æмæ фæсарæнтæй дæр. 
Уыцы рæстæг уал æхцайæ æххуыс бакодтой амалхъомтæ Уататы Зелим 
æмæ Уанеты Вадим. Зелим ныр дæр мæ фарсмæ ис – энциклопедийы 
дыккаг том рауадзынæн фæрæзтæ ссардта, ныр архайы, æртыккаг том 
дæр цæмæй рухс фена, ууыл.

Фыццаг том та рацыд РЦИ–Аланийы раздæры Сæргълæууæг 
Битарты Вячеславы æмæ бетъырбухаг амалхъом Цыбырты Аланы 
æххуысæй. Стыр бузныг се ‘ппæтæн дæр! Сæ адæмы аккаг хъæбултæ 
сты, ирон культурæ æмæ зонады рæзтмæ ахъаззаг æвæрæн бахастой, 
æмæ сæ хъуыддæгтæ рæстмæ уæнт!

Чиныг та Ирыстонæн тынг хъæугæ у! Ныр хъуамæ алкæй дæр ба-
уырна, Нарты кадджытæ ирон адæм кæй сфæлдыстой, уый. 

Авд азы размæ та ма рухс федта мæ монографи «Осетинская нар-
тиада». Уым дæр ис бæлвырд æвдисæнтæ, Нарты кадджыты ратæдзæн 
кæм ис, уымæн, æмæ уый нæ сыхæгтæй бирæты зæрдæтæм нæ фæцыд. 
Бузныг рауагъдад «Ир»-æн, æрæджы чиныг ногæй кæй рауагъта, уый 
тыххæй. Ацы хатт – уырыссаг æмæ англисаг æвзæгтыл, æмæ йæ ныр 
дунейы алы рæтты дæр кæсдзысты. 

Алчидæр хъуамæ тырна йæ адæмæн балæггад кæнынмæ. Йæхи 
удæнцойæн! Ме ‘ххуысгæнæг-æмхъуыдыгæнджытæ куыд бакодтой, 
афтæ. Иу хатт ма сын – стыр бузныг!

– Людвиг, дæ политикон архайды тыххæй бæстон-бæлвырд 
радзырдтай, «Южная Осетия. Становление государства», зæгъгæ, 
ахæм æртæтомон рауагъды. Рухс æрæджы федта, ссарæн æй ис 
библиотекæты дæр, æмæ уым загъд хъуыдытæ нæ ныхасы нал 
фæлхатт кæнæм. Зæгъ нын æрмæст, Хуссар Ирыстоны сæргъы 
йæ уæззау рæстæджыты æрлæууыны уынаффæйы размæ фыц-
цаджыдæр цæуыл ахъуыды кодтай?

– Æргом зæгъгæйæ, ма бакомыныл, мæхи бафæсвæд кæныныл. Ректор 
уыдтæн, мæ бандон фидар уыд. Республикæ та æрцыд æгæрон æдзæллаг 
уавæрмæ. Нал дзы уыд нæдæр куыстуæттæ, нæдæр хъæууон хæдзарад, 
æппындæр дзы йæхиуыл ницы хæцыд. Уымæ гæсгæ тарстæн, мæ бон 
кусын куынæ суа, æмæ мæ æгады æрвыст куы акæной мæ бынатæй. 

Майрæмбоны мæ равзæрстой разамонæгæй, сабат æмæ хуыцаубоны 
та фæхъуыды кодтон мæ дарддæры архайдыл. Цы йæ æмбæхсон, фæн-
дыд мæ иу-дыууæ мæймæ Ирыстонæй ацæуын, цæмæй уыцы бынатмæ 
æндæр исчи æрцыдаид нысангонд. Фæлæ ахъуыды кодтон, уавæр но-
джы куы февзæрдæр уа, уæд иууылдæр зæгъдзысты, мæ бон баххуыс 
кæнын уыд, афтæмæй мæхи кæй бамбæхстон. Цы уа, уый, зæгъын, 
уæд, Цæгат Ирыстоны дæр мын бирæ хæлæрттæ ис, æмæ мæ уыдон 
дæр афтæ нæ ныууадздзысты, зæгъгæ, мæхицæн ныфсытæ авæрдтон. 

Гъемæ мæ куыст райдыдтон фæтк æвæрынæй. Къуырисæры мæ 
фæндаг акодтон… ахæстоныл. Хуыбылты Валери кæуылты лæг 
уыд, æмæ уымæ фæдзырдтон: «Тæрхондон æмæ ахæстон уал скусын 
кæнæм!». Худæг дæр уыд куыст ахæстонæй райдайын. Фæлæ цы ми-
лицæ, цы тæрхондон фыдгæнджыты кæм дардтаиккой, уый нæ уыд, 
æмæ афтæмæй хъуамæ цавæр закъоныл дзырдтаиккам?! Валери æхца 
ссардта, æмæ дыууæ – æртæ мæймæ тæрхондоны æмæ ахæстоны бæс-
тыхæйттæ сцалцæг кодтам. 

Къуыри иу хатт райдыдтам оперативон æмбырдтæ кæнын. Уым-иу 
алчидæр бæлвырд хæслæвæрд райста, æмæ-иу уый фæстæ, куыд æй 
сæххæст кодта, уый тыххæй радзырдта. Афтæмæй сындæггай цыдæр 
фæтк æмæ уаг фæзынд, æндæра-иу адæм изæрыгæтты сæ хæдзæрттæй 
æддæмæ ракæсын нæ уæндыдысты. 

Иннæ хъуыддаг – телеуынынад саразын. Æнæ хи хабархæссæг-
дзыллон фæрæзæй адæмимæ цæй руаджы хъуамæ дзырдтаиккам? Мæс-

куыйы Къæбысты Зурабы æххуысæй æппæт хъæугæ ифтонггæрзтæ 
самал кодтам. 16 къоппы, æмæ сæ Пухаты Къостаимæ иумæ Цæгат 
Ирыстонмæ æрластон. Беслæны нын дзы иу къопп кæмдæр айрох, æмæ 
йæм Къоста аздæхт. Фæстæмæ цалынмæ цыд, уæдмæ йын адавтой… 
йæ костюм. Гъе ахæм, худæджы æмæ кæуинаджы хабæрттæ дæр. 

Уæдæ республикæ хуындыстæм, фæлæ нæм Конституци нæма 
уыд. Æвæстиатæй проект скодтам, бакуыстам ма йыл æмæ йæ сфидар 
кодтам. 2001 азы та – дыккаг Конституци дæр. Афтæмæй ме ‘ххуыс-
гæнджытимæ иумæ уыцы æвæрæз æмæ æвадат рæстæг бирæ цыдæр 
хъуыддæгты уд бауагътон… 

Уый размæ институт дæр ахæм уавæры баййæфтон, æмæ мæ уым 
дæр бирæ фыдæбон кæнын бахъуыд. Гъемæ йæ зæгъын – куыд раза-
монæг, афтæ мын тæккæ хуыздæр æмæ æнæмæтдæр рæстæг уыд, 
институты историон-филологон факультеты деканæй куы куыстон, 
уæд. Студенттæ мæ уарзтой, мæхи зæрдæмæ дæр мæ куыст тынг цыд. 
Фæлæ Хуыцауæн табу. Уастырджийы бонты кæй райгуырдтæн, уымæ 
гæсгæ мын уый дæр æххуыс кодта. Фыдæбон йеддæмæ ницы уыд 
мæ царды, фæлæ уыцы фыдæбоны фæстиуджытæ арфæйаг сты, æмæ 
уымæй мæ зæрдæ райы. Уæдæ бæлгæ мæ бæрнон куысты бынæттæй 
иумæ дæр нæ кодтон, адæм мæ иу сæхæдæг бацагуырдтой. Цы ректор, 
цы республикæйы хицау уæвгæйæ, мæ куыстæй ацæуыны курдиаттæ 
дæр балæвæрдтон, фæлæ мæ-иу нæ ауагътой. 

Цæмæ гæсгæ афтæ уыд? Адæмимæ иумæйаг æвзаг агуырдтон, мæ 
зæрдæйы маст нæ хастон. Уæдæ, адæймагæн йæ бон æхсæнадæн пайда 
хæссын у, мæ зæрдæмæ та нæ цæуы, æмæ йæ аиуварс кодтон, ахæм 
хабар дæр никæд уыд. 1996 азы Президентæй куы цыдтæн, уæд мын 
уыд æхсæз ныхмæлæууæджы. Фæуæлахиз дæн, æмæ сæ мæ алыварс 
æрбангом кодтон, иумæ кусын райдыдтам. Адæмæн хорзы бацæуын-
хъом чи у, уымæн уавæртæ аразын хъæуы! Царды алы къабазы дæр 
хъуамæ афтæ уа, хи фæнд тæрын раст нæу. Алцы ничи зоны – фæрæ-
дыдтæ, уæд ыл басæтт æмæ йæ сраст кæныныл бацархай.

– Æнæбары рæдыдæн, æцæгдæр, ныббарæн ис. Ныббарæн нæй 
æрмæст… цæмæн?

– Фæлитой уæвынæн. Дзургæ дын иу чи кæны, архайгæ – æндæ-
рырдæм, ахæмтæ абон æгæр бирæ систы. Комкоммæ зæгъ дæ ахаст, 
расай-басай ма кæн. Æргом «нæ» дæр дзуапп у!

– Ныртæккæ мах æвдисæн стæм историон цауæн – Уæрæсейы 
скондмæ бацыдысты цыппар ног регионы. Ирыстон цæмæй баиу 

уа æмæ ахæм хуызы стыр паддзахады æнæфæхицæнгæнгæ хай 
суа, уымæн дæр цыма йæ афон æрцыд…

– Ирыстонæн йæ фидæн æрмæстдæр Уæрæсеимæ баст у, уый 
дызæрдыггаг хъуамæ макæмæнуал уа, уæлдайдæр, йæ Хуссар ын 
Гуыр дзыйы фыдгæнджыты азарæй куы фервæзын кодта, уый фæстæ. 
Фæлæ паддзахад ныртæккæ тынг зын уавæры ис, æмæ, æвæццæгæн, 
йæ разамонджыты ацы хъуыддагмæ нæма ‘вдæлы. Хъæуы ма иучысыл 
банхъæлмæ кæсын. Нæ зæрдæ хуыздæрыл дарæм!

– Ирон æвзаджы фидæн та куыд уыныс?
– Мæнмæ гæсгæ, Ирыстон æмæ ирон адæмæн абон тынг тæссаг у 

дыууæ хъуыддагæй. Фыццаджыдæр, рох кæнынц сæ мадæлон æвзаг, 
æмæ исты цæхгæр мадзæлттæ куынæ æрхъуыды кæнæм, уæд ма цæй 
наци уыдзыстæм?! 15 май нымад у ирон æвзаджы боныл, æмæ нæм 
уымæй стырдæр бæрæгбон хъуамæ ма уа. Мах та йæм арæх куыдфæн-
дыйы цæстæй акæсæм кæнæ ницы давæг мадзæлттæ ацаразæм.

Иннæ хабар та – демографи. Æнхъæлдæн, «Рæстдзинад»-ы федтон 
карикатурæ. Сылгоймаджы хъæбысы – къæбыла сывæллоны бæсты. 
Афтæмæй нæм цавæр фидæн æнхъæлмæ кæсы? Уæлдайдæр, æдзух нæ 
хæстыты бирæ фæсивæд кæй сæфы, уый дæр хынцгæйæ…

Советон хицауад куы æрбалæууыд, уæд ирæттæ Цæгат Кавказы 
сæ нымæцмæ гæсгæ уыдысты дыккæгтæ цæцæйнæгты фæстæ. Ныр 
сты фæстаг бынæттæй иуы. Хуыцау нын бирæ хорздзинæдтæ радта 
зонды хъуыддаджы, фæлæ ацы хабары… 1973 азы мæ райгуырæн Зары 
скъолайы уыд 150 ахуыргæнинаджы, абон дзы ис 12. Иннæ рæтты дæр 
уавæр бирæ хуыздæр нæу. Нæ бæркадджын зæххытæ нæ бæгуыдæр 
фæдардзысты, æрмæст ам дæр хъæуы исты цæхгæр мадзæлттæ уавæ-
рыл хорзæрдæм сахадынæн.

– Хуыздæр рæстæг ныл æркæнæд! Мадæлон æвзаджы рæз-
тыл æнувыдæй кусынц литературон журналтæ дæр. Ирыстоны 
Цæгаты – «Мах дуг» æмæ «Ирæф», Хуссары – «Фидиуæг». Цæмæ 
хъуамæ здахой абон сæйрагдæр се ‘ргом?

– Æвзаджы бындур фæфидар кæнынмæ стыр бавæрæн хæссынц 
уыдон, æмæ ма газеттæ «Рæстдзинад» æмæ «Хурзæрин». Хæларæй 
цардтæн æмæ цæрын сæ редакцитимæ, æрмæджытæ дæр мын сæ ра-
цæуы. Æнтысæд се ‘ппæтæн дæр! Сæ коллективты æрыгон кусджытæн 
æмæ иумæйагæй æрыгон фæлтæрæн дæр мæ зæгъын фæнды: «Абон 
дын аразинаг цы у, уый райсоммæ ма æргъæв». Уыцы зонды хъуыды 

студентæй бакастæн, æмæ дзы тынг спайда кодтон мæ царды. Дзæвгар 
уын бантысдзæн, куы йæ æххæст кæнат, уæд. 

Æмæ ма иу хабар. Бирæтæ фæзæгъынц, рæстæг мын не сфаг, æн-
дæра ма ахæм æмæ ахæм хабæрттæ дæр сарæзтаин, зæгъгæ. Æз та 
йæ мæ царды банкъардтон – рæстæгæй раст куы пайда кæнай, уæд 
алцæй фаг дæр у. Зæгъæм, мæ наукон куыстытæ фæфыссын райсомæй 
раджы. Уæды сахаты куыст фæссихоры æртæ-цыппар сахаты бæркад 
тæры. Сихорæй фæстæмæ та æрмæг фембырд кæнын кæнæ литерату-
рæ фæкæсын. Афтæмæй иу ахæм бон дæр нæ вæййы, æмæ æппындæр 
мацы бакусон. Алы бон дæр гыццыл цæуылдæр куы кусай, уæд дзы 
æнæмæнг исты сырæздзæн.

– Бæлвырдæй ныхас цавæр куыстыл цæуы?
– Фæнды мæ, ирæтты цардыуаджы скифтæ, сæрмæттæ, алантимæ 

иумæйагæй цы ис, уыимæ баст æвдисæнтæ æрæмбырд кæнын. Алы 
рæтты сты, æмæ сæ ныр хъæуы иу æмбырдгонды хуызы равдисын. 
«Осетинская нартиада», зæгъгæ, цы чиныджы кой кодтон, уый дæр 
уыцы темæйы рахæцæн у. Васо, Дюмезиль, Миллер цы хъуыды кодтой, 
уый ныффидар кодтон, æмæ мын æхсызгон у. Уæвгæ та Нарты кадджы-
тæ иртасыны хъуыддаг дæр ног æмвæзадмæ ракæнын æмбæлы. Уымæй 
дзуапп раттиккам, нæ сыхаг адæмыхæттытæм раздæр, суанг дуры 
æнусы фæзындысты, зæгъгæ, чи фыссы, уыцы æнæсæрфат автортæн.

Хуссар Ирыстоны ма ацы бонты рухс фендзæн чиныг «Имена»-йы 
дыккаг том. Бамбырд кодтон, фæстаг 15 азы дæргъы кæуыл фæфыстон, 
уыцы адæмы тыххæй æрмæг. Хæрзты нæмттæ хъуамæ рох ма уой, æмæ, 
мæ бон куыд у, афтæ сын сæ фæрныг хъуыддæгтæ парахат кæнын.

– Цыбырты Людвиг амондджын адæймаг у?
– О. Уымæн, æмæ цæрæнбонты тырнын адæмæн пайдайаг исты 

аразынмæ, æмæ уымæй мæхицæн удыбæстæ скæнын.
– Рæстмæ у амæй фæстæмæ дæр. Ирыстон йæ хуыздæр хъæ-

булты фæндиаг уæд!

Ныхас ныффыста ТЪЕХТЫ Тамерлан             

 Д. Тимур*

ХÆМЫЦЫ САГЪÆС
Хъæубæстæ Хæмыцы зыдтой сабыр, æнцадцæрæг мæгуыр хæххон 

лæгæй. Иннæтæй хъауджыдæр æм, уæдæ, уæлдай сгуыхтдзинадæй дæр 
ницы уыдис. Боны æрбацъæхæй сауталынгтæм æппын æнæрæнцойæ 
куыста, йæ туг калдта, архайдта хæдзары исты æххуыс фæуыныл. 
Æрхаста-иу хъæдæй сугтæ хъæбысыдзаг, къæдзæхтыл-иу æртыдта 
хуырхæджытæ кæнæ та æндæр истыхуызон халсартæ йæ сывæллæттæн, 
сæ кæрдзыны кой айрох кæной, зæгъгæ. Фылдæр та архайдта, айнæджы 
сæр ын цы хуымы гæппæл уыд, уым. Ацы зæххы гæбаз сæвзæрдис, стыр 
донæй хæрдмæ цы айнæг ссыд æмæ, цыма æрдз Хæмыцæн тæригъæд 
кодта, уыйау йæ цъупп чи фæтъæпæн кодта, уым. Ардæм, айнæджы 
тъæпæн сæрмæ, Хæмыц æмæ йæ ус Хуыдæлон тæсчъы æккойæ дардæй 
фæхастой сыджыт æмæ фаджыс. Афтæмæй дзы хуымы гæбаз рауад. 

Хæмыц дзы алы аз дæр тыдта хъæбæрхор, йæ алывæрсты та-иу ын 
картофы рæнхъ ныссагъта. Тæнæг тыд-иу кæм фæцис, уым та-иу, зæхх 
дзæгъæлы ма сæфа, зæгъгæ, цæхæратæ дæр асагъта. Сыджыт кæнæ-
иу дзы фаджыс куы фæкъуыбар, уæд-иу æй Хæмыц йæ къухмæ систа 
æмæ-иу æй лыстæг æрмуртæ кодта, арæхстгай, дымгæ дзы рыг дæр 
куыннæ ахæсса, афтæ-иу æй апырх кодта, къаддæр сыджыт кæм уыд, 
уым. Хуым-иу æвзæрын куы байдыдта, уæдæй йе 'ркæрдынмæ æмæ 
бафснайынмæ Хæмыц ахæм бон нæ ауагътаид, æмæ-иу хуым кæд нæ 
бабæрæг кодтаид. Дур æмæ хæмпæлы мур та йæм æппын æввахс нæ 
уагъта. Хуым-иу æфсир калын куы байдыдта, хæххон сабыр дымгæ-иу 
æй куы уызта, хуры цæхæртæкалгæ тынтимæ-иу куы хъазыд бонæй-
бонмæ рæзгæ ‘фсир, уæд мæгуыр Хæмыцы зæрдæ хуыздæр  цæмæй 
барухс уыдаид. Йæ кæрон-иу æрбадт, æфсирты хъæлдзæгдæр æмæ 
даргъдæры-иу йæ къухмæ сыгъзæрин ссарæгау æрбакодта.*

– Гъæй-джиди, ныр мæ дæуæй дыууæ бонгæнды уæддæр куы уаид! – 
къæхты бынæй ныуулæфгæйæ-иу загъта Хæмыц. 

 Ацы айнæджы сæрæй хорз зындысты айнæг къæдзæхтæ, хæхтæ, урс-
урсид цъититæ æмæ зæйхафт фæхстæ. Фæлæ уыдоны рæсугъддзинад 
цæмæн хъæуы хусгуыбын, рагъбæгънæг æмæ бæрзæйнад Хæмыцы, цы 
пайда сты йе ‘ххормаг æмæ низджын сывæллæттæн дæр? 

Рохуатён ёвгъау

* Чи уыд, уый сбæлвырд кæнын нæ къухы нæ бафтыд, – (ред.) 

– Æвæццæгæн, не скæнæг Хуыцау, табу Йæхицæн, ацы æрдзон 
рæсугъд æмæ фыдуагдзинæдтæ адæмæй раздæр сфæлдыста. Æмæ 
йæм, табу Йæхицæн æрбауа, адæмы тыхстдзинад, адæмы хъыг куы 
бахъара, уæд цъититы, урссæр хæхты, зæйхафт æмæ лæсæнласт фæ-
тæнты уæлхох быдыртæ фестын кæндзæн. Уæд дзы Хуыцауæн кувæг 
æмæ лæгъстæгæнæг Хæмыц дæр æнæхай нæ уыдзæн! – хъуыды-иу 
кодта Хæмыц.

 Иурайсом та, йæ мæткъæлыл рабадгæйæ, фæдзырдта Хуыдæлонмæ:
– Усай, зоныс дысон цы фын федтон? Стыр диссаг!
– Гъы, цы фын та федтай? Фынтæ куы уынæм, уæд ма нæ цæрынæн 

æндæр цы хъæуы?!.
– Сау мигъ ихæмхæццæ 'рбацыд быдыры 'рдыгæй. Арвы гæрæхтæ 

хæхты ныннæрыдысты, æмæ нæ хуымы фарсмæ стыр айнæджы цъуп-
пæн йæ цæхæртæ скалдысты, пиллон арт дзы ссыгъд, стæй йæ хуымы 
æмвæтæнæг, ауæдз бæрæг дæр дзы нæ уыд, афтæмæй уыцы  айнæджы 
сæр лæгъз быдыр фестад. Уый хуымæтæджы нæу! Цыдæр хорздзинад 
уындзыстæм!

– Цалынмæ ныл, фынтæй буц, хорздзинад цæуа, уæдмæ дæ сывæл-
лæттæ æххормагæй фæцагъды уыдзысты, фæлæ сыст æмæ ‘ндæр исты 
хъуыддаг бакæн хæринаг самал кæнынæн, –  æнкъардæй  æмæ цæхгæр 
загъта Хуыдæлон. 

Хуыдæлон цардмæ комкоммæ касти. Уымæ гæсгæ нæ уарзта Хæ-
мыцы фынтæ æмæ Хуыцауæй алыхуызон ныфсæвæрæн митæ. Хæмыц 
æвзæрста стыр зындзинæдтæ æмæ йæ бæрзæйыл хаста тухи царды 
уæззау æфсондз, фæлæ уæддæр хъуыды кодта:

 – Цард аразæг Хуыцау у, зындзинæдтæ дæр Хуыцау сæвæрдта æмæ 
дзы хуыздæр гæнæн нæй.

Сауджыны амынд Хæмыцы зондахастæй нæ хызти, æмæ йæ 
зæрдыл дардта: уæлæуыл, мæнгард дунейыл, æнæ тæригъæдæй, 
рæстæй куы фæцæрай, уæд æцæг дунейы, мæрдты, дзæнæты бад-
дзынæ æмæ, уæлæуыл цы зындзинæдтæ баййæфтай, уыдон дæ 
уымы хорз цардæй ферох уыдзысты. Уымæ гæсгæ, Хæмыц Æцæг 
дунейы Хуыцауы цæхæрадонмæ бахауыныл архайгæйæ, алцы 
зындзинадæн дæр фæрæзта йæ ныхмæ лæууын. Йæ сывæллæттæн  
кæрдзыны хус къæбæр самал кæныныл кусгæйæ, цынæ зындзинад 
федта, кæм нæ хæтыд æххуырсты 'мæ зын куыстыты, ахæм къуым 
нал баззад Ирыстоны.

Хъуыддаг афтæ рауад, æмæ æппæт бæллæхтæ дæр иу рæстæджы 
фæд-фæдыл æртыхстысты Хæмыц æмæ Хуыдæлоны сæрыл. Ставд 
ихуард æрбацыд æмæ хуым æд хор ныссæрфта. Лæсæнласт хуымæй 
ма аззадис цъæх айнæг къæдзæх. 

Хæдзары фосы мыггагæй цы иунæг хъуг уыд, уый та пъырыстыф 
аласын кодта,  Хæмыц хъусгæ дæр кæй нæма фæкодта, ахæм цавæр-
дæр хъалоны фиддонтæм.  Мæстæй артау судзгæйæ, 'хсæв дзæгъæлæй 
хæрæджы хизынмæ ауагъта. Æххормаг хæрæг, сындзы къоппатæ агур-
гæйæ, дард ранмæ афтыд: бирæгъты бал ыл æрбамбæлд æмæ дзы æрду 
дæр нал  фæуагътой. Хæмыц, хæрæг агургæйæ, æррайы хуызæн сси, 
фæлæ йын уæддæр йæ кой дæр нал ссардта. Фæстæмæ йæ хæдзармæ 
цæугæйæ, иу къудзийы бын ауыдта бирæгъы мард. Бацыд æм хæстæг-
дæр, лæдзæгæй йæ рафæлдæхта. Бирæгъы хæлиу дзыхмæ ныккаст æмæ 
федта Хæмыц, йæ хуыздæр æххуысгæнæгæй ма цы аззад, уый: зæронд 
бирæгъы смаггæнаг хъæлæсæй сласта йæ хæрæджы цæфхад…

 – Гъе, афтæ дын хъæуы, гæбæр куыдз, мæ сывæллæтты тæригъæд 
дæ хъуыры дзæбæх куы фæсагъд æмæ дæ хорз куы фæкуырис кодта,– 
сдзырдта Хæмыц. – Гъе ныр ма пъырыстыфы хъуыры дæр мæ иунæг 
хъуджы уоны стæг афтæ куы фæсæдзид æмæ дæ хуызæн уый дæр хæ-
лиудзыхæй мардæй куы фенин, уæд, бар сæхи, нал мæ хъæуынц хъуг 
æмæ хæрæг дæр, – ныхас-ма кодта Хæмыц мард бирæгъимæ.

Хæмыц æмæ Хуыдæлон бирæ фæсагъæс кодтой сæ æвирхъау зиан-
тыл æмæ арвы цæфыл. Хуыдæлон, сывæллæтты тæригъæдмæ кæсгæйæ, 
йæ цæстысыг нал урæдта. Хæмыц, Хуыдæлонæй сфæлмæцгæйæ, йæхи 
фæцырддæр кодта æмæ йын ныфсытæ ‘вæрдта:

–Ма хъынцъым кæн, усай. Мардæрцыдæн кæуынæй нæ баххуыс 
кæндзынæ. Хуыцауы ‘вастæй кæнæн ницы ис. Табу йæхицæн, баххуыс 
та нын кæндзæн. А сау лæппуйы къухтæ æнæниз сты, æмæ та бакус-
дзынæн. Ма тыхс, сывæллæттæн кæрдзын уыдзæн, Хуыцау ратдзæн.

Æмæ та Хæмыц, йæ лæдзæг йæ дæларм, афтæмæй бонджынтыл 
зылди куыстагур. Куыст Хæмыцæн бирæ уыд, фæлæ мæгуырæй-мæ-
гуырдæр цы кодтой Хæмыцы бинонтæ, уый йеддæмæ хуыздæр нæ.

Хъалон фидыны рæстæг дæр æрхæццæ, кæд Хæмыц ницы пайда 
кодта, уæддæр. Хъæуы къæнцылармæ фæсидтысты лæгтæм. Акодтой 
иннæтимæ Хæмыцы дæр.

Къæнцылары бадт пъырыстыф, йе ‘хсаргардыл йæ роцъойæ æрæн-
цайгæйæ, зæхмæ каст æмæ-иу хаттæй-хатт тынг схуыфыд. Æрбацæ-

уæгмæ та кæсгæ дæр нæ кодта: дуары хъæр фæцæугæйæ-иу йæ сæр 
тынгдæр зæхмæ æруагъта кæнæ та-иу цæстытæ иннæрдæм азылдта. 
Йæ разы бадти хъæуыхицау æмæ йын дзырдта, кæмæ сидт, уыдонæй 
кæй цас фидын хъæуы, уый. Сæ фæйнæ фæрсты та лæууыдысты пъы-
рыстыфы хъузæттæ – хъазахъхъæгтæ.

Хæххон лæгтæ къæнцылары раз лæууыдысты, æмæ-иу кæй ном ской 
кодтой, уый та-иу рагацау йæ худ фелвæста, йæхиуыл-иу дзуæрттæ 
афтыдта æмæ-иу, хус сыфтæрау ризгæйæ, дуары къæсæрæй бахызт. 
Пъырыстыфы хъæр рудзынгæй æддæмæ хъуыст: «Деньги клади на 
стол!». Адæм цыма æмдзырд бакодтой, уыйау-иу æрдæгцъæррæмыхс-
тытæй дзуапп лæвæрдтой:

– Зарежит сделай, денги нету! Нæй, Хуыцауыстæн, нæй!
Хъæуыхицау фæдзырдта  Хæмыцмæ дæр. Дуарæй йæ сæр бадардта 

æмæ, пъырыстыфы даргъ сæнтсау рихитæ ‘хсаргардыл ауыгъдæй куы 
ауыдта, уæд фесхъиудта, фæлæ хъазахъхъаг салдат йæ фæстæ лæуд 
фæцис æмæ йæ размæ йæ къахæй батъæпп кодта. Хæмыц  бахауд 
пъырыстыфы къæхты бынмæ. Хъæуыхицау йæ бынаты фестъæлфыд, 
пъырыстыфæн дæр æхсаргард йæ къухтæй феуæгъд.

– Не мой, хъазахъхъ виновайт! – зæгъгæ, Хæмыцы тарст хъæр ссыд. 
Хъазахъхъаг æм фæлæбурдта æмæ йæ йæ зонгуытыл абадын кодта. 

Хæмыц фæкомкоммæ пъырыстыфмæ æмæ йын йæ сæрæй акуывта.
– Деньги клади! – зæгъгæ, æнцъылдæрфыгæй стъолмæ йæ къухæй 

ацамонгæйæ, фæхъæр кодта пъырыстыф. Хæмыц та йæ сæрæй акуывта 
æмæ райдыдта дзурын æрдæгцъæррæмыхстытæй, уырыссаг ныхæстæ 
иронау здахгæйæ:

– Деньги нету, корова был, ты забрайтт сделал, ишак била, волк 
покушайт, хлеб посеятт – земля нету. Гора-камень хлеб не дает.

– Деньги клади, говорю, ишак! Чего ты сказки рассказываешь и 
слюни распускаешь! – бынтон рафыхт пъырыстыф.

– Гæшпадин пъырыстыф, мой тож человек, кричайтт не надæ! – 
сабыргай сдзырдта Хæмыц. Уыцы ныхасмæ, фæстæмæ сдзурын ба-
уæндыдмæ, пъырыстыф æррайы хуызæн фæцис æмæ Хæмыцы уадул 
цæхæртæ акалдта.

– Высечь бунтарей! – йæ гæндзæхтæ сцагъта пъырыстыф. 
Уыцы цыбыр ныхас æмæ гæндзæхты цагъдмæ хъазахъхъæгтæ дыу-

уæйæ фæлæбурдтой Хæмыцмæ; йæ къабæзтæй йæ дуармæ раскъæфтой, 
йæ цухъхъайы хæррæгъ æмæ йын йæ фæсмын хæдоны зæронд феп-

пæрстой, хæлафы зæронд æруагътой (ахæмтыл та ахуыр нæ уыдысты, 
цы!), радаргъ æй кодтой æмæ сæ иу сæрыл æрлæууыд, иннæ – къæхтыл, 
афтæмæй йыл дыууæйæ  ехсытæй ралæууыдысты уырд нæмæгау.

Иннæ хъазахъхъæгтæ дæр фæлæбурдтой, къæнцылармæ кæй æркод-
той, уыцы адæммæ æмæ сæ кæмæн куыд йæ бон уыд, афтæ лæбурдта 
æмæ цафта, кæмæ куыд æххæсыд æмæ йæ къухы цы ‘фтыд, уымæй.

– Æллах, Хæмыцы саунадæй амардтой! – фæхъæр кодта чидæр æмæ 
къæнцылары фарсмæ быд кауы михтæй иу ратыдта; михтæ ракалдысты. 
Йæ сæрæн ма чи уыд, уыдон михтæм фæлæбурдтой æмæ хъазахъхъæгты 
бæрзæйтыл æмæ синтыл михты къæрцц-къæрцц ссыд. Хъазахъхъæгтæ 
фæпырх сты. Пъырыстыф, уый фенгæйæ, фæстæрдыгæйты рудзынгæй 
агæпп ласта æмæ йæ бæхыл абадт…

Хæмыц æрчъицыдта. Ракасти йæ цæстытæй, æмæ йæ хæдзары сæг-
джын къултæ æмæ сывæллæтты дзуг йæ цæстытыл ауадысты. Фæлæ 
уæддæр не ‘мбæрста, кæм ис, уый. Цæстытæ 'рныкъуылдта, ногæй та сæ 
хæдзары къуымтыл ахаста æмæ сдзырдта, чысыл æддæмæ хъусгæйæ:

– Дон, тагъддæр! – æмæ та афарста:  – Кæм дæн, цы кодтон?
– Ма тæрс, ма тæрс, Хæмыц, – сдзырдта йæ фарсмæ лæууæг, – дæ 

хæдзары дæ, тас дын нал у, уыдонæн сæ сæр сæ кой фæцис, æмæ фæ-
лыгъдысты. 

 – Дон нæ, фæлæ уын сымахæн, æппæт лæгтæн дæр, марг дæттын 
хъæуы, сылты бынатмæ уæхи 'руагътат æмæ уæ хынджылæг кæнынц 
алыхуызон фаджысы хъæндилтæ! Худинаг, амæлæт! – карзæй, мæстæй 
ризгæйæ загъта Хуыдæлон æмæ бадардта доны къус Хæмыцы дзыхмæ.

– Нæй, дæ рын бахæрон, Хуыдæлон, афтæ гæнæн нæй. Мах сæ 
æгасæй никæй  ауадзиккам, фæлæ фадат нæй. Уыдон  паддзахы лæгтæ 
сты, паддзахæй æрвыст сты, æмæ паддзах зæххон Хуыцау у! Чи  лæууы 
Хуыцауы ныхмæ, – сдзырдта лæгтæй чидæр.

– Ой, дæ бон ныккалай, Хуыдæлон, ныр та нæ паддзахимæ хæцын 
кæны!  – сабыргай сдзырдта Хæмыц доны хуыппæй хъуыр алæгъзы 
фæстæ.

– Æгъгъæд у, уæ сæт мауал калут. Фесæфут ардыгæй, – зæгъгæ 
Хуыдæлон йæ пырх акалдта лæгтыл. Мæнæ, – бæгънæг сывæллæттæм 
къухæй амонгæйæ, – дæлæ сæ доны ныккалдзынæн, мæхæдæг уæртæ 
мæ фыды уæларт мæхи æрцауындздзынæн.

Хæмыц рабадт йæ хуыссæны æмæ сабыр кодта  йе 'фсины. Адæм 
дæр æм æрхатыдысты...

Дуар æрбакæнгæйæ, бадзырдæуыд:
 –  Хæмыц, æгас ма дæ?! 
Хæдзары фæурæдтой сæ ныхас, æмæ къæдз лæдзæджы 'нцæйтты 

'рбацыд зæронд лæг.
Хуыдæлон  фефсæрмы ис, йæ цæсгом æрбамбæрзта æмæ талынгдæр 

къуыммæ бацыд.  Зæронд лæг Хæмыцы нывæрзæн æрбадт. Иннæтæ 
иуырдæм ралæууыдысты.

– Фæрсчытæй саст ис, мыййаг, синтæ нæ риссынц? – афарста зæ-
ронд лæг.

 – Ахæмтыл ахуыр сты, Долæт, – йæ къух ауыгъта Хæмыц. До-
лæтмæ хъыг фæкаст Хæмыцы ныхас æмæ, йæхи фæтигъ кæнгæйæ, 
сбустæ кодта:

 – Кæдмæ фæраздзыстæм, кæдмæ! Æппынæдзух ахæм æбуалгъ 
нæдтытæн дур дæр  куынæ фæлæудзæн.

– Омæ  уæдæ цы кæнæм, Долæт, хистæр дæ æмæ нын уæд та ды 
бацамон,– йæ ныхас та баппæрста Хæмыц.

– Хæмыц, рагæй дын дзурын, фæцæут æмæ ссарут, Хуыцау махæн, 
хæххон адæмæн, цы сыгъзæрин хъисын фæндырæй цæгъдæг лæджы 
сфæлдыста, уый. Æркæнут æй ардæм æмæ йын нæхæдæг нæхи дзы-
хæй æмхуызонæй зæгъдзыстæм: «Дарддæр афтæ цæрæн нал ис, нæ 
хур Къоста, нал фæразæм цагъайраджы æфсондз хæссын, æмæ нын 
бацамон, цы бакæнæм, уый.»

– Ай-ай, æнæмæнг афтæ. Раст зæгъы Долæт, – æмдзыхæй сдзырдтой 
иннæтæ дæр, – ссарын хъæуы Къостайы.

Хæмыц фæдзæбæхдæр. Балцы цæуынмæ йæхи барæвдз кодта. Ху-
ыдæлоны дæр тынг бафæндыд ацы хъуыддаг бакæнын æмæ, Бынаты 
'хсæвмæ акувынæн цы ссады тæпп æмбæхста, уымæй йын фæндаггæгтæ 
ацæттæ кодта. Хæмыц хъæуы никæмæн ницы схъæр кодта æмæ араст 
дард  балцы. Хуыдæлон йæ размæ рауад, дзуæрттæ йыл афтыдта æмæ 
йæ афæндараст  кодта сыгъзæрин хъисфæндыры хицаумæ амондагур.

Кæд Хæмыц цæугæ кодта, уæддæр фæндаг нæ зыдта, æрмæстдæр 
йæ хъуыдыйы уыд иу: «Къоста цæрдзæн горæты, æмæ уырдæм цæуон, 
стæй йæ уым ардзынæн»...

Афтæмæй йæхи сарæзта, дон чердæм цæуы, уыцырдæм æмæ йæ 
иувæрсты иу къахвæндагыл цыди.

Хæхты ‘хсæнты нарæг комы цæугæйæ,Хæмыцы хъуыдытæ до-
нæй тагъддæр уадысты, кæрæдзи ивгæйæ: куы-иу ыл дур æртылд, 

куы та йыл къæдзæх рацæйкалд, куы та-иу дымгæимæ их æрбацыд 
æмæ йын йæ хæдзар æд бинонтæ былæй ракалдта. Ацы фыдфыны 
раивта хъазахъхъæгты æмæ пъæлицæйæгты гуылфæн. Цæстытыл 
ауад: комы ‘рбацæуы бæхджын бал æд гæрзтæ; хæрхæмбæлд фесты 
Хæмыцыл æмæ йыл фæхъæр кодтой:  «Бунтгæнæг, ды махыл хъæст-
мæ цæуыс!»  Æмæ, та йæ 'рбæгънæг кодтой, хуыртыл æй радаргъ 
кодтой, розджы нады фæстæ та туг фæйнæрдæм фемæхст. Ахæм 
хъуыдытæ сæры магъз хæццæ кодтой, цæстытыл уыцы нывтæ уады-
сты, æмæ Хæмыцы зæнгтæ тихалæгау алæмæгъ сты, æмæ йæ къах
айсын нал фæразы, сæр разылд... Уæд ауыдтæ Хæмыц фæндаджы был 
дуры бынæй суадон пæлхъ-пæлхъ кæнгæ. Йæхи йæм баласта, æрбадт, 
уазал суадонæй йæхи æрæхсадта, æмæ йын фенцондæр. 

«Къоста мæн нæмын никæмæнуал бауадздзæн!» – фæныфсджын 
Хæмыц, систа хъæбæрхоры кæрдзын, цъæх нымæтхудæй къусгонд 
акодта, суадонæй дон систа æмæ  донимæ хуыппытæ кæны. Уым ыл 
дыууæ æрыгон лæппуйы æрбамбæлд. Кæрæдзимæ бакæстытæ кодтой, 
фæлæ дзургæ ничи ницы скодта. Фæндаггонтæ суадонмæ æргуыбыр 
кодтой æмæ сæ армытъæпæнтæй дон ануæзтой.

– Лæппутæ, кæдæм тагъд кæнут, уæ улæфт уал суадзут, – сдзырдта 
сæм Хæмыц, йæ комдзаг нынныхъуыргæйæ.

Лæппутæ кæрæдзимæ бакастысты, бахудтысты æмæ сæ иу сдзырдта:
– Фос дзæгъæл цæмæн ныууагътай, фыййау?
– Æз фыййау рагай нал дæн, лæппутæ. Фæлæ-ма мын зæгъут: 

«Додой»-зарæг чи скодта?
Фæлваргæ нæ кæны, зæгъгæ та лæппутæ ныххудтысты.
– Скъолаты, кæд æмбæлы, уæддæр ахæм «Додой»-зарджытæ нæ 

ахуыр кæнынц.
– Уæдæ, «Додой»-зарæг чи скодта, уый кæм цæры, уый дæр уæ 

ничи зоны?
– Къостайæ зæгъыс, Хетæгкаты Леуаны фыртæй?
– О, о, уæ рын бахæрон, Къостайæ зæгъын. Зонут, кæм цæры æмæ 

йæм фæндаг дæр кæуылты ис, уый?–Хæмыц фыр цинæй фестад, 
хæстæгдæр сæм бауад, кæрдзыны ‘рдæг фæсаста æмæ йæ лæппутæм 
бадардта:

– Гъа, мæ хуртæ, ахæрут, ацы зын фæндагыл сæххормæг уыдаиккат.
Лæппутæй иу айста хус кæрдзыны ‘рдæг, фæндаггонæн бузныг 

загъта æмæ та йæ афарста:

– Фæндаггон, æмæ дæ Къоста цæмæн бахъуыд уыцы ‘хсызгон?
– Цæй, дадайы фæрстытæ йæ цы кæныс? – иннæ лæппу йæхи тыз-

мæггомау бакодта йе‘мбалмæ æмæ зæронд лæгæн загъта: – Ацы фæн-
дагыл цу æмæ цу. Быдырмæ куы ахæццæ уай, уæд, Дзæуджыхъæумæ 
фæндаг кæуылты у, уымæй кæйдæриддæр куы афæрсай, уæд дын æй 
бацамондзæн. Дзæуджыхъæуы цæхгæрмæ уынджы цæры Къоста...

– Хорз, иттæг хорз, уæ цæрæнбон бирæ уæд, байрæзут уæ ныййар-
джыты фæндиаг! Ныр æй ссардзынæн! – Хæмыц йæ лæдзæг фелвæ-
ста, йæ худы дон алæмæрста æмæ йæ йæ сæрыл æривæзта, афтæмæй 
цингæнгæ фæраст; лæппутæм ма йæ къух ауыгъта, хæрзбон, зæгъгæ. 
«Къоста цæры Дзæуджыхъæуы, цæхгæрмæ уынджы» – уыцы амынд 
хорз бахъуыды кодта Хæмыц.

Фæндаг нырма даргъ æмæ зын уыд. Фæлæ Хæмыц раст цæф сæгуы-
тау уыцы тырнгæ цыди, йæхинымæры пълантæ кодта: Къостайы куы 
ссара, уæд ын йæ къухыл куыд ныххæцдзæн, йæхи йын куыд бацамонд-
зæн, цæмæй райдайдзæн ныхас кæнын, куыд радзурдзæн Къостайæн 
йæхи æмæ йæ хъæуы стыр зындзинæдтæ... 

         
***

...Мæнæ Дзæуджыхъæу. Хæмыц фыццаг хатт бахауд горæтмæ, 
зылди цæхгæрмæ уынгты, фарста цæуджыты, фæлæ йын ничи ницы 
баххуыс кодта. Уым разынд бирæ цæхгæрмæ æмæ дæргъмæ уынгтæ. 
Фæлæ дзы Къоста кæцыйы царди, уый ацу æмæ ды базон. Фæсмонæй 
ма йæхи бæргæ‘ргæвста, лæппутæ йын фæндаг куыд амыдтой, уымæ 
æххæст кæй нæ байхъуыста, уый тыххæй, кæй нæ бахъуыды кодта 
уынджы ном...

Æризæр, хур хæхты фæстæмæ йæхи сарæзта. Фæллад фæндаггон 
ма кæм фæразы уынгты разил-базил кæнын. Хæмыц сфæнд кодта фæс-
тæмæ йæ мæгуыр хъæумæ фæцæуын, фæлæ горæтмæ кæцырдыгæй æр-
бафтыд, уый дæр нал зыдта. Хæты ма дзæвгар рæстæг, фæрсы уынгты 
адæмы æмæ алкæмæй дæр исы иухуызон дзуапп: чи сæр батилы не 
'мбарыны нысанæн, чи, тагъд-тагъд цæугæйæ, кæсгæ дæр нæ фæкæны. 

«Цæуон, цалынмæ ма змæлын, уæдмæ мæ хæдзар ссарон», – йæхи-
цæн загъта Хæмыц æмæ йæ цыд сарæзта горæты кæроны 'рдæм.

Уынгты цырæгътæ судзын байдыдтой. Ацы хъуыддаг Хæмыцмæ 
диссаг фæкаст. «Махæн дзы æхсæвæрафон рухс кæнынæн дæр фæ-
тæген нæй,  ам та йæ уынгты дæр судзынц», – хъуыды кодта Хæмыц, 

цалынмæ горæты кæронмæ ахæццæ, уæдмæ. Мæйдар дæр зæххыл 
йæхи айтыгъта æмæ æрæхгæдта фæндæгтæ.  Хæмыц ма йæ ныфс кæм 
бахаста уыцы мæйдары дарддæр фæцæуын æмæ баздæхт горæтгæрон 
иу хæлд агъуысты къуыммæ. Азылдтытæ кодта Хæмыц, кæд дзы 
исчи цæры, зæгъгæ, фæлæ куы базыдта, ничи дзы ис, уый, уæд дзы 
иу къуымы 'рфысым кодта. Иудзæвгар хæццæ хъуыдыты æмæ хицæн 
ныфсæвæрдтыты фæстæ Хæмыц афынæй æмæ боны æрбацъæхмæ, 
цалынмæ йæ заводы гудочы хъæр райхъал кодта, уæдмæ зонгæ дæр 
ницы бакодта. 

Куы райхъал ис, уæд йæ рыгтæ ацагъта, цæстытæ асæрфта, æмæ 
рахызт æддæмæ. Фæйнæрдæм акæстытæ кодта, æмæ райсомы сыгъдæг 
уæлдæфæй зæрдæ бахъæлдзæг, уæнгтæ фæрогдæр сты. Скаст цъæх ны-
мæтхуды бынæй хæрдмæ æмæ хуыссæгхъæлдзæг цæстытæ ахаста сыгъ-
дæг цъæх-цъæхид арвыл. Стъалытæ ма чысылтæ æрттывтой, урссæр 
хæхтæ цыма уæлдæфы бæрзонд сфардæг сты, уыйау сæ цъуппытæ дæр 
нал зындысты. Æрдзы рæсугъддзинадæй та зæрдæ тынгдæр ныббуц, 
фæфидардæр. «Мард нын нæ уадзынц, нæ хæхтæ нын байстой!»–йæ 
зæрдыл æрбалæуыдысты Къостайы ныхæстæ... 

– Нæй, афтæ ‘гадæй æз ардыгæй нæ аздæхдзынæн, – хъæрæй сдзырд-
та Хæмыц æмæ та зилын байдыдта цæхгæрмæ уынгтыл, дуæрттæ хоста, 
цæуджыты фарста.

Чысыл фыдæбон та нæ федта ам дæр Хæмыц. Хур æмбисбоны 
бынатæй акъул ис ныгуылæнырдæм, афтæ йын иу ирон лæг загъта:

– Къостайы зонын. Цæры Терчы фаллаг фарс, цæнгæт хидмæ 'ввахс... 
Уынджы ном нæ хъуыды кæнын, фæлæ дын æй уым амонæг фæуыдзæн.

Цингæнгæ фæраст ис Хæмыц Терчы фаллаг фарсмæ æмæ агурын 
байдыдта хидмæ 'ввахс уынгты Къостайы.

Ам æй бирæ зилын нал бахъуыди, – иу чидæр ын фæтæригъæд 
кодта æмæ йæ бахæццæ кодта, Къоста цы хæдзары царди, уый размæ.

Хæмыц иучысыл алæууыди дуары раз, стæй йæ бахоста лæдзæгæй. 
Хъуыды кодта; «Фендзынæн ныр мæгуыр адæмы сæрыл дзурæг Къос-
тайы. Ам разынæд, уый йеддæмæ йын йæ разы æрæвæрдзынæн нæ 
тæригъæддаг цард».

Фехъуыст дуары хъинц, ракасти дзы къаннæггомау саурихи дæргъ-
дзæсгом лæг, ирон худ йæ сæрыл, алыхуызон ахорæнтæй хъулæттæ 
кæттаг хæдонгонд йæ уæлæ. Хæмыц хæстæгдæр бауад, аипджын 
хуызæй сдзырдта:

– Хуыцауы тыххæй, бахатыр кæн, хорз лæг, ды кусгæ кæныс, æз 
та дæ хъыгдаргæ кæнын. Фæлæ, куыд уынын, афтæмæй ды дæр мæ 
хуызæн кусæг лæг дæ æмæ баххуыс кæн де'фсымæрæн.

– Дæ хорзæхæй, æфсымæр, рацу мидæмæ, фысым дын фæуыдзыстæм!
– Стыр бузныг, хорз лæг, арфæгонд у, нæхимæ цæуын мæ хъæуы, – 

фефсæрмы Хæмыц. – Мæн Къоста хъуыди, Хетæгкаты Къоста, мæнæ 
«Додой» чи сарæзта, уый.  Ам цæры, зæгъгæ мын бацамыдта иу лæг.

– Мидæмæ уал рахиз, Къоста дæр никуыдæм фæцæудзæн, аулæф, 
къæбæр ахæр! Ныр ма кæдæм фæхæццæ уыдзынæ фæлладæй! Рацу, 
æфсæрмы ма кæн.

Хæмыцыл дис бафтыд: «Ацы кусæг лæг уырысимæ цæры, фæлæ 
уæддæр ирон æгъдæуттæ куыннæ сафы!»

Бацыди Хæмыц мидæмæ.
– Цæуыл æрæнкъард дæ, уазæг? – фæлыг кодта фысым Хæмыцы 

хъуыдытæ.
– Куыннæ уон æнкъард, хорз лæг, – сдзырдта Хæмыц,– уартæ сæр- сæ-

фæн хæхты 'хсæнæй рацыдтæн, дыууæ боны агурын Къостайы... Ам мын 
æй амыдтой, æмæ та нæй... Бацамон мын, дæ хорзæхæй, кæм æй фенон.

– Бадгæ уал скæн, уазæг, Къостайы дæр ссардзыстæм.
Хæмыц бадыны бæсты къултæм кæсыыл фæци, – рæсугъд конд 

нывтæй йæ цæстытæ тартæ кодтой. Йæ зæрдæмæ нывтæ тынгæй-
тынгдæр цыдысты. Иу нывæй иннæмæ йæм цæст айсын тынг зын каст. 
«Дондзау» – ацы нывмæ та ныккаст: хъуылæджы хуызæн донхæссæн 
къуыстил æрæлхъывта хæххон сылгоймаджы синтæ – зæрдæйы тугтæ 
кæлынц; иу къухæй донхæссæныл бæндæнæй хæцы, иннæмæй та – 
гомгуыбын фæлурс сывæллоныл. Нывмæ кæсгæйæ, Хæмыцы зæрдыл 
æрбалæууыд Хуыдæлон, уыйбæрц бирæ фыдæбæттæ фенæг, йæ цард 
иттæг зын фадæтты æрвитæг... Уыцы нывы фарсмæ æндæр ныв – «Дур-
сæтджытæ» – асайдта йæхирдæм Хæмыцы фæллад цæстæнгас. Мæллæг 
æмæ Хæмыцы сывæллæтты хуызæн фæллад дыууæ чысыл лæппуйы, 
сæ къæхтæ хæррæгъты тыхтæй, дойнаг дур сæттынц.

 Цы зындоны рæзут, нæ фæлтæр, цæй тæригъæддаг у уæ рæстæг, 
зæгъгæ, Хæмыцы цæстытæ донæй айдзаг сты. Цæстысыгтæ йæ фæд-
джийæ асæрфта æмæ фæрсы:

– Иууылдæр сæ дæхæдæг сныв кодтай? Куыд диссаджы хорз сты! 
Раст цыма иууылдæр удæгас адæймæгтæ сты æмæ ныртæккæ мемæ 
дзурдзысты...

– О, мæхæдæг, мæхæдæг.
Пъолыл æмæ къулрæбынты лæууыдысты дзуæртты нывтæ дæр, 

фæлæ Хæмыцмæ уыдонмæ кæсын нæ цыди, уый зæрдæ 'хсайдта мæгуыр 
адæмы нывтæм, æмæ сæм æнæфсис каст кодта.

– Зæгъ-ма, дæ хорзæхæй, цы ‘хсызгонæн дæ бахъуыд Къоста, уыцы 
зæрдиагæй йæ цæмæн агурыс ныр дыккаг бон? – бафарста фысым.

– Хъизæмарæй мæлынц хæххон адæм. Сифтыгътой нæ уæззау æф-
сондзы бын æмæ нæ нæмынц бæгънæг æмæ æххормагæй, «цоп-цоп» 
хъæр кæнгæйæ. Афтæмæй цагъды кæнæм...

Дуар æрбахостæуыд.
– Добраго здравия, Константин Леванович! – æрбайхъуыст хъа-

рæгхуыз хъæлæсæй. Хæмыц дуары 'рдæм акаст. Дуарæй æрбахызт 
пыхцыл дзыккуджын сауджын даргъ сау пæлæзы мидæг, йæ хъуырыл 
– æвзист босæй ауыгъд дзуар. Хæмыц хæлиудзыхæй аззад. Сауджын 
райста фысымы къух.

– Мæ зынаргъ Къоста, мæ заказ цæттæ у? Æхца дæр уал дын иучы-
сыл æрбадавтон.

«Къоста», зæгъгæ, фехъусгæйæ, Хæмыцы зæрдæ фыр цинæй сгуыпп-
гуыпп кодта, фæлæ тынгдæр фефсæрмы æмæ æвиппайды фæлæбурдта 
йæ цухъхъайы зæрондмæ. Уайтагъд уæнгты хуыз фæсаст, цæстытæ 
атартæ сты æмæ йæ бон ницыуал бацис. «Худинаггæнæг... Къостайы 
раз мæхи сбæгънæг кодтон, дзæгъæл сæрхъæн ныхæстæ фæкодтон»,  
– зæгъгæ йæм йæ зæрдæ сдзырдта.

Къоста Хæмыцы цонгыл ахæцыд æмæ йæ сабыргай бакодта æн-
дæр уатмæ, хæргæ æмæ хуысгæ кæм кодта, уырдæм, дон ын йæ разы 
авæрдта æмæ сдзырдта:

– Бахатыр кæн, æз дæлæ уыцы боцъоджыны федде кæнон. Стæй нæхæ-
дæг фæныхас кæндзыстæм,– æмæ фæстæмæ рауад йæ нывгæнæн уатмæ.

Къоста баздæхт Хæмыцмæ. Уазæг сыстад, йæхиуыл не'ууæндгæйæ 
та цæстытæ асæрфта, цыма тарф фынæйæ райхъал, уыйау, бакаст Къос-
тамæ комкоммæ æмæ, æххормаг сывæллон мадмæ йæхи куыд баппара, 
афтæ йыл йæхи баппæрста.

– Къоста, уæ Къоста! Баххуыс кæн дæ мæгуыр адæмæн! Фервæзын 
сæ кæн!.. – æмæ дарддæр йæ бон сдзурын ницыуал бацис.

Къоста йæ уазæгæн бирæ хорз ныхæстæй ныфсытæ бавæрдта:
– Ныртæккæ дæ адзæбæх кæндзынæн, мæ хæлар уазæг. Дæхи мын 

куы бацамонис, уæд иттæг хорз уаид.

Хæмыц фæныфсджындæр. «Къоста мемæ базонгæ, йæ зынаргъ уазæг 
æмæ мæ хæлар схуыдта», – кæм ма уыд кæрон мæгуыры зæрдæйы цинæн.

Къуымты ракæс-бакæс кодта, йæхинымæры агуырдта Къостайы 
бинонты, фæлæ бафæрсын йæ цæсгом кæм хъæцыд. Къултыл ауыгъд 
уыдысты ирон дзаумæттæ, æмæ сæм бирæ фæкаст. Уаты уыди бирæ 
чингуытæ... Уæдæ Къоста йæхæдæг дæр уыд хуымæтæджы ирон лæ-
джы хуызæн...

Къоста йæ уазæджы уайтагъд фæныфсджын кодта ныхасмæ.
Фемæхст Хæмыц дæр æмæ радзырдта йæ хабæрттæ, йæ хъæуы 

зындзинæдтæ адæмы сæрыл дзурæгæн.
Къоста уазæджы æнафоны никæдæмуал ауагъта, хорз æй федта, йæ 

бон цы уыди, уымæй, стæй йæ схуыссын кодта йæ кусæн уаты.
Райсомæй Къоста куы сыстад йæ уатæй, уæд Хæмыц раст кæнынмæ 

хъавыд сæхимæ, – уый тагъд кодта йæ хъæуы адæмæн фехъусын кæ-
нынмæ стыр æхсызгондзинад: Къостайы кæй ссардта, æхсæв дæр æм 
кæй баззад, æмæ бирæ хорз ныхæстæ кæй фæкодтой, уый.

– Рацу нæм æнæмæнгæй! Де ‘рцыд æнæхъæн хъæуæн дæр уыдзæн 
хур фенæгау. Рацу нæм æнæмæнгæй! – фæстæмæ ма хъуыст Хæмыцы 
хъæр, хъæлдзæгæй йæ къух тилгæйæ.

– Æнæмæнг уæм ныццæудзынæн. Зæрдиаг саламтæ ратт мæнæй мæ 
уарзон адæмæн! – дзырдта Къоста, уазæджы фæстæ кулдуары разæй 
кæсгæйæ. Хæмыц тигъæй фæаууон ис, фæлæ ма уæддæр Къоста йæ 
бынаты æнцад лæууыд, былтæ сындæггай змæлыдысты, хъуыдытæ 
нывæзтой хæххон адæмы тохмæ сидыны ног зарæг.

***
Хæмыц æрхæццæ ис йæ хъæумæ. 
Æрæмбырд ыл сты хъæубæстæ, ныккалдтой йыл алырдыгæй фæрсты-

тæ æмæ Хæмыцæн фыр цинæй йæ бон дзуапп дæттын дæр нал уыдис.
– Къостайы ссардтон, æхсæв дæр æм фæдæн. Диссаджы хорз мæ 

федта! – тагъд-тагъд дзырдта Хæмыц се ‘пæтт фарстытæн дæр иу 
дзуапп дæтгæйæ:

– Ахæм лæг дунейыл никуыма уыд! Æрцæудзæн нæ хъæумæ æнæ-
мæнг!..

Кæд Хæмыцыл бирæтæ æууæндгæ дæр нæ кодтой æмæ фылдæр 
дзырдтой, йæхицæй æппæлы, кæмдæр бафынæй æмæ Къостайы фыны 
федта, зæгъгæ, уæддæр фарстытæ нæ къаддæр кодтой. 

– Кæй ас у Къоста асæй? Кæй хуызæн у?
– Цæмæй дæ хорз федта?
– Цæй фæдыл ныхæстæ кодтат иумæ?
– Йæ дарæс цы хуызæн у, æмæ йыл цавæр пъагæттæ ис?
– Цæй пъагæттæ йын ис! – фæмæсты Хæмыц. Æз ыл сæмбæлдтæн 

бынтон æнæнхъæлæджы, зонгæ дæр æй нæ кодтон, афтæмæй мæм 
рацыд иу зæронд чъырцæгъдæн халаты. Стæй уый йæхи къухæй иу 
диссаджы нывтæ аразы, æмæ уыдонмæ бакæсын дæр у бирæйы аргъ, 
раст цыма æгас адæймæгтæ сты! Асæй мæнæй стырдæр нæу: саухил, 
зондджын цæстæнгас, цыма къахæй къухмæ зонды къуыбылой у! Гъе, 
æцæг ирон кæм федтат, ахæм у... Райсом æрбацæудзæн нæ хъæумæ, 
æнæмæнг æрбацæудзæн! – æууæндын кодта Костайы фенынмæ сцыбæл 
уæвæг хъæуккæгты...

...Дыггаг бон суанг райсомæй æмбырд кæнын байдыдтой адæм 
Къостайы размæ рацæуыны тыххæй, цæмæй йыл  сæмбæлой хъæуы 
æдде æмæ йын æхсызгон уа,  уый тыххæй. Уый уыд хуыцаубоны. 
Дзæнхъадуртæ хуры тынтæй цæхæртæ калдтой æмæ сæ рухсæй цæс-
тытæ тар кодтой: хъæуы бынты, дон, йæхи къæдзæхтыл  хойгæйæ, 
уад æмæ урс фынк кодта; цъиуты уасын æмæ дымгæйы æхситт комы 
иу кодтой, æмæ дзы хъуыст зæрдæйæн æхсызгон æнæныхæстæ зарæг.

Уазæгмæ æнхъæлмæ кæсæг адæм апырх сты фæндаджы фæйнæ 
фæрсты æмæ алчи йæхи ирхæфста, рæстæг æрвыста. Иу ранæй зарын 
сыхъуыст. Уайтагъд йæ алыварс æрбатымбыл сты æмæ æмдыхæй ар-
хайдтой ног зарæг зарыныл – æрæджы ацы комы адæм Къостайыл цы 
зарæг скодтой, уый. Æмхуызонæй зард кæй нæма арæхст, уый хъыг 
каст Хæмыцмæ, æмæ та-иу йæхи фæтигъ кодта:

 – Къоста схæц-æрхæц зарджытæ нæ уарзы. Кæд зарæм, уæд æм-
хуызонæй æмæ хорз, «Додой»-ы зарæджы хуызæн æнгом куыд цæуа 
æмæ зæрдæйы куыд хиза.

  – Ныууадзæм æй фæлтау, Къостайы дæсны хонынц ирон зарджытæм 
æмæ, цæмæй не'взæр зардыл ма фæхуда, уый бакæнæм, – йæ ныхас 
баппæрста иу.

Иу чидæр фæфæдис кодта:
– Æрбацæуы, Къоста æрбацæуы! 
Адæм фæгæппытæ ластой, фæндагмæ  сæхи ракалдтой æмæ амбырд 

сты, рыджы фæздæгæй ма æрмæст сау æндæргау чи зынди, уыцы 
файтоныл. Бæхты дзыхъхъурæд фæкодтой æмæ фыр цинæй сæ худтæ 

хæрдмæ 'ппæрстой. Адæмыл æвиппайды айхъуыст æнахуыр гуымиры 
æмæ тарст хъæр:

– Прочь! Стрелять буду! 
Хæрдмæ гæрахæй адæм фегуыппæг сты, бæхтæ дæр сæ бынаты 

скафыдысты. Иуæй-иутæ файтоны разæй фæлыгъдысты. Иннæтæ куы 
ауыдтой файтоны мидæг пъырыстыфы, гæдыбæласы сыфау ризгæйæ, 
дамбаца адæммæ даргæйæ, уæд хорзау нал фесты, фæлæ уæддæр бæхты 
нæ уадзынц.  

– Это что за бунт?! – райхъуыст та пъырыстыфы æнæбоны цъæ-
хахст. – Разойдись!

Фæлæ йæ бынатæй ничи змæлыди, бæхтæ кæд сæ къæхтæ цагътой, 
уæддæр сæ адæм нæ уæгъд кодтой.

–  Цæвут тугцъиры! – айхъуыст кæйдæр бæзджын хъæлæс. Адæм, 
цыма æмдзырд бакодтой, уыйау фæлæбурдтой файтоны бадджытæм 
æмæ, чи куыд арæхст, афтæ райдыдтой нæмын. Хъуыстысты хъæртæ:

– Маргæ сæ ма акæнут!
– Сæ гæрзтæ сын байсут!..
Пъырыстыф нал тæлфыд, ахæм нады фæцис. Уæд иу фæдзырдта 

бæхтæрæгмæ:
– Ласгæ сæ ныр фæстæмæ!
Файтоны гыбар-гыбур ссыди æмæ уайтагъд рыджы бынæй нал 

зынди. Адæм, чи худгæйæ, чи мæстыйæ, дзырдтой:
– Хорз уазджытæ нæм æрбахуыдта Хæмыц!
– Тæвд сайд нæ фæкодта!
– Цу, Хæмыц, ныр та нæм инæлары 'рбахон.
– Уый рæдыд рауад, – дзырдта Хæмыц, – пъырыстыфы æз нæ хуыд-

тон. Фæлæ ма тæрсут, Къостайы рæхджы ардæм хъæуы. 
Адæм сæ хæдзæрттæм фæцыдысты, иу къорд чидæртæ-ма дзы аззад 

æмæ, цы 'рцыди, ууыл ныхас кодтой.
Хæмыц та дзырдта, йæхицæй бузныг, сæрæстырæй, Къостаимæ 

иумæ куыд бадтысты, цы ныхæстæ кодтой... Рæстæг дæр афтæмæй 
дзæвгар рауад. Сæ хæдзæрттæм цæуыныл куы фесты, уæд дæрддзæфæй 
дымгæ 'рбахаста бæхы къæхты хъæр. Хæмыц фæкаст æмæ йæ цæсты-
тыл ауад: фæндагыл мигъы къуыбылойау рыджы къуыбар къуылдымы 
тигъæй æрбазынд.

– Æрбацæуы! – æвиппайды фæхъæр кодта Хæмыц.
– Уый та инæлар у, æвæццæгæн, – бахудтис иу...

Уалынмæ сæ размæ 'рбахæццæ барæг, – нымæт, урс басылыхъхъ 
йæ уæлæ. Фæурæдта бæх æмæ уыциу гæпп æркодта зæхмæ. Рагон 
хæлæрттау кæрæдзиуыл бацин кодтой.

– Цы хабæрттæ уæм ис? – афарста фæндаджы рыгæй халасæвæрд 
барæг.

– Къостамæ æнхъæлмæ кæсæм. Ныртæккæ хъуамæ æрбахæццæ 
уа,– сæрыстырæй загъта Хæмыц, Къостаимæ зонгæ кæй у, уымæй буц 
уæвгæйæ.

Уазæг йæхи фæтар кодта, цæстытæ донæй айдзаг сты æмæ зæхмæ 
ныккаст.

Хæххон адæм джихæй аззадысты.
– Цы 'рцыд, хорз уазæг? Карз зианæй Хуыцау бахизæд!
– Карз зианæй ма фыддæр дæр у: знон нын Къостайы 'рцахстой æмæ 

йæ дард бæстæм фесæфтой.
                      Ист у «Мах дуг»-ы 1945 азы 2-æм номырæй.  

  ДЖУСОЙТЫ Нинæ

ÆНÆ ИВГЪУЫД НÆЙ ФИДÆН
ОКТЯБРЫ РЕВОЛЮЦИЙЫ ФÆУÆЛАХИЗЫЛ 

СÆХХÆСТ 105 АЗЫ

Не стыр Цæдис куы фехæлд, æргомдзырды заман куы ралæууыд, 
уæд цыма бирæтæн сæ дзыхты баст феуæгъд, афтæ фесты. 
Нал сын ис абоны онг дæр арт æмæ фæнык. Дзурынц, фыссынц 
алы хъылма советон дуджы ныхмæ. Раст цыма нæ царды уæдæй 
æвзæрдæр рæстæг никуы уыд, афтæ. Æфсæрмы дæр нæ кæнынц, 
уыцы цард æрхæссыныл йæ туг чи ныккалдта, уыдонæй. Стæй, 
хорзæй дæр æмæ æвзæрæй дæр, уый нæ ивгъуыд, нæ истори у. Уыдон 
чи нæ нымайы, уый раст аргъ не скæндзæн нæ абон, нæ фидæнæн 
дæр.

Стыр Октябры революцийы уæлахиз официалон æгъдауæй кæд 
1917-æм азы нымад æрцыд, уæддæр æфсымæрмарæн хæст дарддæр 
цыд. 1905-æм азæй 1920-æм азтæм революциты уылæнтæ бирæ адæмы 
аныхъуырдтой. Фæлæ адæмы ныфс уыд, уыцы хъаймæтæн кæрон 
кæй æрцæудзæн æмæ сæ цард кæй фæхуыздæр уыдзæн. «Загнанные в 
горы, народы Северного Кавказа влачили жалкое существование. Они 
были обречены на медленное вымирание. Поэтому не случайно борьба 
горцев Северного Кавказа за свержение власти царизма и капитализма 
была столь острой и вылилась в форму общенародной борьбы за такую 
власть, которая способна была бы разрешить главный вопрос – вопрос 
о земле»,  – фыста Сергей Киров (Правда. 9 апрель, 1918 аз). 

 Мæн сæрмагондæй зæгъын фæнды Ирыстоны революцион змæлды 
тыххæй. Цæгат Кавказы нæ, фæлæ æнæхъæн Уæрæсейы иннæ регионты 
дæр Владикавказæй стырдæр революцион змæлд арæх нæ уыд. Ардæм 
ивылдысты æппæт революцион æмæ контрреволюцион тыхтæ. 
«Революция ярче всего выразилась в Осетии, как наиболее культурной 
народности на Северном Кавказе», – фыста Бутаты Хъазыбег. 

Владикавказы революцион змæлды тыххæй æвæстиатæ хъусын 
кодтой Ленинæн. Уый æххуысхъуаг нæ уагъта ног цард аразджыты. 
9   11 2022

Историйы сыфтё

Ленинимæ революцион хъуыддæгты фæдыл баныхас кæнынмæ алы 
рæстæджыты фембæлдысты Бутаты Хъазыбег, Калоты Зауырбег 
æмæ Мамсыраты Саханджери.

 Ирыстоны уыдонæй уæлдай, уыд бирæ революционертæ: Цæголты 
Георги, Рæмонты Хадзымæт, Арсæгты Горга, Зортаты Уырысби, 
Тогъойты Данел, Дзаттиаты Алыксандр, Хæллаты Хамби æмæ 
Куыцыкк, Будтуты Муха, Къесаты Колка æмæ Хъæлæмырзæ, 
Бетъойты Дигис, Æбаты Шамил, Байаты Чермен, Тауаситы 
Сослæнбег, Ботъоты Амырхан, Гоститы Андрей, Дзæрæхохты 
Хадзы-Мурат, Созæты Тарас, Тихилты Бетта, Борыхъуаты 

Хъазыбег, Къутæрты Сабан, Нинæ Зубкова, Тæкъоты Симон, 
Гетъойты Хаджумар æмæ æндæртæ.

 Ленин æрвыста, хæсты сцырендæр арт кæм сыгъд, уыцы 
Владикавказмæ, стæй æнæхъæн Терчы облæстмæ хъæбатыр 
революционерты. Уыдон уыдысты: Серго Орджоникидзе, Ной 
Буачидзе, Яков Бутырин, Сергей Киров, Яков Маркус, Саша Гегеч-
кори, Сергей Марков, Фома Камалов, Федор Серобабов, Николай 
Гикало, Соломон Шмулевич, Мамия Орахелашвили, Семен Штыб, 
Юрий Пашковский, Исидор Черноглаз, Михаил Левандовский, 
Иван Никитин, Михаил Кольбус... 

 Терчы республикæтæй Владикавказы революцион тохты 
стыр хъæбатырдзинæдтæ равдыстой кæсгон Бетал Калмыков, 
мæхъхъæлæттæ Гапур Ахриев æмæ Хизир Арцханов, цæцæйнаг 
Аслан Шерипов, æмæ сæ нымад чи фæуыдзæн. Ацы хъæбатыр 
революционерты нæмттæ хæссынц абон Дзæуджыхъæуы уынгтæ.

 Мидхæсты историйы стыр бынат ахсынц зындгонд Августы 
цаутæ. Паддзахы æфсады афицер Бичерахты Георги 1918 азы июлы 
кæрон Мæздæджы зæхкусджыты растад куы ныцъцъист кодта, уæд 
æй æрфæндыд Владикавказ дæр «змæнтджытæй» асыгъдæг кæнын. 
Уыцы рæстæджы Владикавказы цыд Терчы адæмты æнæрадон 
съезд паддзахы хицауады хъæппæрисæй. Боны фæткы уыд иунæг 
фарста: сабырдзинад бахъахъхъæнын Терчы облæсты, стæй æнæхъæн 
Уæрæсейы. Урс æфсады æмæ революцийы разамонджытæй уæлдай 
дзы архайдтой Терчы облæсты зынгæ кънйæзтæ – дзырддзæугæ лæгтæ: 
цæцæйнаг Тапа Чермоев, хъуымыхъхъаг Рашид-Хан Капланов, 
кæсгон Пшемахо Коцев, дагестайнаг Нажмуддин Гоцинский 
æмæ бирæ æндæр зындгонд адæймæгтæ. Ацы æвзæрст лæгтæ – 
контреволюционертæн – уæды заманы сæ ныхасæн стыр уæз уыд. 
Урсыты разамынды ныфс уыд, революционертæ ахæм лæгты ныхасмæ 
кæй байхъусдзысты, уымæй. Съезд дыууæ боны ахаста, фæлæ æвæрд 
фарста нæ алыг кодтой. Революцийы разамонджытæ паддзахады 
æвзæрст лæгтæм бирæ фæхатыдысты, цæмæй сын сæ фæндагыл ма 
лæууой æмæ сæ ма хъыгдарой. Уыдон сæ рады бадомдтой революцион 
змæлд бауромын, афтæмæй иу ныхасмæ не ‘рцыдысты. 

 1918 азы 6-æм августы, Бичерахты Георги разамынд кæмæн 
лæвæрдта, уыцы æфсад Терчы хъазахъхъимæ иумæ æрхъула кодтой 
Владикавказыл. Æрбаиу сæм сты, горæт чи хъахъхъæдта, уыцы 

пъæлицæйы кусджытæ. Сырхытæ æрбынат кодтой Молоканы æмæ 
Курскы слабодкæты. Ныггуыпп кодта тугкалæн хæст. Урсытæн, 
Бичерахты Георгийæ уæлдай, разамынд лæвæрдтой Лев Соколов 
æмæ Иван Беликов. Сырхытæн – Орджоникидзе æмæ Левандовский. 
Цыбыр рæстæгмæ урсытæ æмæ хъазахъхъ бацахстой Владикавказы 
ахсджиаг объекттæ, амардтой æмæ æрцахстой бирæ революционерты. 
Бæрæг нæу, хъуыддаг цæуыл ахицæн уыдаид, фæлæ ног цардыл 
тохгæнджытæм алырдыгæй æххуыс цæуын райдыдта.  Хæст ахаста 
æхсæрдæсæм августмæ. Састы баззадысты урсытæ. Цалдæр мин 
адæймаджы фæмард ис ацы цалдæр боны хæсты дыууæрдыгæй дæр. 
Уыдонимæ – Къесаты Колка, Фома Камалов, Гегечкори, Шмулевич, 
Серобабов æмæ иннæтæ. Уыимæ – бирæ сабырцæрæг адæм. Уыцы 
бонты тыххæй Серго Орджоникидзейы мысинæгтæ кæсæм сайт 
«История. ру»-йы: «Бронированный поезд под командованием 
Автономова четыре дня громил Владикавказ из орудий. А когда было 
решено уходить, был дан приказ выпустить все оставшиеся снаряды. 
И бронепоезд дал по городу за ночь 200 выстрелов». 

 Ацы тохтæ фылдæр кæм цыдысты, уыцы ран ныртæккæ иу уынг 
хæссы Августы цауты ном. Уыцы уæлахизы тыххæй советон исто-
риктæ бирæ æппæлæн ныхæстæ фæфыстой, фæлæ, абоны цæстæй 
акæсгæйæ та, уый уæлахиз нæ уыд, фæлæ стыр трагеди, куыд мидхæст 
æнæхъæнæй, афтæ.

 Æдзух хæстыты, уазал, стонг, низтæй, æнæ хæцæнгарзæй 
сихсыдысты революцион тыхтæ. Нал уыд сæ хъару паддзахы 
гарзджын æфсады ныхмæ тох кæнын. Уыцы уавæрæй спайда 
кодта инæлар Антон Деникин æмæ Терчы республикæмæ æрвитын 
райдыдта йе ‘фсæдтон хæйтты. Революцийы разамонджытæ, стæй 
11-æм Сырх Æфсады хæйттæ, сæхи рæстæгмæ айстой чи Астраханы 
‘рдæм, чи – Гуырдзыстонмæ. Уыдонæй æххормаг æмæ тифæй уыйас 
аскъуыд, æмæ мæрдты ныгæнæг нал уыд. Гуырдзыстонмæ фæндагыл 
тифæй амардысты Бутырин æмæ Маркус, фыдгæнджыты къухæй 
Гуырдзыстоны зæххыл æвирхъауæй фæмард сты Гибизты Дебола 
æмæ Гоститы Андрей.

 Сæрмагондæй мæ зæгъын фæнды Дигорайы, уæды Чырыстонхъæуы, 
революцион змæлды тыххæй. Иннæ рæттæй уæлдай хæсты судзгæ 
арт фылдæр сыгъд ацы хъæуы. Йæ аххосаг та уыд, Чырыстонхъæуы 
активисттæ цы къорд сарæзтой, «Кермен», зæгъгæ, уый. Ацы 

революцион къорд бирæ зиантæ ракодта урсытæн, паддзахы æфсадæн. 
Разамынд ын лæвæрдта зындгонд революционер, Мæскуыйы юридикон 
университеты студент, дыууææмæссæдз аздзыд чырыстонхъæуккаг 
Цæголты Георги. Уый революцион куыст кæнынмæ сæрмагондæй 
æрвыст æрцыд Мæскуыйæ Ирыстонмæ. 

 Къорды бындурæвæрджытæ уыдысты мидхæсты активон 
архайджытæ Малиты Георги, Тогъойты Данел, Гибизты Дебола, 
Созæты Тарас, Гоститы Андрей, Къесаты Колка, Æбаты Шамил 
æмæ иннæтæ. Кавказæй Ленинмæ бузныджы ныхæстимæ писмо 
фыццагдæр арвыстой «Кермен»-ы уæнгтæ: «Под Вашим Красным 
знаменем, знаменующим символ Победы труда над капиталом, мы, 
сыны трудовой Осетии, жаждем осуществления лозунгов третьей 
революции». 

Цыбыр рæстæгмæ къорд сси нæргæ революцион артдзæст. Йæ 
уæнгтæ уыдысты мины бæрц алы хъæуты. Сæ къухы бафтыд бирæ 
саразын канд Ирыстоны нæ, фæлæ æнæхъæн Терчы облæсты. 

1919 азы райдайæны Деникин Владикавказмæ куы æрбахæццæ, 
уæд фыццаджыдæр бардзырд радта Чырыстонхъæу зæххы цъарæй 
фесафыны тыххæй. Уый фæдыл уырдæм æрвыст æрцыдысты 
Андрей Шкуройы «хъæддаг дивизи» инæлар Николай Вадбольскийы 
разамындæй. Уыдонимæ уыдысты, Ирыстоны æмæ Кæсæджы 
контреволюцион тыхтæй кæй æрбаиу кодтой, уыдон дæр – æдæппæт 
фондз мин адæймаджы бæрц. Фыццагдæр ныддæрæн кодтой, 
Владикавказ чи хъахъхъæдта, 11-æм æфсады уыцы дæлхайæдтæй ма 
чи аззад, уыдоны, стæй Чырыстонхъæуыл æрхъула кодтой. Фæлæ 
уæддæр ахæм стырнымæц хæцæнгарзæй ифтонг æфсадæн сæ бон 
хъæумæ баирвæзын нæ уыд. Парти «Кермен»-ы уæнгтæй ма хъæуы 
чи уыд, уыдон растадысты паддзахы æфсады ныхмæ, уыимæ, хъæуы 
цæрджытæ дæр чи фæрæт, чи сагоимæ, æмæ хъæбатыр тох самадтой се 
‘фхæрджытимæ. Æххуысмæ сæм Николаевскы станицæйæ æрбахæццæ 
хъазахъхъаг зæхкусджыты къорд, сæ сæргъы Мефоди Легейдо, 
афтæмæй. Уыцы карз тохты адæмы разæй йæ кæлмæрзæн тырысайау 
хæсгæ цыд æмæ сæ сæ зæхх бахъахъхъæнынмæ разæнгард кодта 
нæуæдзаздзыд Гокъонаты Чабæ. Абон дæр ын цæвиттонæн хæссынц 
йæ ныхæстæ: «Йæ фыдызæхх хъахъхъæнынмæ чи нæ рацæуа, уый мæ 
кæрдæны фæхæтæд!»

 Тох ахаста æртæ боны, æмæ сын ницы амал ардтой, фæлæ тыхтæ 

æмхуызон нæ уыдысты. Керменисттæй ма бынаты чи уыд, уыдон цæг 
атыдтой, æмæ аирвæзтысты, цæмæй уыдоны тыххæй сабырцæрæг 
адæмы мауал цæгъдой, стæй ногæй сæ тыхтæ æрбамбырд кæной. 
Уый тыххæй Сергей Киров фыста йе ‘рмæг «Деникин на Кавказе»-
йы: «В это время оставшиеся в селе керменисты в количестве 200 
человек прорвали в конном строю и ускакали кто в горы, кто в 
соседний Черный лес. Этой смелой операцией руководили Данел 
Тогоев и Дигис Бетоев, которые своими смелыми поступками навели 
на деникинцев такую панику, что последние лишены были оказать 
партизанам какое-либо сопротивление. Поэтому, партизанам удалось 
уйти… Но Вадбольский назвал это дерзостью, и ему показалось, что в 
селении еще полно керменистов, и он открыл по мирному населению 
артиллерийскую канонаду», (Правда. 9 сентябрь, 1919 аз). 

 Æппынфæстаг, Шкуройы дивизи хъæу бацахстой, басыгътой йæ. 
Хъæуы алыварс байдзаг иумæйаг ингæнтæ æмæ ауындзæнтæй. Уыцы 
рæстæджы йæ хæдзары тифæй уæззау рынчынæй хуыссыд Цæголты 
Георги, каст æм йæ мад Пъело. Уæйгæнæджы æвзагæй хæдзары 
фæмидæг сты паддзахы æфсæддонтæ æмæ æрдæгмард Георгийы сæ 
джебогътыл рахастой. Уыцы заман стыр тохтæ цыд Владикавказы 
дæр æмæ ахицæн сты урсыты фæуæлахизæй. Рæстæгмæ хицауадæн 
уал разамынд лæвæрдта паддзахы булкъон Хабæты Бетъа. 

 Чырыстонхъæуккæгты ацы тох баззад историйы. Шкуро уый 
фæстæ фыста: «Ни один город и не одна станица не оказала мне 
на всем Северном Кавказе такого упорного сопротивления и не 
нанесла такого сильного урона». (Бутаты Хъазыбег. Борьба горцев 
за революцию. Очерки, 1920 год). Уыцы хæсты Шкуройы «хъæддаг 
дивизийы» къухтæй фæмард дыууæ мин адæймаджы. Чырыстонхъæуы 
революционертæн æмæ ацы тохы активон архайджытæн абон Дигорайы 
ис Цæголты Георгийы номыл историон музей, æмæ йæм уынынмæ 
цæуынц алы рæттæй. Музейæн бындур сæвæрдта æмæ стыр арфæйаг 
хъуыддаг бакодта зындгонд æхсæнадон архайæг Тогъуызаты Марк, 
35 азы та йæ директор уыд. Музей саразджытæн сæ къухы бафтыд 
мидхæсты истори, Чырыстонхъæуы цæрджыты хъæбатырдзинад 
революцийы рæстæджы, стæй «Кермен»-ы архайд алывæрсыгæй 
равдисын. Музейы ис Чырыстонхъæуы революцион змæлды тыххæй 
бирæ историон документтæ, газетты, чингуыты, журналты фыст 
æрмæджытæ, къамтæ, фыстæджытæ… Стæй ма Фыдыбæстæйы 



135

Стыр хæстыл дзурæг бирæ 
документтæ æмæ экспонаттæ. 
Иу ныхасæй, музейы сты, 
Чырыстонхъæуæй чи рацыд, 
уыцы  зынгæ адæймæг ты 
тыххæй зонинæгтæ сæ царды 
алы къабæзты дæр. 

 Сæрмагондæй мæ зæгъын 
фæнды Цæголты Георгийы 
бинонты тыххæй. Цæголтæ 
кæм цардысты, уыцы хæдзар 
æмæ музей сты иу кæрты. 
Диссаг уый у, æмæ ахæм цард чи 
кодта, уый революцион фæндаг 
куыд равзæрста. Ацы бинонтæ 
сæ рæ с тæджы  уыдысты 
хъæздыг  æмæ ахуыргонд 
адæм. Цалдæр хатæны æвæрд 
сты уæды заманы хæдзары 
зынаргъ дзаума, мигæнæнтæ, 
мыхуыргæнæн  машинкæ, 
уæлæдарæс ,  дзаумæ т тæ, 
бирæ чингуытæ… Йæ фыд 
Алыксандр райдайæны уыд дины кусæг, фæлæ йæ ныууагъта æмæ 
сахуыр кодта. Уыд дæсны адвокат. Ууыл дзурæг уыдысты йæ кусæн 
стъолыл æвæрд бирæ документтæ, чингуытæ. Йæ фыды фарн адарддæр 
кодта Георги дæр. Ахуырмæ бацыд Мæскуыйы университеты 
юридикон факультетмæ, фæлæ ахæм курдиатджын лæппутæ хъуыд 
«Кермен»-ы къорды, æмæ уал йæ ахуыр рæстæгмæ ныууагъта, фæлæ 
фæстæмæ аздæхын йæ къухы нал бафтыд. Георгийæн йæ мад та уыд 
зындгонд рухстауæг Джиоты Порайы чызг Пъело. Ахæм бинонтæн сæ 
бон уыд паддзахы рæстæджы дæр æдыхстæй цæрын, фæлæ сæ цард 
радтой революцийы идеалтыл.

 Ныр мæ раздæхын фæнды мæ раздæры ныхасмæ. Хабæты Бетъайы 
разамындæй урсыты ацы уæлахиз бирæ нæ ахаста. Революционертæй 
чи аирвæзт, уыдон баиу сты, Орджоникидзе 11-æм Сырх Æфсадæй цы 
ног дæлхайæдтæ бацæттæ кодта, уыдонимæ æмæ урсыты ног хицауады 

Цаголов Г.А.

сæ хъæлæсы ахастой. Тохтæ 
дарддæр цыдысты.

 Зын  зæг ъæн  у  абон , 
революци  хъуыд  æви  нæ! 
Революци  кæддæриддæр 
тугкалд у. Бирæ рæдыдтытæ 
æруагътой ног цард аразджытæ 
дæр уæд. Раст нæ уыд, сæ 
идеалтимæ разы чи нæ уыд, 
уыдоны се ‘ппæты цæгъдын, 
знæгтыл нымайын æмæ куынæг 
кæнын  дины  кусджыты , 
хъазахъхъы ,  иу  ныхасæй , 
къæбæр хæрын чи фæрæзта, 
уыдоны. Æнæхъуаджы тынг 
бирæ туг  ныккалд ,  фæлæ 
уæддæр, сæ къухы алцы аивын 
нæ бафтыд. Уыцы хъæздгуытæ 
æмæ мæгуыртæ абон дæр сты. 
Уымæ гæсгæ, адæймаг æрцæуы 
ахæм хъуыдымæ: æвæццæгæн, 

нæ хъуыд æфсымæрмарæн хæст, фæлæ мæгуыр адæм дæр растадысты 
сæ тыхстæй, сфæлмæцыдысты сæ гæвзыкк цардæй. Революци 
саразджыты уыд фидæн хуыздæры ныфс, æмæ йæм цыдысты. 

 Аххосджын  нæ уыдысты  паддзахы  æфсад  дæр.  Уыдон 
ард  бахордтой  æмæ хъахъхъæдтой  бæстæйы  сабырдзинад , 
революцион  идеалтæ хорз  уыдысты  æви  æвзæр,  уымæ нæ 
кæсгæйæ. Зæгъын  мæ фæнды  паддзахы  æфсады  хъæбатыр 
ирон  афицертæ – контреволюционерты  тыххæй.  Уыдонæн 
Советон  дуджы  сæ ном  тобæгонд  уыд ,  знæг тыл  нымад 
уыдысты, фæлæ сæм абоны цæстæй куы акæсæм, уæд нæм 
фæзыны сæрыстырдзинады æнкъарæнтæ. Стыр кады аккаг 
сты Мыстулаты Елмæрза, Бигъаты Сослæнбег, Бичерахты 
æфсымæртæ Лазæр æмæ Георги, Хабæты Бетъа, Фидараты 
Афæхъо, Хоранты Созырыхъо, Туккаты Хъæвдын, Церекъаты 
Иналыхъ, Абациты Дзамболат, Зембатты Уырысби, Къибирты 
Дзамболат, Аготы Владимир æмæ бирæ æндæртæ. 

 Ирыстоны рухстауджытæй уыдысты Байаты Гаппо æмæ Цæлыккаты 
Ахмæт, фæлæ ног цардаразджытимæ фесты стыр фурды дыууæ фарс, 
нæ бамбæрстой кæрæдзи, ног царды идеалтæ. Гаппо дзырдта: «Мы, 
осетины, маленький народ. Достаточно несколько полков и орудий, 
чтобы полностью уничтожить нас. Не лучше ли нам сохранить наши 
семьи и наш народ?» 

 Уæды заман уыцы ныхæстæ дæр фаг уыдысты, цæмæй йæ бæстæйæ 
фæхауæккаг уыдаид, æмæ афтæ дæр рауад. Революцийы знæгтæй ма 
мидхæсты рæстæг чи аирвæзт, уыцы афицертæ æмæ ахуыргæндтæ 
сæ мæлæт фæсарæнты эмиграцийы ссардтой. Фæлæ се ‘ппæт нæ. 
Тынг бирæ уыдысты, хицаудзинады органтæм дзы чи бахауд, уыдон 
дæр. Уыдоны аххосæй 30-æм азты бæстæйыл атылд ног марæн цалх. 
Фадат сын фæцис сæ маст райсынæн, æмæ куынæг кодтой, ног цард 
саразджытæй ма чи аирвæзт, уыдоны. 

 Стыр хъыгаг у, абон бирæтæ ивгъуыды сгуыхтдзинæдтæ цъыф 
къахы бын кæй кæнынц, мидхæсты ног цардаразджытæ рохуаты кæй 
зайынц, уый. 

 Рох кæнын нæ хъæуы, уæд сæ туг цы милуангай адæймæгтæн 
ныккалд, уыдоны нæмттæ. Уæлдайдæр, революцийы идеалтыл йæ 
цард чи радта, уыдоны. Советон дуг бирæ хорздзинæдтæ æрхаста. 
Цардмæ, ахуыры бæрзæндтæм фæндаг радта милуангай адæймæгтæн. 
Мах уыцы цард бахъахъхъæнын кæй нæ базыдтам, нæ домбай Цæдис 
кæй нызгъæлæнтæ, уым революци саразджытæ ницы аххосджын сты...

ХЪÆУБÆСТÆ ХУДЫНЦ

ТÆЛМАЦ – МАРДÆН

Чызджытæ сахарæй æрцыдысты сæ нанайы мардмæ. Сынтыл 
ныддæлгом сты: «Бабу! Зачем нас оставила?» Цыргъзонд Макъар 
сæм дзуры: 

– Уæ нана уырыссагау иу ныхас дæр куынæ зыдта... Тæлмацгæнæг 
ын уæхицæй иу фæлæууæд.

 
ÆРНЫГЪУЫЛ, УСАЙ!

Буццæ æмæ Дзыкъуыл уыйонг рацардысты, æмæ лæг топпы кæсæн 
нал уыдта, ус – судзины бын. Иубон та дыууæ зæронды цæхæрадоны 
рывтой нартхоры хуым. Уалæ къуыбырыл та – ногусджын лæг æмæ йæ 
къай. Уыдон дæр хуымы сæхи змæлæг скодтой... Фæлæ-иу се ’рыгон 
туг сабухта, æвæццæгæн... Æмæ та – пъатæ-хъæбыстæ... 

Буццæ æмæ сæ Дзыкъуыл уыдтой æмæ-иу сæхæдæг фефсæрмы сты: 
– Æрныгъуыл, усай! Худинаг у… – æмæ-иу дыууæ зæронды 

нартхоры хуымы æрæмбæхстысты...

ÆЛЛÆХ, СЫХАГ ЦÆЙ ХОРЗ У!

Маст мæ бацыдис мæ сыхæгтæй... Фæлæ нæ мады ныхас мæ зæрдыл 
æрлæууыд: «Хуры разæй дæр лæг йæ сыхаджы фены...» Æмæ мæхиуыл 
ныххæцыдтæн. Гъеныр мæстæлгъæдæй æрбаздæхтæн хъæуæй... 

Мæ горæтаг фатеры дуарæй куыд бахызтæн, афтæ айхъуыстон 
алæмæты зæлтæ радиойæ: фæндырæй цагъта мæ рагбонты сыхаг 
Буццæйæн йæ хъæбулы хъæбул Хадыхъаты Аллæ. 

«Æллæх, сыхаг цæй хорз у!» – æхсызгон улæфт ныккодтон. Æмæ мæ 
зæрдæмæ хур æрбакаст. Хъæуæй кæй рахастон, уыцы масты дзæкъул 
фæкъул... Æмæ дзы иу мур дæр нал аззади...

ХЪАУЫРАТЫ Дауыр 

Хъёлдзёг хабёрттё

ТÆТÆРТУПП

Куыстмæ здæхтыстæм Тæтæртуппы бынты. Къуымæлдзæф 
тæтæйраг кæдæй-уæдæй хъазæн ныхас загъта: 

– Ахæм мæсыг уын самадтой мæ фыдæлтæ! Уæ къухтыл мæ 
хæссиккат хъуамæ! 

– Æмæ дæ хорз куы хæссæм æрвылизæр уæ хæдзармæ, – фæцарæхст 
æм нæ иу æмбал.

КУЫДЗÆЙ ЗАГЪТОН...
    
 Чæтко райсомæй Фатъимæты дуармæ æрлæууыд æмæ зæронд 

усимæ ныхæстыл схæцыд. Ныр куыдз – сæ разы æмæ та лæгыл срæйы... 
– Ацу мидæмæ! – дзуры йæ куыдзмæ Фатъимæт. 
– Бæгуы ацæуин... Кæд дæм искуы иу арахъхъ разындзæн, уæд – 

загъта Чæтко æмæ мидæмæ атындзыдта... 
– Фæлæуу, мæнæ куыдзæй загътон!  – дзуры ма йæ фæстæ 

Фатьимæт.  
Фæлæ уæдмæ Чæтко тыргъæй фæмидæг.

ЧЪЫНДЫ УС 

Хъазаг зæронд ус уыди Дзаппа – нæ мадымад. Уæдæ иу чъынды 
усæн цы ми бакодта. Ус ахæм æлгъин уыдис, ахæм, æмæ иу айкæй 
дыууæ цъиумæ æнхъæлмæ каст. Йæ сынтæджы бын-иу чыргъæд 
байдзаг карчы æйчытæй, гъе уæддæр дзы иу бахæра, уый йæ цæст 
нæ уарзта. Фæлтау кæрдзынимæ дон сыллыпп кодтаид... Фæлæ 
сыхагæн йе 'взæр дæр хорз у! Æмæ Дзаппа дæр лымæнæй царди 
чъынды усимæ... 

Иубон та Дзаппа бакъуырцц-къуырцц кодта йæ сыхаджы дуар. 
Ус хæдзары нæ разынд. Дзаппа бахызт мидæмæ. Сынтæджы бынæй 
зынди чыргъæд – йедзаг карчы æйчытæй. Дзаппа æйчытæй фелвæста 
йæ фæдджимæ, стæй сæ уæларты ныппæрста фыцгæ доны. Уый фæстæ 
сæ систа æмæ сæ фынгыл æрæвæрдта... 

Уæдмæ доны къæртатимæ æрбахызт чъынды ус дæр. Йæ рустæ 
бадзыхъхъытæ сты фыр мæллæгæй... 

– Ныр дæм кæдæй æнхъæлмæ кæсын! Хуын дын æрбахастон, хуын... 
Фых æйчытæ... – амоны фынгмæ Дзаппа. 

Чъынды усы цæстытæ адзагъыр сты: 
– Фæлтау мын сæ хомæй куы ’рбахастаис! Цы хорз уыдысты 

къуыртты æвæрынмæ! 
– Ныртæккæ сæ бахæр! Уый дын къуыртты... Кæннод сæ фæстæмæ 

ахæсдзынæн! – стæрсынтæ йæ кодта Дзаппа. Йæхæдæг дæр стъолы 
фарсмæ æрбадти. Чъынды ус хæрыныл балæууыди. Æмæ уымæ 
бакæсын! Дыууæ комы къулæй æууылдта. Фæстагмæ йæ былтæ 
ныссæрфта йæ куатæйæ: 

– Мæ уд дæ фæхъхъау, Дзаппа! Мæхи фæллойæ дæр ахæм минасы 
никуы фæдæн... 

ХÆЙРÆДЖЫТЫ КОМЫ 

Юри йæ тæккæ æрыгонæй райста гитарæ æмæ иу сæрдыгон изæр 
клубы кæрты индиаг зарджытæ зары. Адæм ыл амбырд сты: 

– Æгъа уæдæ! Нæ кæрц ма дыс хъуаг уыди! 
Къобор лæппутæ йыл бацин кодтой: 
– Чындзхæссæг цæуæм тæккæ ахсæв. Хонæм дæ немæ!.. 
– Чындзхæссæг цæуын та кæй нæ фæнды! – Æмæ Юри семæ фæраст и.
Ныр уымæй размæ лæппуты хъустыл æрцыди: колхозы кассæ, дам, 

æхцайæ байдзаг... Фæлæ дзы хъугдуцджытæн иу сом нæ дæттынц... 
– Æгъгъа уæдæ! Мах бар сæ бауадз! – фæмæсты сты къобор лæппутæ. 

Æмæ се ’мбæлттæй иуыл разгæмттæ скодтой. Ронæй йын йæ астæу 
æрбалвæстой æмæ йæ сæвæрдтой сæ астæу бричкæйы. Æмбисæхсæв 
колхозы кассæйы дуармæ хъазт стынг и... Зары гитарæ… Æхсæвгæс 
зæронд Стъепан сæм рацыд æмæ сæм кæсы циркмæ кæсæгау. Уыдон 
ын арахъхъы авг сдардтой йæ былтыл: чындз, дам, хæссæм, Стъепан, 
далæ Хъасхъатаумæ, æмæ нын акув Фæндагсарæн!.. Иу кафт дæр-ма 
йын акæнын кодтой расыг лæгæн... Гъе æмæ цалынмæ Стъепан йæ 
«хæлддзæгтæ» тылдта, уæдмæ «чындзхæсджытæн» сæ джигитдæртæ 
мидæгæй кассæйы æвдыстой цирк! Рудзынгæй сейф ралæвæрдтой 
æмæ йæ стæй «чындзы» къæхты бын сæвæрдтой бричкæйы. Ай та, 
дам, мæнæ – чындзы чырын... 

Фæсæмбисæхсæв далæ дзæгъæл комы æрурæдтой. Йæуæ-мардзæ, 
сейф гом кæнынц... Хъыррист-мыррист, æмæ дзы иуæн йæ къух 

фæцъист... Уый æрдиаг систа! Уæдæ, йæ марой хъæумæ ма хъуыса, 
зæгъгæ, Юри бæзджын хъæлæсæй ныззары. Комы арауы зарæг. 

Уалынмæ фегом и сейф! Æмæ сагъдауæй баззадысты: цырагъы 
рухсмæ дзы федтой пудрæйы къопп, стæй – былтæ ахорæн... 

Райсомы хъæубæсты æндæр кой нал уыд: дысон, дам, далæ 
«Дзæгъæл комы» хæйрæджытæ чындз æрхастой... Æмæ сæ иу æрдиаг 
кодта, иннæ – заргæ. Æмæ йæ схуыдтой «Хæйрæджыты ком»…

ОПЕРÆ ЗАРЫ  
Адæмон артист Бæцæзаты Юри апрелы мæй телевизорæй оперæ 

зарыд. Йе ’рвад, къуырма Дзæрæхмæт æй федта æмæ фæгæпп ласта: 
– Ничи йæм кæсы? Чысыл лæппуйæ цыбырфадыг хæлафы æфсæрмы 

кодта. Ныр бæгънæгзæнгæй чъыллиппытæ систа! 
Чидæр ын бамбарын кодта: 
– Уый оперæ у, оперæ, оперæйы зары... 
– Апрелы, зæгъыс? Апрелы нæ, фæлæ кæд сусæны мæй зары, 

уæддæр... – нæ йæ бамбæрста Дзæрæхмæт.

КЪУЫЛЫХ ЧЫНДЗХÆСДЖЫТÆ 
Уыцы бон Бæтæхъойыхъæуы æртæ раны уыдис чындзæхсæвтæ. 

Татраты Иналдыхъо дæр йæ фыртæн ус хаста уалæ Ольгинскæйæ. 
Æмæ æрбамбырд кодта уый дæр йæ чындзхæсджыты. Сæ иу 
къуылых Уырысби – мыггаджы хистæр. Æнæ цæугæ йын кæм уыдис 
чындзхæссæг! Иннæ – Сырдоны халдих Куыдзиаты Коля. Уый дæр – 
къуылых, хæсты инвалид. Æртыккаг къуылых дæр дзы разынд уæдæ 
– се сиахс Гугга Дауыраты... 

Чындзхæсджытæ фысымты дуармæ куы ’рхызтысты, уæд сæм адæм 
кæсынц æмæ худынц. Иу дзынга-лæг сæ размæ йæхи райста: 

– Стæ-ма, ахъазон сæ!.. 
– Ма кæн, Бæтæхъойыхъæу бæллæхы адæм сты!.. Схъиуæггагæй 

дыл дзы сæмбæлдзæни... 
– Хыртт дæр мын не сты, уæллæй! – йæхи фæбылысчъил кодта 

дзынгацæст ольгинскæйаг. Йæхæдæг чындзхæсджытæм дзуры: 
– Уæ хорзæхæй, бæтæхъойæгтæ, уæ къуылыхтæ махмæ цы 

’рбарвыстат? Кæд уын инвалидты хæдзар не стæм!.. 
Уæд размæ ракъахдзæф кодта Коля: 

– Бахатыр кæнут, ольгинскæйæгтæ! Æртæздæм ацыдысты абон 
чындзхæссæг нæ хъæубæстæ. Къахджынты арвыстой сæрджын 
хъæутæм, къахæй къуылыхты та – сæрæй къуылыхтæм... 

– Нæ дын загътам: нæхи дурæй нæ æрбахсдзысты – йæ къæбут 
аныхта гуыбырфындз ольгинскæйаг...

БИРÆГЪ КÆМÆЙ ФЕФСÆРМЫ?

Бæтæхъойыхъæуккагæй, дам, бирæгъ фефсæрмы. 
Хæсты размæ цалдæр лæгæй быдыры кодтой хорласæнтæ: Дамзаты 

Музыр, Плиты Мæцыхъо, Къубалты Микъала, Куыдзиаты Мухтар... 
Æз сын – чысыл лæппу – хæцыдтæн галты сæрбосыл… Куыристæ 
мусмæ ластам... 

Музыр уыдис нæ хæрæфырт, æмæ уымæ уæндондæр разындтæн. 
Иухатт дын æй куы бафæрсин: бирæгъ, зæгъын, кæмæй фефсæрмы? 
Æмæ мын рахабар кодта. Уый, дам, уыдис нудæсæм æнусы кæрон. 
Уыцы заман та бæх адавын æгад хъуыддагыл нымад нæ уыд... Гъе 
æмæ нæхи хъæуккагимæ иу бæхдавæг цæдис скодта. Давтой бæхтæ 
æмæ-иу сæ баивтой кæрæдзийы уонтæй... 

Цæмæй йыл гуырысхо мачи фæуа, уый охыл æддагон хуыснæг 
нæхи æууæнкджын лæгæй йæхицæн æрдхорд загъта. Æмæ-иу уымæ 
æрфысым. Хъæубæсты дæвдтытæ фылдæрæй-фылдæр кодтой, 
хæрзмыггаг бæхты нымæц та – къаддæрæй-къаддæр. 

Фæлæ иузаман туас голлагæй разынд. Ныхасы лæгтæ фысымæн 
бакой кодтой: «Дæ уазæг ам ис, зæгъгæ, уæд та хъæубæстæй бæх 
фесæфы...» 

Стæй йæм йæхи зæрдæ дæр иухатт фехсайдта... 
Æхсæвыгон дын уазæг æваст цæуыныл сси. Йæ бæхыл абадт æмæ 

мæйдары аныгъуылди... Фысым дæр йæ бæхыл саргъ сæвæрдта æмæ 
Хуыснæджыты Комы йæ размæ фæци. Кæсы, æмæ не ’ууæнды йæ 
цæстытыл: йæ буц уазæг давæггаг бæхыл сахсæн кодта. Фысым æм 
бацыд æмæ йæм бадодой кодта: «Æууæнк хæрынмæ нæ бæззы!.. Йа, 
уæууæй, гъе!» 

Хуыснæг æрбасатар. Давæггаг бæхы дæр уым фæуагъта. Уымæй 
фæстæмæ хъæубæсты æмгæрæтты дæр нал ацыди... Æмæ дзырдтой 
адæм, бæтæхъойыхъæуккагæй, дам, бирæгъ фефсæрмы, зæгъгæ...

МÆЙЫ ЦАУТЫЛ АФÆЛГÆСТ
► Мыхуыры рацыд Кæсæг-Балхъары республикæйы адæмон 

поэт Керим Отаровы æмдзæвгæты æмбырдгонд ирон æмæ уырыссаг 
æвзæгмæм тæлмацæй.  Ирон æвзагмæ сæ ратæлмац кодтой Хуыгаты 
Сергей, Касаты Батрадз, Бызыккаты Земфирæ, Цариаты Валери, Ба-
ситы Зæлинæ, Бететы Фатимæ. Чиныг сарæзта литературон-аивадон 
æмæ æхсæнадон-политикон журнал «Мах дуг»-ы сæйраг редактор 
Хетæгкаты Оксанæ.  Дыгурон диалектмæ классикы уацмыстæ ратæл-
мац кодтой Скъодтаты Эльбрус, Колыты Витали æмæ Хохойты Энвер. 
Чиныг сарæзта Скъодтаты Эльбрус. 

► 20 октябры Цæцæны Национ чиныгдоны уыд фембæлд дыууæ 
республикæйы литературон  журналты кусджытæн, автортæн æмæ 
тæлмацгæнджытæн. Æрæмбырд сæ кодта, дыууæ адæмы ‘хсæн хæ-
лардзинады бастдзинады охыл цы проект бацæттæ кодтой  журналтæ 
«Мах дуг» æмæ «Орга» -йы разамонджытæ Хетæгкаты Оксанæ æмæ 
Сулиман Мусаев, уый циндзинад. Национ æвзæгтæм ратæлмац кодтой 
кæрæдзи фысджыты сфæлдыстад æмæ сæ хицæн номыртæй рауагътой. 
Ацы ахсджиаг хъуыддаджы фæрцы  фæфидардæр сты журналты ’хсæн 
культурон бастдзинæдтæ. 

► 28 октябры Тæбæхсæуты Балойы номыл паддзахадон Ирон ака-
демион театры уыд  М. Лермонтовы поэмæмæ гæсгæ æвæрд спектакль 
«Демон»-ы премьерæ.  Ирон æвзагмæ йæ ратæлмац кодта Баситы Зæ-
линæ. Сценæйыл æй сæвæрдта Бетъырбухæй хуынд режиссер Роман 
Габриа. 

► 29 октябры Мæскуыйы уыд УФ-йы журналистты XIII съезд. 
Ирыстонæй дзы архайдтой цæдисы цæгатирыстойнаг хайады сæргъ-
лæууæг Хъуыссæты Тимур, газеттæ «Северная Осетия» æмæ «Моздок-
ский вестник»-ы  сæйраг редактортæ  Битарты Маринæ æмæ Сергей 
Телевной.

Съезды архайджытæ, æмхуызонæй схъæлæс кæнгæйæ, УФ-йы 
Журналистты цæдисы сæргълæууæгæй ногæй равзæрстой Владимир 
Соловьевы.

